Монгол Улсын Их Хурлын 2011 оны намрын ээлжит чуулганы Төрийн байгуулалтын байнгын хорооны 10 дугаар сарын 25-ны өдөр /Мягмар гариг/-ийн хуралдаан 10 цаг 30 минутад Төрийн ордны “Б” танхимд эхлэв.

 


Байнгын хорооны дарга, Улсын Их Хурлын гишүүн Ж.Сүхбаатар ирц, хэлэлцэх асуудлын дарааллыг танилцуулж, хуралдааныг даргалав.

 

 
Хуралдаанд ирвэл зохих 21  гишүүнээс  19   гишүүн ирж, 90,4 хувийн ирцтэй байв. Үүнд:

 


Чөлөөтэй:  Д.Загджав

Өвчтэй:      Н.Энхболд
Байнгын хорооны дарга Ж.Сүхбаатар, Монгол Улсын Их Хурлын нэр бүхий гишүүд Монгол Улсын Үндсэн хуулийн 25 дугаар зүйлийн 1 дэх хэсгийн 6 дахь заалт, Улсын Их Хурлын тухай хуулийн 7 дугаар зүйлийн 7.1.12 дахь заалтыг үндэслээд  Монгол Улсын Ерөнхий сайд С.Батболдыг  огцруулах саналыг Улсын Их Хуралд өргөн мэдүүлснийг Байнгын хорооны гишүүдэд уншиж танилцуулав.

Уг асуудлын талаар Улсын Их Хурлын гишүүн Ц.Батбаяр,  Д.Лүндээжанцан, Ө.Энхтүвшин, Н.Батбаяр, С.Эрдэнэ, Ц.Даваасүрэн, Ц.Мөнх-Оргил, Х.Тэмүүжин, Э.Мөнх-Очир, Ч.Сайханбилэг, Г.Баярсайхан нар саналаа хэлэв. 

Нэг. Монгол Улсын Их Хурлын тухай хуульд өөрчлөлт оруулах тухай болон Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулий төсөл /Улсын Их Хурлын гишүүн С.Бямбацогт, Д.Ганхуяг нарын өргөн барьсан/ /Хэлэлцэх эсэх/

Хэлэлцэж буй асуудалтай холбогдуулан Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх М.Тайшир, Төрийн байгуулалтын байнгын хорооны зөвлөх О.Тунгалаг, референт Д.Чагнаадорж нар байлцав.

Хуулийн төсөл санаачлагчийн илтгэлийг Улсын Их Хурлын гишүүн С.Бямбацогт танилцуулав. 

Төсөл санаачлагчийн илтгэлтэй холбогдуулан Улсын Их Хурлын гишүүн  Су.Батболд,  Ц.Мөнх-Оргил, Р.Раш, Х.Тэмүүжин,  С.Сүхбаатар, Д.Дондог нарын асуусан асуултад Улсын Их Хурлын гишүүн С.Бямбацогт хариулж, нэмэлт тайлбар хийв.

Улсын Их Хурлын гишүүн Су.Батболд,  Р.Раш, Х.Тэмүүжин нар санал хэлэв.

Ж.Сүхбаатар:  Хуулийн төслийг хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү.

Зөвшөөрсөн
10

Татгалзсан 
1

Бүгд 

11

Гишүүдийн олонхийн саналаар дэмжигдлээ.

Улсын Их Хурлын гишүүн Су.Батболд цөөнх болов.

Байнгын хорооноос гарах санал, дүгнэлтийг  Улсын Их Хурлын чуулганы нэгдсэн хуралдаанд Улсын Их Хурлын гишүүн Д.Дондог танилцуулахаар тогтов.

Уг асуудлыг 12 цаг 10 минутад  хэлэлцэж дуусав.

Хоёр. Бор-Өндөр сумын тухай Улсын Их Хурлын тогтоолын төсөл /Хэлэлцэх эсэх/

Хэлэлцэж буй асуудалтай холбогдуулан  Улсын Их Хурлын гишүүн, Засгийн газрын Хэрэг эрхлэх газрын дарга Ч.Хүрэлбаатар, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх О.Баяраа, Төрийн байгуулалтын байнгын хорооны зөвлөх О.Тунгалаг, референт Д.Чагнаадорж нар байлцав.

Тогтоолын төсөл санаачлагчийн илтгэлийг Засгийн газрын Хэрэг эрхлэх газрын дарга Ч.Хүрэлбаатар танилцуулав.

Төсөл санаачлагчийн илтгэлтэй холбогдуулан Улсын Их Хурлын гишүүн  Д.Дондог, Су.Батболд, Ж.Батсуурь, Х.Тэмүүжин, Э.Мөнх-Очир нарын асуусан асуултад,  Улсын Их Хурлын гишүүн Ч.Хүрэлбаатар, Н.Ганбямба нар хариулж, нэмэлт тайлбар хийв. 

Улсын Их Хурлын гишүүн Су.Батболд, Х.Тэмүүжин, Ж.Батсуурь, Э.Мөнх-Очир нар санал хэлэв. 

Ж.Сүхбаатар: Бор-Өндөр сум байгуулах тухай Улсын Их Хурлын тогтоолын төслийг хэлэлцэхийг дэмжиж байгаа гишүүд гараа өргөнө үү.

Зөвшөөрсөн
12

Татгалзсан 
0

Бүгд 

12

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Ж.Батсуурь танилцуулахаар тогтов.

Хуралдаан 13 цаг 10 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН
БАЙНГЫН ХОРООНЫ ДАРГА 




Ж.СҮХБААТАР
Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨГЧ:







Д.ЦЭНДСҮРЭН
УЛСЫН ИХ ХУРЛЫН ТӨРИЙН БАЙГУУЛАЛТЫН БАЙНГЫН ХОРООНЫ
2011 ОНЫ  10 ДУГААР САРЫН 25-НЫ ӨДРИЙН ХУРАЛДААНЫ
ДЭЛГЭРЭНГҮЙ ТЭМДЭГЛЭЛ
Ж.Сүхбаатар:  Улсын Их Хурлын эрхэм гишүүдийн энэ өдрийн амрыг айлтгаж, Байнгын хорооны хурлаа нээе. 

Өнөөдрийн хэлэлцэх асуудлаар төлөвлөсөн байсан үндсэн 4  асуудал байгаа. Нэг нь та бүхэнд хүргүүлсэн байсан. Нэг нь Монгол Улсын Их Хурлын Сонгуулийн тухай хуулиудын нэгтгэсэн төслийн эцсийн хэлэлцүүлгийн үргэлжлэл. 

Хоёрдугаарт нь, Нийслэлийн эрх зүйн байдлын тухай хуулийн төслийн шинэчилсэн найруулга, Гуравдугаарт нь, Мэргэжлийн хяналтын газарт хуулийн хэрэгжилтийг танилцсан дүнгийн тухай Төрийн байгуулалтын байнгын хорооны тогтоолын биелэлтийг хэлэлцэхээр төлөвлөгөөнд тусгасан байсан. Сүүлийн асуудал, Бусад асуудлын хүрээнд Монгол Улсын Их Хурлын тухай хууль, Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төсөл, /УИХ-ын гишүүн С.Бямбацогт, Д.Ганхуяг нарын өргөн мэдүүлсэн/ хэлэлцэх эсэх, Бор-Өндөр сум байгуулах тухай Улсын Их Хурлын тогтоолын төслийг хэлэлцэх эсэх, /Засгийн газрын өргөн мэдүүлсэн/ гэсэн ийм асуудлуудыг төлөвлөсөн байсан.

Монгол Улсын Их Хурлын сонгуулийн тухай хуулиудын нэгтгэсэн төсөл, Нийслэлийн эрх зүйн байдлын тухай хуулийн төслүүдийг хэлэлцүүлэгт бэлтгэсэн ажлын хэсгийн хуралдаанууд 2011 оны 10 сарын 24-ний өдөр хуралдаж, дээрх хуулийн төслүүдийн хэлэлцүүлгийг Байнгын хорооны өнөөдрийн хуралдаанаар хэлэлцүүлэхийг хойшлуулах, дахин хуралдах санал ирүүлсэн тул саналыг хүлээн авсан.

Мөн Байнгын хорооны тогтоолыг хэрэгжүүлэх талаар Мэргэжлийн хяналтын ерөнхий газраас ирүүлсэн биелэлтийг бас дараа хэлэлцэхээр хойшлуулж байгаа учраас өнөөдрийн Байнгын хорооны хуралдаанаар нэгдүгээрт, Монгол Улсын Их Хурлын тухай хууль, Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төсөл, /УИХ-ын гишүүн С.Бямбацогт, Д.Ганхуяг нарын өргөн мэдүүлсэн/ хэлэлцэх эсэх, хоёрт нь, Бор-Өндөр сум байгуулах тухай Улсын Их Хурлын тогтоолын төслийг хэлэлцэх эсэх, /Засгийн газрын өргөн мэдүүлсэн/ гэсэн ийм асуудлуудыг  хэлэлцье гэж бодож байна.

Дээр нь би бас  нэмээд Байнгын хорооныхоо гишүүдэд товч  мэдээлэл хийе. Энэ мэдээлэл бол Монгол Улсын Ерөнхий сайдыг огцруулах талаар албан бичгийг Улсын Их Хурлын нэр бүхий 9 гишүүн тавьсан байгаа. Энэ  талаар Улсын Их Хурлын даргаас Ерөнхий сайд Батболдыг огцруулах санал тавих тухай Улсын Их Хурлын 9 гишүүний  2011 оны  10 дугаар сарын 20-ны өдрийн 7/6652 тоот албан бичгийг Улсын Их Хурлын даргад ирүүлснийг манай Байнгын хороонд болон Хууль зүйн байнгын хороонд хууль зүйн дагуу авч үзэх чиглэл өгч, шилжүүлсэн. Үүнтэй холбоотойгоор би  та бүхэнд мэдээлэл хийе гэж бодож байна.
Юуны өмнө хэлэлцэх асуудлаа батлах уу?  Энэ асуудлыг оруулаагүй,  хоёр асуудал дээрээ хэлэлцэх асуудлаа баталъя.

12-12.

Саяны ярьсан ороогүй. Би мэдээлэл хийж байна. Хэлэлцэх асуудлаа баталлаа. Асуудлаа хэлэлцэж эхлэхээс өмнө би түрүүний хэлсэн товч мэдээллийг бас та бүхэнд хийе гэж бодож байна.

Монгол Улсын Их Хурлын нэр бүхий гишүүд Монгол Улсын Үндсэн хуулийн 25 дугаар зүйлийн 1 дэх хэсгийн 6 дахь заалт, Улсын Их Хурлын тухай хуулийн 7 дугаар зүйлийн 7.1.12 дахь заалтыг үндэслээд  Монгол Улсын Ерөнхий сайд Батболдыг  огцруулах саналыг Улсын Их Хуралд өргөн мэдүүлж байна. Энэ албан бичиг дээр дурдсаныг би уншиж сонсгоё.
Монгол Улсын Их Хурал  2008 оны  12 дугаар сарын 4-ний өдрийн 40 дүгээр, 2009 оны 7 дугаар сарын 16-ны өдрийн  57 дугаар тогтоолоор Оюутолгойн ордыг ашиглах хөрөнгө оруулалтын гэрээ байгуулах зарчмын удирдамжийг Засгийн газарт үүрэг болгосон билээ. 

Оюутолгой ордыг ашиглах Хөрөнгө оруулалтын гэрээг Улсын Их Хурлын  40 дүгээр,  57 дугаар тогтоолд нийцүүлэх шаардлагыг Улсын Их Хурлын нэр бүхий гишүүд бид Засгийн газарт удаа дараа тавьсан боловч өнөөдрийг хүртэл хэрэгжүүлэхгүй байна. Мөн Улсын Их Хурлын дээрх тогтоолын зарим заалтыг хангах талаар  2011 оны 1 дүгээр сарын 19-нд  Улсын Их Хурлын Аюулгүй байдал, гадаад бодлогын байнгын хорооноос 2 тоот тогтоол гаргаж, Улсын Их Хурлын  2011 оны хаврын чуулганы хаалт,  намрын чуулганы нээлт дээр Улсын Их Хурлын дарга Дэмбэрэл  57 дугаар тогтоолын хэрэгжилтийг хангах талаар онцлон тэмдэглэж хэлсэн ч, өнөөдөр тогтоолын хэрэгжилтэд ямар нэгэн тодорхой ахиц гарсангүй. Энэ нь Засгийн газарт Хөрөнгө оруулалтын гэрээг сайжруулах хүсэл, сонирхол байхгүй, сайжруулах чадамжгүй гэдгийг нотолж байна. Тухайлбал, Оюутолгой ордыг ашиглах, хөрөнгө оруулалтын гэрээг сайжруулахыг шаардсан Улсын Их Хурлын нэр бүхий гишүүдийн хууль ёсны шаардлагад Засгийн газрын зүгээс, Засгийн газрын Хэрэг эрхлэх газрын даргын 2011 оны 9 дүгээр сарын 29-ний өдрийн ХЭГ/1818 тоот албан бичгээр ирүүлсэн хариулт, мөн  2011 оны  10 дугаар сарын 6-ны өдөр Монгол Улсын Засгийн газар, Айвенхоу Майнз, Рио-Тин-То компанитай хамтарсан мэдэгдэл гаргасан нь үүнийг давхар баталгаажуулж байна.

Иймд Монгол Улсын Ерөнхий сайд Батболд нь Монгол Улсын Үндсэн хуулийн Дөчин нэгдүгээр зүйлийн 1-д, Ерөнхий сайд  Засгийн газрыг удирдаж, төрийн хууль биелүүлэх ажлыг Улсын Их Хурлын өмнө хариуцна гэснийг хэрэгжүүлээгүй, улмаар зөрчсөн гэж бид үзэж байна. Мөн Ерөнхий сайд С.Батболд Засгийн газрын тухай хуулийн  17 дугаар зүйлийн 3, мөн зүйлийн 4-т заасныг зөрчин Засгийн газар хамтын шийдвэр гаргаагүй байхад,  2011 оны  10 дугаар сарын 6-ны өдөр Айвенхо Майнз, Рио-Тин-То компанитай хамтарсан мэдэгдэл хийсэн бөгөөд уг мэдэгдлийн 2-т, Монгол Улсын Засгийн газар Оюутолгойн хөрөнгө оруулалтын гэрээг Монгол Улсын хууль тогтоомжтой бүрэн нийцэж байгуулагдсаныг дахин бататгав хэмээн олон нийтэд мэдэгдлээ. 

Энэ нь Монгол түмний үндэсний эрх ашигт харшилсан, төрийн хууль дээдлэх зарчмыг умартсан, төрийн эрх барих дээд байгууллагын бүрэн эрхэд халдсан мэдэгдэл гаргасан гэж үзэж байна. Монгол Улсын Ерөнхий сайд Батболдын энэ ёс зүйгүй үйлдэл нь уул уурхайн асуудалтай ашиг сонирхлын шууд зөрчилтэй, түүнд цаашид итгэл үзүүлэх эсэх талаар Улсын Их Хурлын хуралдаанаар хэлэлцэх шаардлага үүсгэлээ. Улсын Их Хурлын чуулганы хуралдааны дэгийн тухай хуулийн  38.1-д заасны дагуу хэлэлцэн шийдвэрлэж өгнө үү. 

Улсын Их Хурлын гишүүн  Н.Батбаяр, Б.Бат-Эрдэнэ, Д.Балдан-Очир, З.Энхболд, Ц.Даваасүрэн, Д.Ганхуяг, Ц.Батбаяр, Ц.Шинэбаяр, С.Эрдэнэ гэсэн ийм албан бичиг ирсэн байгаа. 

Үүнийг та бүхэнд танилцуулахдаа та бүхэн мэдэж байгаа. Улсын Их Хурлын даргад чуулган нэгдсэн хуралдааны танхимд энэ бичгийг  гардуулсан байгаа. Улсын Их Хурлын дарга Тамгын газарт иж бүрдлийг хянах, энэ бол албан бичиг байна. Тодорхой тогтоолын төсөл энд хавсрагдаагүй байх тухай нэгдүгээрт хэлсэн. Хоёрдугаарт,  Улсын Их Хурлын гишүүд маань  санал гаргахдаа Үндсэн хуулийн  Хорин тавдугаар зүйлийн 1.6 буюу Улсын Их Хурлын онцгой бүрэн эрхэд заасан Ерөнхий сайд, Засгийн газрын гишүүний болон Улсын Их Хурлаас томилогддог бусад байгууллагын удирдлагыг өөрчлөх, огцруулах эрхийн хүрээндээ гаргаж байгаагаа дурьдаад, мөн Монгол Улсын Их Хурлын тухай хуулийн 7.1.12-т зааснаар Улсын Их Хурлын гишүүн нь Улсын Их Хурлаас сонгогдсон буюу томилогдсон албан тушаалтны илтгэл, сонсгол хэлэлцүүлэх, тэдгээрийг эгүүлэн татах, огцруулах санал гаргах эрхтэй гэдгийг үндэслэсэн байгаа юм. 
Тэгээд Байнгын хорооны даргын хувьд би хуралдаанд асуудлыг та бүхэнд танилцуулахдаа, хэрвээ энэ асуудлыг бид хэлэлцэх эсэхийг нь шууд хэлэлцээд явбал Үндсэн хуульд нийцэхгүй байх байдал харагдаж байгаа юм. Тийм учраас энд жишээ нь,  Засгийн газрын тухай хуульд Ерөнхий сайд, Засгийн газрын гишүүний бүрэн эрхийн хугацаа нь зөвхөн хуульд заасан үндэслэлээр албан тушаалаасаа огцорсон, чөлөөлөгдсөн, нас  нөгчсөн тохиолдолд хугацаанаас өмнө дуусгавар болно гэж заасан. Мөн Ерөнхий сайд өөрөө огцрох болон чөлөөлөгдөх хүсэлтээ Улсын Их Хуралд өргөн мэдүүлсний дагуу шийдвэрлэсэн, эсхүл Засгийн газрыг бүрэн бүрэлдэхүүнээр нь  огцруулахаар Улсын Их Хурал хэлэлцэн шийдвэрлэсэн гэсэн тохиолдолд энэ бүрэн эрхийн хугацаа дуусахаар байж байгаа. 

Мөн Засгийн газрын тухай хуулийн  22 дугаар зүйлд, Ерөнхий  сайд, Засгийн газрын гишүүний өөрийн хүсэлтээр чөлөөлөгдөх, огцрох хуулийн үндэслэлийг заасан байдаг. Үүнээс үзвэл Ерөнхий сайд эрүүл мэндийн шалтгааны улмаас өөрийн хүсэлтээр чөлөөлөгдөх болон Засгийн газрын тухай хуулийн  22.2, 22.3-т заасан үндэслэлээр өөрөө огцрох хүсэлтээ Улсын Их Хуралд тавих, эсхүл  Үндсэн хуулийн 43.4-т, Улсын Их Хурлын гишүүдийн дөрөвний нэгээс доошгүй нь Засгийн газрыг огцруулах тухай саналыг албан ёсоор  тавибал Улсын Их Хурал хэлэлцэн шийдвэрлэнэ гэж заасны дагуу Ерөнхий сайдыг чөлөөлөх, огцруулах асуудал яригдахаар байгаа юм.

Хэдийгээр Улсын Их Хурлын гишүүнд Улсын Их Хурлаас сонгогдсон буюу томилогдсон албан тушаалтны илтгэл, сонсгол хэлэлцүүлэх, тэдгээрийг эгүүлэн татах, огцруулах санал гаргах эрх байгаа боловч Ерөнхий сайдын тухайд Засгийн газрыг огцруулахтай энэ бол дүйж байгаа. Өөрөөр хэлбэл Ерөнхий сайдыг томилсноор Засгийн газрын бүрэн эрх эхэлж, шинэ Ерөнхий сайдлыг томилсноор  Засгийн газрын бүрэн эрх дуусгавар болдог. Тийм учраас Засгийн газрын бүрэн эрх түүний үйл ажиллагаа бол Ерөнхий сайдыг томилсноор эхэлж, дуусгавар болдог учраас Ерөнхий сайд бол Засгийн газрыг огцруулахтай дүйж байгаа. Тэгээд Үндсэн хуульд заасан хязгаарыг давж  дөрөвний нэгээс доошгүй нь асуудал тавьсан нөхцөлд Улсын Их Хурал авч хэлэлцэх хууль зүйн үндэслэл харагдаж байгаа. Энэ талаар ямар жишиг өмнө нь байсан бэ гэхээр, Ерөнхий сайд Наранцацралтыг огцруулах саналыг Улсын Их Хурлын  22 гишүүн тухайн үед тавьж  байсан. Гэхдээ өөр үндэслэлээр Засгийн газар бүрэн бүрэлдэхүүнээрээ огцорсон.  Энэ бол Үндсэн хуулийн тухайн үеийн шаардлагыг хангаж тавьж байсан ийм тохиолдол байгаа. 

Энэ Үндсэн хуульд тавьсан шаардлагыг хангаагүйгээр 9 гишүүн асуудал тавьж байгаа нь анх удаа Монголын түүхэнд ингэж гарч байгаа ийм асуудал.  Үндсэн хууль болон бусад  хуульд Ерөнхий сайдыг огцруулах асуудлыг Улсын Их Хурал өөрийн санаачлагаар авч хэлэлцэх өөр тодорхой зохицуулалт байхгүй байгаа. Төрийн үйл ажиллагаанд хуульд зөвшөөрснөөс бусдыг хориглох гэсэн зарчмаар хандах учиртай учраас би Байнгын хорооны гишүүдэд энэ мэдээллийг хийж байгаа нь, энэ хэлэлцэх эсэх асуудлыг яривал Үндсэн хуульд нийцэхгүй байх ийм алхам руу орж Үндсэн хууль  зөрчих учраас та бүхэнд энэ ирсэн 9 нэр бүхий гишүүдийн албан бичгийг үүгээр танилцуулж байна. Та бүхний энд танилцуулсан ёсоор энэ асуудлаар хэлэлцүүлэх Байнгын хорооны даргын хувьд хэлэлцэж, ярих ийм боломжгүй гэж үзэж байна.
Ц.Батбаяр: Асуулт байна.  Байнгын хорооны дарга аа, Чи мэдээлэл хийх эрхтэй юм уу? 
Ж.Сүхбаатар: Мэдээлэл хийх эрхгүй байна уу? 

Ц.Батбаяр: Эрхгүй шүү дээ, чи. 

Д.Лүндээжанцан:  Их Хурлын дарга Төрийн байгуулалтын байнгын хороонд цохсон учраас
Ц.Батбаяр: Тэгвэл хэлэлцүүлээд явах хэрэгтэй шүү дээ.

Д.Лүндээжанцан: Юу гэж хэлэлцэх юм бэ?  19 гишүүн ирсэн бол  хэлэлцэнэ.

Ц.Батбаяр: Нэг ч гишүүн байсан Үндсэн хуульд заасан байна.   Ерөнхий сайд чинь албан тушаалтан шүү дээ, Их Хурлаас томилогдож байгаа албан тушаалтан. Ганцхан та хуульч биш шүү дээ.

Д.Лүндээжанцан: Чи тэгвэл өдөр болгон тавигдана. Ерөнхий сайд огцорвол, Засгийн газар огцорно гээд заачихсан байхгүй юу? 

Ц.Батбаяр: Яахаараа огцорч болдоггүй юм бэ? тэгвэл. Хуульд чинь байна. Ерөнхий сайд гээд таслал, Засгийн газрын гишүүд энэ чинь албан тушаалтан. Засгийн газар бол өөрөө 

Д.Лүндээжанцан:  Яг энэ  43 дугаар зүйл дээр чинь
Ц.Батбаяр: Та нар ингэж дампууруулахаа боль л доо, Монгол төрийг.  Монгол төрийг дампууруулахаа боль  л доо. Ганцаараа та хуульч биш шүү дээ.

Ж.Сүхбаатар: Мөнх-Оргил гишүүн горимын санал хэлье гэж байна.

Ц.Батбаяр: Би хэлж дуусаагүй байна шүү дээ, Байнгын хорооны дарга аа.

Ц.Мөнх-Оргил: Хэлэлцүүлэг хийх гэж байгаа өөр хэлбэрээр хэлэлцүүлгээ хийх хэрэгтэй. Энэ өнөөдөр хэлэлцэх асуудалд ороогүй. Дарга танилцуулга хийчихлээ. Асуулт байгаа бол дараа нь та нар тусад нь өөр хэлбэрээр асуу. Одоо хэлэлцэх хоёр асуудал руугаа ороод явъя. 

Ц.Батбаяр: Тэгвэл юу гэж ингэж оруулж ирж байгаа юм бэ? Тэгвэл мэдээлэл хийхгүйгээр шууд зарлачих хэрэгтэй шүү дээ, Монголын ард түмэнд. Юу гэж Их Хурлын Байнгын хороон дээр оруулж ирж, худлаа мэдээлэл сонсох гэж хэлж байгаа юм бэ? 

Ж.Сүхбаатар: Та ганцаараа Монголын ард түмэн биш шүү дээ. 
Ц.Батбаяр: Миний ард  өчнөөн мянган монгол хүн байгаа.

Ж.Сүхбаатар: Энд олон гишүүн байна. Энэ ард түмний төлөөлөл чинь энд сууж байна шүү дээ. Ганцаараа л ард түмний төлөөлөл гэж хашгираад байх юм. Ганцаараа ард түмний төлөөлөл болж чадаж байвал түүнийг хүмүүс хэлэх байх.

Ц.Батбаяр: Би юмаа яриад дуусгачихмаар байх юм. Би уг нь асуулт асууя гээд таниас цаг авчихсан шүү дээ.

Ж.Сүхбаатар: Би сая хариулчихлаа шүү дээ, ард түмний төлөөллийн чинь тухай.

Ц.Батбаяр: Ард түмний төлөөлөл мөн шүү дээ.

Ж.Сүхбаатар: Та бид хоёр адилхан ард түмний төлөөлөл шүү дээ.

Ц.Батбаяр: Та нар боль доо, Монгол төр ингэж дампуурах гэж дээ.

Н.Батбаяр: Төрийн байгуулалтын байнгын хорооны эрхэм гишүүдийн өглөөний амгаланг айлтгая.  Сая бид ажлаа хийгээд өрөөндөө сууж байлаа. Тэгсэн чинь Төрийн байгуулалтын байнгын хороон дээр бидний нэр бүхий 9 гишүүдийн өргөн барьсан асуудлыг хэлэлцээд эхэллээ гэхээр нь би гайхахгүй юу? 

Ж.Сүхбаатар:  Хэлэлцээгүй л дээ. Би мэдээлэл хийж, танилцуулсан..

Н.Батбаяр: Уучлаарай. Мэдээлэл хийгдсэн байна уу? хэлэлцэгдсэн байна уу? ямар ч байсан өнөөдөр энэ асуудал энд яригдаж байна. Та энэ тухай сая нэлээн олон тайлбар хэллээ.  Энэ   нь хэлэлцүүлгийн нэг хэлбэр.  Тэгэхээр би нэг зүйлийг гайхаж байгаа юм. Уг нь энэ асуудлыг бид нар өргөн барьсан юм. Тэгээд Улсын Их Хуралд өргөн барихдаа нэг гишүүний бланк дээр өргөн барьдаг шүү дээ.  Тэгээд миний бланк дээр энэ асуудлыг өргөн барьсан юм. Тэгэхээр Улсын Их Хурал дээр мэдээлэл ч хийнэ үү? ярилцлага ч явуулна уу. Бүгдээрээ тэр гишүүнийг урьж байгаад хийдэг. Яагаад бид нарт мэдэгдээгүй юм бэ?  Хэнээс юуг хаах гэж байгаа юм бэ?  Их Хурлын дэгийн тухай хууль байгаа шүү дээ. Асуудал оруулсан хүн нь өөрөө байж байх ёстой гэж. Гэтэл яагаад ингэсэн бэ гэдэг нэг асуудал байна, Сүхбаатар дарга аа, нэгд.
Эхлээд үүний хариултыг авчихаад, тэгээд дараа нь яръя. 
Ж.Сүхбаатар:  Тэгэхээр хэлэлцэх асуудал дээр энэ асуудлыг оруулах боломжгүй байнаа, сая хэллээ. Улсын Их Хурлын дэгийн тухай хуулиар хэдийгээр асуудлыг хэлэлцүүлээд явна гэж байгаа боловч яг энэ асуудлыг хэлэлцүүлэхэд, Үндсэн хуульд  тавьсан шаардлагыг хангахгүй байна. Хэрвээ энэ шаардлагыг хангахгүй байгаа нөхцөлд авч хэлэлцээд, Байнгын хороо хэлэлцэх асуудалдаа оруулаад яваад, хэлэлцээд, хэлэлцүүлгийг эхлэх юм бол Үндсэн хуульд нийцэхгүй буюу Үндсэн хууль зөрчсөн асуудал болно гэж үзэж байна. Энд муу ч , сайн ч гэсэн түрүүн Батбаяр гишүүн хэллээ. Байнгын хорооны даргын хувьд ч тэр, Улсын Их Хурлын дарга ч тэр, аливаа хуралдаануудыг хийхдээ, хуралдааны бэлтгэлийг хангаж оруулдаг. Тэгэхээр энэ хуралдаанд оруулах асуудал нь өөрөө  хуулийн тавьсан шаардлагыг хангахгүй байна. Ийм учраас хэлэлцүүлэх бол таны хэлдгээр асуудал оруулсан  улсуудыг урьж оролцуулна. Би Байнгын хорооны гишүүддээ та бүхний энэ ирсэн албан бичгийг мэдээлж, уламжилж энэ мэдээллийг хүргэж байна. Үүнийг хэлэлцүүлэх боломжгүй учраас.

Н.Батбаяр: Баярлалаа. Хэлэлцүүлэх боломжгүй гэдгийг Байнгын хорооны дарга, эрхэм гишүүн Сүхбаатар үзэж байгаа юм байна л даа. Бэлтгэл хангаагүй гэдгийг одоо бид Их Хурлын гишүүдийн санал . . .

Ж.Сүхбаатар: албан бичигт байгаа л даа, ямар ч тогтоолын төсөл гэж алгаа.

Ц.Батбаяр: Тогтоолын төслийг Их Хурал, Тамгын газар хийдэг юмаа.

Н.Батбаяр: Эхлээд би ярьчихъя. Бид нарын энэ саналыг Монгол Улсын Үндсэн хуулийн дагуу, Улсын Их Хурлын хуулийн дагуу Их Хурлын гишүүд Их Хуралдаа санал оруулж байхад, түүнийг хэлэлцэхгүй гэдэг шийдвэрийг гаргавал Их Хурал өөрөө гаргадаг. Байнгын хороогоор хэлэлцүүлээд, Их Хурлын чуулганаар хэлэлцүүлээд, хэлэлцэх шаардлагагүй гэж үзэх юм бол түүнийг хүлээж авч болно. Хууль хуулиараа явах ёстой. Түүнээс биш, аль нэг Байнгын хорооны дарга би тэгж үзэж байна гэвэл энэ бол Монгол Улсын Үндсэн хууль, Улсын Их Хурлын хуулийг тэгээд Улсын Их Хурлын дэгийн тухай хуулийг зөрчсөн үйл явдал болно. Тийм учраас би ганцхан зүйлийг хэлье. Өнөөдрийн бид нарын тавьсан асуудал бол Монгол Улсын Үндсэн хууль, Улсын Их Хурлын тухай хууль, Улсын Их Хурлын дэгийн тухай хуультай зохицсон байгаа. Үндсэн хуульд Засгийн газрыг огцруулахад  19 гишүүн гэж байгаа болохоос биш, Ерөнхий сайдыг огцруулахад 19 гишүүн санал өргөн барина гэсэн заалт хуульд хаана ч байхгүй, Үндсэн хууль дээр ч байхгүй, Улсын Их Хурлын хууль дээр ч байхгүй, дэгийн тухай хууль дээр ч байхгүй. Харин эсрэгээрээ Үндсэн хуулийн 25.6. дээр  Ерөнхий сайдыг огцруулах эрх байж байгаа.  Улсын Их Хурлын хуулийн 7.1.12-т, Ерөнхий сайдыг огцруулах санал тавих эрх Улсын Их Хурлын гишүүдэд байж байгаа. Дэгийн тухай хуулийн 38 дугаар зүйл дээр Ерөнхий сайд, Засгийн газар, Засгийн газрын гишүүдийг огцруулах асуудлыг хэлэлцэх журам гээд байж байгаа. Өөрөөр хэлбэл Ерөнхий сайд, Засгийн газар гэдэг хоёр өөр субъект ээ. Нэг нь байгууллага, нөгөө дэх нь албан тушаалтан. Түүнийхээ дагуу бид нар ийм асуудал тавьсан. Тийм учраас хэлэлцүүлж өгөхийг хүсч байна.  
Нэгэнт Төрийн байгуулалтын байнгын хорооны хуралд энэ асуудал орж ирсэн бол үүнийгээ хэлэлцүүлээд яваач ээ. Хэлэлцүүлэхгүй гэж байгаа бол та үүнийгээ гишүүдийнхээ саналаар шийдвэрлүүлээч ээ. Ер нь та өөрөө хуульч хүн. Хуульч хүн бол цагаан дээр хараар бичсэнийг мөрдөх үүрэгтэй. Өөрөө юу гэж бодож байгаа нь сонин биш. Тэр тусмаа дарга нар нь танд ямар үүрэг өгсөн нь тэр ч бүр сонин биш. Хуулиа мөрдөх үүрэгтэй. Тэр дагуу энэ асуудлыг хууль номынх нь дагуу хэлэлцүүлж өгөхийг хүсч байна. Баярлалаа.

Ж.Сүхбаатар: Тэмүүжин гишүүн
Х.Тэмүүжин: Одоо энэ чинь хэлэлцүүлэг юм уу, юу юм бэ? ойлгогдохгүй болоод эхэллээ. Үндсэндээ  манай парламент өөрөө ажлаа дутуу хийж байгаагийн л нэг том илэрхийлэл болчихож байгаа юм. Үндсэн хууль дээр байгаа үзэл санаануудыг Улсын Их Хурлын тухай хууль болон дэгийн хууль руугаа бүрэн гүйцэд хуульчилж өгөөгүй болохоор ердийн хууль дээр чинь ингээд үл ойлгогдох байдлууд үүсээд, тэр үл ойлгогдох байдлаас чинь ингээд гишүүд өөрөө, өөрсдийнхөө саналаар тайлбарлаж эхэлж байна. Хэрвээ Засгийн газар, Ерөнхий сайд хоёрыг албан тушаал, байгууллага гэдэг хоёроор нь салгаж ойлгоно гэвэл, энэ чинь Үндсэн хуулийн суурь ойлголтуудтай зөрчилдөөд явчихлаа шүү дээ. Засгийн газар чинь Ерөнхий сайдын кабинет шүү дээ. Түүнээс биш Ерөнхий сайд чинь өөрөө дангаараа албан тушаал биш байхгүй юу? 

Үндсэн хуулийн эрх зүй, Үндсэн хуулийн онол дээр хэлэхдээ, Ерөнхий сайд өөрөө кабинетаа бий болгоод,  Улсын Их Хурлын өмнө Засгийн газар нь биш, Ерөнхий сайд нь хуулийн хэрэгжилтийг хангаж байгаа юм.  Би хэлэлцүүлэг гэдгээр нь ярихгүй байнаа.  Тийм учраас  Засгийн газрын гишүүдийн тал нь огцрохоор Засгийн газар огцордог. Ерөнхий сайд нь огцрохоор Засгийн газар огцордог гээд Үндсэн хууль дээр заагаад өгчихсөн байгаа. Ийм нөхцөлд Засгийн газрын хэмжээний үр дагавар үүсгэж байгаа нөхцөлд 19 гэдэг тоо чинь өөрөө Үндсэн хуулийн заалт байхгүй юу? дөрөвний нэг гэдэг тоо чинь. Уг нь манайд ийм маргааныг урьдчилан хянах байдлаар Үндсэн хуулийн цэцэд байдаг бол Цэц рүү нь явуулчихмаар байна. Гэхдээ манайд ийм процесс байхгүй. Одоо Улсын Их Хурлын гишүүд ойлголцохгүй бол дараа дараагийн Ерөнхий сайдын баталгаа чинь алга болж байгаа шүү, яг үүгээр.  Засгийн газрын гишүүдийн талыг огцруулах хүсэлтийг хүртэл  19 гэдэг тоог шаардахгүйгээр хэлэлцэж болохгүй болчихож байгаа юм, Үндсэн хуулиараа бол. Гэтэл энэ ойлголт чинь ердийн хууль руу орж ирээгүй учраас органик хууль дээрээ тодорхой биш учраас одоо ийм маргаанууд үүсээд эхэлчихлээ шүү дээ. Хэрвээ яг үндсэндээ би бол Сүхбаатар гишүүний байр суурьтай адилхан байна. Үүнийг хэлэлцүүлээд явах юм бол Улсын Их Хурал Үндсэн хууль зөрчсөн болно. Хэлэлцүүлэхгүй гэхээр Хууль зөрчсөн болоод, гишүүдийн бас зөв болчих гээд байгаа ч юм шиг тийм байр суурь руу оччихлоо. 

Үүнийг өөрсдөө дотроо ярьж байж ойлголцохгүй, хэрүүл болгож хувиргах юм бол Улсын Их Хурлын нэр хүнд ч унана, Засгийн газрын нэр хүнд ч унана. Үндсэн хууль зөрчсөн гэдэг үндэслэлээр аль аль нь очоод асуудалд унана шүү. Өөрөө өөрсдийнхөө ухаж байгаа нүх рүү орж байна шүү гэж би хэлж байна.

Ж.Сүхбаатар: Батбаяр гишүүний асуудал дээр шууд хэлэхэд, Байнгын хорооны дарга үзсэн, үзээгүй бодлоороо хандаагүй ээ. Хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуулиар аливаа тогтоолын төсөл, хуульд тавих шаардлага гэж байдаг. Үндсэн хууль болон бусад хууль  олон улсын гэрээний заалттай нийцсэн байх ёстой гэдэг. Түүнийг Тамгын газар хяначихдаг юм. Түүнийг бүр Байнгын хорооны дарга байтугай хянадаг юм. Та бүхэн бол Улсын Их Хурлын чуулганы танхимд шууд гардуулсан. Энэ иж бүрдэл чинь хянагдаагүй, үзэгдээгүй. Тэгээд тавьж байгаа шаардлага, Засгийн газрыг огцруулах асуудал чинь тогтоолын төсөл хэлбэрээр явна. Явсан тохиолдолд Үндсэн хуулийн заалттай нийцэх ёстой. Тэр чинь хянагдах ёстой. Та хэд улс төрийн хариуцлага тооцох гээд байгаа юм уу? хууль зүйн үндэслэлтэй хариуцлага тооцох гээд байгаа юм уу? Хэрвээ хууль зүйн хариуцлага тооцох гэж байгаа бол энэ Цэцээр гэдэг юм уу? хуулийн байгууллагаар тогтоогдох ёстой. Улс төрийн хариуцлагын талаасаа бид үүнийг дэмжихгүй гэж байгаа бол тэр улс төрийн хариуцлагын танхимын зарчмаар яваад, саяны хэлж байгаа үйл ажиллагааныхаа төлөө Улсын Их Хурлын өмнө Ерөнхий сайд хариуцна. Тэгэхдээ танхим үүнийг бас давхар үүрнэ. 
Тэгээд би танд хариултыг хэлээд, гишүүдийн зүгээс зөвшөөрөхгүй байгаа учраас хэлэлцүүлэг  явагдахгүй. Тийм учраас бид хэлэлцэх асуудлынхаа дараагийн асуудалд оръё.

Н.Батбаяр: Санал хурааж шийдэх ёстой, би санал орууллаа. Улсын Их Хурлын гишүүний хувьд санал орууллаа. Миний саналыг Байнгын хорооны гишүүдээрээ санал хураалгаж өгнө үү.

С.Эрдэнэ: Сүхбаатар дарга аа, та энд дарга байж болно. Таны эдлэх эрх, үүрэг, энд байгаа гишүүдийн эдлэх эрх, үүрэг хоёр яг адилхан шүү. Та давуу эрх эдлээд байх юм байхгүй.  Үндсэн хуулийн заалт ярьж байгаа бол би хэлье. Үндсэн хуульд төрийн бүх байгууллага, албан тушаалтнууд зөвхөн хууль дээдлэх зарчмаар ажиллана гэсэн заалт байгаа шүү. Түүнээс хэн нэгний үзэмжээр, хэн нэгний дур сонирхлоор асуудлыг тайлбарлаад байх нь асуудал биш. Та өөрөө хуульч хүн.  Би ч адилхан хуульч. Танд нэг юм хэлэхэд, та өнөөдөр энд асуудал орж ирсэн бол хэлэлцэх эсэхийг санал хураалтаар шийдэх ёстой. Түүнээс та болиулаад, түүнийг наана, цаана болгоод байдаг ч юм биш. Та энд спикерийн үүрэг гүйцэтгэж байгаа болохоос, та энэ гишүүдээс давуу эрх эдлэх танд эрх зүйн ямар ч эрх зүйн ойлголт байхгүй шүү. Тийм учраас одоо энд тийм юм байхгүй, энд ийм юм байхгүй гэж цавчдагаа боль. Тэр цаанаас өгсөн даалгавар байдаг юм бол түүнийгээ хуулийн хүрээнд хэрэгжүүл.

Ж.Сүхбаатар:  Танд энд доромжлоод
С.Эрдэнэ: Доромжлоод байх юм байхгүй, би хуулийн дагуу хэлж байна. Яахаараа би таныг доромжилсон, хуулийн дагуу үг хэлсэн болохоор таныг доромжилдог юм уу? хаашаа юм бэ? 

Ж.Сүхбаатар: Та бусад гишүүдээ доромжилж байна шүү дээ.

С.Эрдэнэ: Юу ярьж байгаа юм бэ? хэнийг доромжилсон юм бэ?  Юу гэж доромжилсон юм бэ? чи тайлбарлачих, би юу гэж доромжилсон юм бэ?  Юу гэж доромжилсон юм бэ? би анх удаа л үг хэлж байна. Чи хүн доромжлоод энд сууж байх юу юм бэ?

Би чамайг илүү эрхгүй гэдгийг л хэллээ.  Чи юунд нь бухимдаад, уурлаад, орилоод байгаа юм бэ? гал унтраах үүргээ чи биелүүлэх гэж байгаа бол хуулийн хүрээнд биелүүл.  

Ж.Сүхбаатар: Чи чаддаг юм бол энд өөрөө  хүрээд ир.

С.Эрдэнэ: Би наадахыг чинь гуйгаагүй, чам шиг, мэдэв үү? би наад суудлыг чинь гуйгаагүй шүү.

Ж.Сүхбаатар: Би хуралдаанаа өөрөө мэдье.

Ц.Батбаяр: Сүхбаатар дарга аа, энэ хэлэлцэх асуудалд чинь байхгүй байна. Таны тараасан юман дотор чинь алга. Таны хэлэлцэх асуудлын жагсаалт дотор алга байнаа.  Танилцуулга хийх ч эрхгүй байна шүү дээ. Танилцуулна гэж байгаа бол энэ дотор байх ёстой шүү дээ, таны тарааж өгсөн юман дотор чинь.

Сүхбаатар дарга аа, таны тарааж өгсөн юман дотор энэ байх ёстой.

Н.Батбаяр: Сүхбаатар гишүүн ээ, Их Хурлын гишүүн аливаа асуудал санаачлах эрхтэй. Түүнийхээ дагуу танай Байнгын хороон дээр та өөрөө энэ асуудлыг эхэлсэн учраас, энэ асуудлыг өнөөдрийн Байнгын хорооны  хуралдаанаар хэлэлцүүлэх асуудлын жагсаалтад оруулж өгөөч гэсэн хүсэлт тавилаа, хэлэлцүүлж өгөөч гэж хэллээ. 

Ж.Сүхбаатар: Хэлэлцэх асуудлаа бид баталчихсан.

Н.Батбаяр: Үүнийг та санал хураалгаж шийдэх ёстой, нэгдүгээрт. Түүнээс чи өөрөө муйхарлаад байх юм бол болохгүй. Муйхарлах тусмаа наадах чинь буруу замаар будаа тээнэ. Тэгээд би хэллээ шүү дээ. Энэ бол Улсын Их Хурлын гишүүдийн бүрэн эрхэд та халдаж байгаа хэрэг шүү. Тэр утгаараа та Үндсэн хууль зөрчиж байгаа хэрэг шүү. Тэр утгаараа танд өнөөдөр ийм эрх байхгүй. 

Ж.Сүхбаатар: Та харин Үндсэн хууль зөрчих гээд байна. Тийм учраас Үндсэн хуулийн зөрчил үүсгэхгүйн тулд арга хэмжээ авч байна. Та Монголын төрд өглөө босч ирээд Ерөнхий сайдад уурлахаараа огцруулах асуудал тавьдаг тийм л жишиг тогтоох гэж хүсч байна шүү дээ.

Н.Батбаяр: Өнөөдрийн хуулиараа тийм юм байгаа, ноёд оо.

Ж.Сүхбаатар: Одоогийн Ерөнхий сайдаад дургүй байж болно. Монгол төрийн Ерөнхий сайд, үе үеийн Ерөнхий сайд нар цаашаа ажиллана.

Н.Батбаяр: Өнөөдрийн Үндсэн хуулиар, Улсын Их Хурлын хуулиар, дэгийн тухай хуулиар Ерөнхий сайдыг огцруулах саналыг нэг гишүүн ч тавих эрхтэй байгаа.

Ж.Сүхбаатар: Наадахыгаа хуулийн сургуулийн оюутнаас очиж асуу, наана чинь тийм юм байхгүй.

Н.Батбаяр: Уучлаарай, би таниас ялгаатай нь Монгол Улсын Үндсэн хуулийг баталсан Ардын Их Хурлын депутат. 

Ж.Сүхбаатар: Хуулиа зөв хэрэглэж, ойлгож сур л даа.

Н.Батбаяр: Энэ хуулийг би өөрөө баталсан.

Ж.Сүхбаатар: Үндсэн хуулиа мөрдөхгүй учраас завхрал гараад байна шүү дээ.

Н.Батбаяр: Үндсэн хуулийн дагуу, би эрхийнхээ дагуу шаардлага тавьж байна. Энэ асуудлыг хэлэлцүүлж өгөх ёстой. Хэлэлцүүлэх эсэхийг гишүүдээр шийдвэрлэ. Хэрвээ гишүүд хэлэлцэхгүй гэж байгаа бол өөр асуудал. Би түүнийг хүлээж авна. Яахаараа та гишүүдийн эрхэнд та халддаг юм бэ. Та яахаараа бусад гишүүдийг санал илэрхийлдэггүй юм бэ? 

Ж.Сүхбаатар: Манай Байнгын хорооны гишүүд ийм санал гаргахгүй байна шүү дээ.

Н.Батбаяр: Би санал гаргаж байна шүү дээ.

Ж.Сүхбаатар: Энхтүвшин дарга
Н.Батбаяр: Нэг асуудлаа дуусчихаад, нөгөө асуудлыг хэлэлцэх үүрэгтэй. Та өөрөө энэ асуудлыг эхлүүлсэн.

Ж.Сүхбаатар: Хуралдаанаа явуулмаар байна.

Н.Батбаяр: Таны хуралдаанд бид нар оруулж саналаа хэлж байна. Энэ асуудал чинь дуусаагүй байна.

Ө.Энхтүвшин: Эрхэм гишүүд ээ. Сүхбаатар дарга руу бас ингэж дайраад байхад хэцүү.  Сая танилцуулга дээрээ Их Хурлын дарга юу гээд өөр рүү чинь цохсон байна вэ? 

Ж.Сүхбаатар: Хууль зүйн дагуу авч үзэх.

Ө.Энхтүвшин: Батбаяр гишүүн Улсын Их Хурлын нэгдсэн чуулган дээр бичгийг Дэмбэрэл даргад өгснөөс хойш зарим гишүүд яриад байсан нь, үүнийг бүрдэл талаас нь хянаж үз. Тэгээд Тамгын газар хариу өгөх ёстой юм байна гэж гишүүд зарим нь яриад байсан. Тэгж ойлгоод байж байтал,  тэгтэл чинь Их Хурлын дарга Байнгын хорооны даргад цохолт хийчихсэн юм байна. Үүнийг  Байнгын хорооны гишүүдэд танилцуул гэсэн ийм цохолтыг хийсэн юм шиг байна. Тийм учраас Байнгын хорооны дарга та бүхэнд ийм  танилцуулгыг хийж байна гэж байна. Түүнээс биш Байнгын хорооны дарга шууд үүнийг хэлэлцүүлээд явах эрх байхгүй юм байна.  Ингэх юм бол Байнгын хорооны дарга өөрөө Үндсэн хуулийг зөрчсөн асуудал руу орчих гээд байна. Гэхдээ үүнийг Байнгын хорооны гишүүдэд танилцуулахгүй байж  болохгүй байна гэдгийг бид нар хоорондоо сайн ойлголцохгүй бол бас хэн нэгийгээ буруутгах гээд ерөөсөө болохгүй.

Тийм учраас үүнийгээ ойлголцоод явах хэрэгтэй. 

Ц.Батбаяр: Би Байнгын хорооны гишүүд хувьд асууж болох уу?  Асууя. Таны танилцуулгаас асууя.

Ж.Сүхбаатар: Дэгийн дагуу явж байна. Дараагийнхаа юмыг дараагийнхаа газраа ярь. 

С.Эрдэнэ: Сүхбаатар аа, чи ингэж давилуун загнаж байж, өөрөө юманд ойчив оо. Эцсийн эцэст яг нарийн яривал,  чи Сонгуулийн ерөнхий хороонд байхдаа ч 

Ж.Сүхбаатар: Битгий шантаажлаарай за юу?   Чи аятайхан байгаарай. 

С.Эрдэнэ: Чи дарга болчихоод хэн юм бэ? чи. Чи бусад гишүүдийнхээ эрхэнд халдах хэн юм бэ чи. Чи Их Хурлын гишүүдийн эрхийг үгүйсгэдэг хэн юм бэ? чи. Дарга болчихоороо ийм болчихдог юм уу? гишүүн байхдаа зүгээр л байсан шүү дээ.
Ж.Сүхбаатар: Чи тэгвэл даргыг нь болиулчихгүй юу даа. Би дарга боллоо гээд яадаг юм бэ?  
С.Эрдэнэ: Чи ийм шогийн амьтан шүү дээ. Дарга болохоор ийм шогийн . . .

Ж.Сүхбаатар: Чи Эрүүгийн элемент царайлчихаад чи өөрөө дуугүй бай.

Бүгд ярь л даа, тэгвэл ярь, ярь.  Монгол төрийн төлөө эхлээд өөрөө зүтгэ, за юу?  Дандаа хулгайч, луйварчин байж, хүмүүсийг дандаа доромжилж байдаг. Хулгайч чинь.
Н.Батбаяр: Байнгын хорооны дарга аа, чи ард түмнээс сонгогдсон Улсын Их Хурлын гишүүдийг  . . .

Ж.Сүхбаатар: Асуудалд адилхан хандаж байна, би ч ард түмний төлөөлөгч. Нэг нь ард түмний төлөөлөгч гэж томрохгүй шүү. 

Н.Батбаяр: Сүхбаатар гишүүн ээ, Их Хурлын нэр бүхий 9 гишүүн асуудал тавьсан. Асуудал тавихдаа албан ёсоор бичгээ тавьсан. Энэ чинь тамгатай, дугаартай.  Өөрөөр хэлбэл тамга, дугаартай гэдэг чинь Тамгын газраасаа визээ авсан.

Ж.Сүхбаатар: Та их олон ярьж байна.  Г.Баярсайхан гишүүн
Н.Батбаяр: Их Хурлын даргад өргөн барьсан. Яагаад Их Хурлын даргад өргөн барьсан юм бэ? Их Хурлын дарга нь Дэд дарга Батхүүг хүлээж ав гэсэн, нөгөө дэх нь зугатаачихсан. Дараа нь Нямаагийн Энхболд чи гараад  авчих гэсэн. Нөгөө дэх нь авахгүй гэсэн. Тэгэхээр нь би Их Хурлын даргаас асуусан. Одоо яах юм бэ? би танд энд авчирч өгөх үү гэж асуусан. Тэгвэл тэгээ, энд авчирч өг гэсэн. Түүнийх нь дагуу би гардуулж өгсөн. 

Энэ асуудлыг оруулсан хүн миний бие байж байгаа. Тэгээд яахаараа асуудал хэлэлцэх үед биднийг урихгүйгээр ингэж ярьдаг юм бэ? Чоно борооноор гэгчээр. 

Г.Баярсайхан: Би байр сууриа илэрхийлье гэж бодож байна. Монгол Улсын Их Хурлын гишүүн ямар ч тохиолдолд байр сууриа илэрхийлээд, тэр гарын үсэг зурсан 9 гишүүний асуудлыг Байнгын хороогоор хэлэлцэх нь зүйтэй байх гэж би хувьдаа бодож байна. Энэ асуудлыг би хэрвээ маргаантай байгаа бол бид нар гар өргөөд, энэ хэлэлцэх, хэлэлцэхгүй асуудлыг шийдээд явах боломжтой гэж хувьдаа харж байгаа. Түүнээс биш Байнгын хорооны даргын өөрийн үзэмжээр үүнийг шийдээд явах боломжгүй асуудал.

Нэгэнт ард иргэдийн төлөөлөл, өөрсдийнхөө бүрэн эрхийнхээ хүрээнд саналаа оруулж ирж байгаа учраас үүнийг өнгөрөөгөөд, чимээгүй дараад явах юм бол харин дараа дараагийн  Ерөнхий сайд нарт ажлын алдаа гарахад түүнийг нүд аниад өнгөрөөгөөд явах ийм бололцоо бүрдүүлж байгаа гэдгийг санах хэрэгтэй шүү. Би бол гар өргөөд шууд үүнийг хэлэлцээд явах нь зүйтэй байх гэж бодож байна.
Ц.Даваасүрэн:  Сүүлийн үед би ингэж ойлгоод байдаг болчихлоо.  Би хуульч, хуульч гэсэн гишүүд маань бас нэг бишээ.  Би намаа нэрээ авч чадахгүй болсноос хойш тэр би хуульч, хуульч гээд байгаа нөхдүүдэд ерөөсөө итгэхээ больсон. Намын нэр бол ерөөсөө ямар ч асуудалгүй гээд байсан, алдчихсан. Тэгэхээр би хуульч гэдгээрээ бусад гишүүдийгээ түрж ингэж шахаж болохгүй ээ нөхөд өө. Бид нар ийм зүйл л оруулж ирээд байгаа шүү дээ. Үндсэн хууль дээр асуудал байнаа. Яагаад гэвэл Засгийн газрыг огцруулахад дөрөвний нэг гэж байна шүү дээ. Гэтэл Засгийн газрыг 39.1-ээр томъёолохдоо, Засгийн газар гэдэг Үндсэн хуульд Ерөнхий сайд гишүүдээс бүрдэнэ гээд хэлчихсэн. Тэгвэл Засгийн газар гэдэг маань Ерөнхий сайд, гишүүдийг бүрэн бүрэлдэхүүнээр нь огцруулбал, дөрөвний нэгээр буюу  19 гишүүн байх нь ээ гэдэг нь ойлгомжтой байгаад байна шүү дээ. Тэгээд Их Хурлын тухай хуулийн 25.6 дээр хэлчихсэн байна шүү дээ. Их Хуралд эрх олгосон. Эрх олгохдоо Их Хурлаас томилогдсон албан тушаалтныг огцруулах эрхийг Их Хуралд өгсөн. Их Хурлын тухай хууль дээрээ Их Хурлын гишүүнд өгчихсөн байгаа шүү дээ. Их Хурлаас томилогдсон албан тушаалтныг. Тэгэхээр Ерөнхий сайд гэдэг бол албан тушаалтан. Засгийн газар гэдэг бол бүтэц. Тийм учраас үүнийг хэлэлцэхээс өөр арга байхгүй.
Үүнийг хэлэлцээд, Үндсэн хуулийн цэцээр дүгнэлт гаргуулах шаардлагатай гэж үзэж байгаа бол энэ өөр хэрэг. Түүнээс биш үүнийг  хэлэлцэх, хэлэлцэхгүй асуудлыг шийдэх гээд ч байгаа юм шиг. Тэгээд Их Хурлын дарга нь хүлээж авахгүй зугатаад л, сүүлдээ Дэд дарга нар нь зугатаад л, Байнгын хорооны хурал дээрээ ийм хачин юм болоод, ингэж Их Хурлын нэр хүндийг бид унагааж болохгүй гэдгийг хэлэх байна. Энэ асуудал дээр анхааралтай хандах ёстой асуудал. Бид нар Үндсэн хууль дээрээ алдаа гаргасан байгаа бол харин үүнийгээ засах ёстой. Түүнээс биш байнгын маргаантай байдал энэ дээр үүсгэж болохгүй. 
Ж.Сүхбаатар: Тэмүүжин гишүүн
Х.Тэмүүжин: Энд гишүүдийн яриад байгаа  яриа чинь Засгийн газрыг огцруулах эсэхээс илүү энэ санал чинь өөрөө хууль ёсны хэлэлцэх эсэх үү гэдэг маргаан болоод байна шүү дээ. Тэгэхээр энэ асуудал чинь Хууль зүйн байнгын хороон дээр эхэлж хагалагдаад, тэнд яригдчихаад, дараа нь Төрийн байгуулалтын байнгын хороо руу орж ирэх ёстой. Асуудлыг Хууль зүйн байнгын хороо руу шидчихээч дээ. Тэгээд Хууль зүйн байнгын хороон дээр Улсын Их Хурлын тухай хууль болон Дэгийн тухай хууль дээр ийм  гарц үнэхээр байгаа юм уу? үүгээрээ явах юм уу? эсхүл Үндсэн хууль дээр байгаа зүйл чинь яг юуг хэлээд байгаа юм бэ? үнэхээр энд кабинетын зарчим байгаа юм уу? байхгүй юм уу? албан тушаалтан гэж үзэх юм уу? үгүй юм уу гэдгийг тэнд мэргэжлийн Байнгын хороо нь яриад, ямар нэгэн байдлаар үнэхээр цэц рүү шинэ практик тогтоогоод тайлбар хүсье гэвэл бас тэгж явж болно. Эсхүл Дээд шүүхээс Үндсэн хуулиас бусдыг Дээд шүүх тайлбар хийж байгаа шүү дээ. Тэгэхээр Улсын Их Хурлын тухай хууль, Дэгийн тухай хууль дээр ийм үл ойлгогдох байдал байна гэж байгаа бол түүнийгээ Дээд шүүх рүү явуулж болно. Цаана нь гарцууд байна шүү дээ. Энд хоёр тал болж хэрэлдэхийн оронд гарцаараа явуулаад, Хууль зүйн байнгын хороо  руу л шидчихээч дээ.

Ж.Сүхбаатар: Сайханбилэг дарга
Ч.Сайханбилэг: Би Байнгын хорооны дарга таныг ерөөсөө ойлгосонгүй. Өнөөдөр орж ирээд унших бичиг шиг баахан юм уншлаа. Уг нь энэ чинь үнэхээр хуулийн асуудал гэж үзээд Хууль зүйн байнгын хороо руу шилжүүлчих л дээ. Би энэ асуудлын зөв үү? буруу юу? тэр Засгийн газар, Ерөнхий сайдыг огцрох үндэслэл байгаа юу? гэдэг тэр огт өөр асуудал.  Бид нар өнөөдрийн энэ хурлаараа ямар жишиг тавих гээд байна вэ гэхээр, цааш цаашдын Монголын парламент, нэг гишүүн Ерөнхий сайдын асуудлыг хөндөнгүүт, бид нар түүнийг нь дандаа ингээд Байнгын хороон дээр хэлэлцэх үү? үгүй юу гэдэг ийм шинэ жишиг тогтоох гээд байна шүү дээ.  1996-2000 онд зөндөө Засгийн газрыг унагаж тоглосон шүү дээ. Дараа нь зөндөө засаг унасан. Тэгэхдээ арай ийм дампуу байдалд хүрч ирж тоглож байгаагүй шүү. Одоо энэ арай дэндүү байдалд очлоо. Засгийн газар сул байх ёстой, Гүйцэтгэх засаглал дээр хяналтаа тавих ёстой гэж, парламент бид нар зөндөө ярьдаг. Одоо ингэж Ерөнхий сайдыг  минимум нэг гишүүн асуудлыг нь хөнддөг энэ тогтолцоо руу орох юм бол энэ засаг чинь Япон шиг сар болгон солигдож байдаг ийм балай юмруу явна шүү дээ. Ийм Үндсэн хуулийн суурь руу дайрсан, ийм призидентийг тогтоогоод, тэгээд хэлэлцүүлэг ч юм шиг, үгүй ч юм шиг, хэрүүл ч юм шиг ийм хачин юм руу оруулах гээд байх юм. Одоо наадахаа хурдан зогсоогоод, дараагийн асуудалд ороод, Хууль зүйн байнгын хороон дээр энэ маргаанаа хийнэ биз дээ. Тэгээд хүн болгоныг яриулна гээд. Одоо үүнийг хэлэлцэх үү? үгүй юу гээд гар өргөдөг чинь өөрөө бид нар шууд Үндсэн хуулийнхаа юм руу л орж байна гэсэн үг. Одоо ямар хэлэлцүүлэг хийх гээд дараа дараагийн хүн үг хэлэх гээд байгааг ойлгохгүй байна.

Ө.Энхтүвшин: Энэ айхтар ийм маргаан болчихсон учраас эндээс ойлголцож л гарах ёстой. Одоо шууд тасалъя, дараагийн асуудалд оръё ч гэдэг юм уу? эсхүл заавал хэлэлцүүлэх ёстой гэдэг чинь өөрөө бас хоёр туйл руу яваад байна. Сая Их Хурлын дарга юу гэж цохсоныг би сая лавлалаа. Тэгэхээр Байнгын хорооны даргад энэ асуудлыг хууль зүйн үүднээс  шийдвэрлэ гэсэн юм байна. Тэгэхээр Байнгын хорооны дарга юу гэж үзсэн бэ гэхээр, эхэнд ирц их өндөр байгаа учраас Байнгын хорооны гишүүдийн ирц их өндөр байгаа учраас үүнийг ямар ч байсан танилцуулъя. Тэгээд энэ маань Үндсэн хуульд нийцэхгүй байгаа учраас хэлэлцүүлэгт оруулахгүй гэдэг тийм танилцуулгыг сая Байнгын хорооны дарга хийж байна. Тийм учраас үүнийг хэлэлцүүлгийн асуудалд оруулаагүй, харин Хууль зүйн байнгын хороогоор эхлээд хэлэлцүүл гэвэл миний бодоход, би хуульч биш л дээ.  Үндсэн хуульд ганцхан заалт байна. Монгол Улсын Ерөнхий сайд Үндсэн хуулийн заалтыг зөрчсөн гэсэн дүгнэлтийг хэрвээ Цэцээс гаргаад ирсэн бол эхлээд ёстой Хууль зүйн байнгын хороогоор орох байх гэж бодож байна. Тэгэхээр энд тийм дүгнэлт байхгүй, тэр бол тусдаа асуудал. 

Тийм учраас Байнгын хорооны дарга  энэ Үндсэн хуульд нийцэхгүй байгаа учраас үүнийг хэлэлцүүлэх учиргүй юм. Тэгэхдээ Байнгын хорооны гишүүдэд танилцуулж байна гэдэг шийдвэрийг гаргаж байгаа юм байна гэж ойлголоо. Ингээд л ойлголцоод явбал яасан юм бэ?  Байнгын хорооны даргад цохсон юм байна. Хууль зүйн дагуу хууль зүйд нийцүүлэн шийдвэрлэ гэж. Тэгэхээр хуульд нийцэж байна гэж үзэж байгаа бол энэ асуудлыг Байнгын хороогоор хэлэлцүүлээд явах нь зүйтэй гэдгийг Байнгын хорооны дарга гаргана. Нийцэхгүй байна гэж үзэж байгаа бол түүнийгээ гишүүддээ танилцуулаад явъя гэсэн ийм  санаагаар сая танилцууллаа гэж ойлголоо. 
Д.Лүндээжанцан: Их Хуралд байгаа хэдэн гишүүдэд итгэхгүй байж болно. Гэхдээ Үндсэн хуулийн 43 дугаар зүйлд тусгайлаад заагаад өгчихсөн байна. Бусад заалтууд нь Их Хурлын гишүүний ерөнхий бүрэн эрх, хэлэлцэх процедур, Засгийн газрыг огцруулах, Ерөнхийлөгч, Цэц, харъяа байгууллагууд, Их Хурлын удирдлага, Их Хурлын гишүүн бүх юмыг процессынхоо хуулиар заагаад өгчихсөн. Тэгэхээр  43 дугаар зүйлд болохоор Ерөнхий сайд бүрэн эрхээ хэрэгжүүлэх боломжгүй гэж үзвэл хугацаа дуусахаас өмнө огцрох тухайгаа Ерөнхий сайд, Улсын Их Хуралд өргөн мэдүүлж болно. Нэг. Ерөнхий сайд эсхүл Засгийн газрын гишүүдийн тэн хагас нь нэгэн зэрэг огцорвол Засгийн газар бүрэлдэхүүнээрээ огцорно гол заалт нь энэ. Ерөнхий сайд огцрох юм уу?  үүнийг ойлгохыг хүсэхгүй байна. Хоёр, Их Хурал Засгийн газрыг огцруулахыг өөрөө санаачилсан болон Ерөнхийлөгчийн санал, Ерөнхий сайдын мэдэгдлийг хүлээн авснаас хойш  15 хоногийн дотор заавал хэлэлц гээд Үндсэн хуулиараа заагаад өгчихсөн. Гуравт нь, Их Хурлын гишүүдийн дөрөвний нэгээс доошгүй нь Засгийн газрыг огцруулах тухай саналыг албан ёсоор тавибал Улсын Их Хурал хэлэлцэн шийдвэрлэнэ, энэ бол Ерөнхий сайд огцорвол Засгийн газар огцордог юм байна. Засгийн газрыг дөрөвний нэгээр огцруулах асуудлыг тавьдаг юм байна,  19-өөс доошгүй.  Энэ гэдэс дотор руу нь орохгүй, тэр өөр хэрэг. Та нарын тавьсан асуудлыг хэлэлцээгүй байна.

Харин яг үүнийг хэлэлцэхэд манай Байнгын хороо Үндсэн хуулийг зөрчих гээд байна. Ийм учраас хэлэлцэх боломжгүй байна гэж би Сүхбаатар даргыг ярилаа гэж ойлгоод байна. Үүнийг  юм ойлгож байгаа хүн болгон эрүүл саруулаар үзвэл хэнд ч гэсэн ойлгомжтой асуудал. Ерөнхий сайд огцорвол Засгийн газар огцорно. Засгийн газрыг огцруулах саналыг дөрөвний нэгээр тавина. Тийм учраас Ерөнхий сайд, Засгийн газар гэдэг бол тэн хагас нь. Энэ 2-З бол ерөөсөө нэг юмны хоёр тал.  Тэгээд үүнийг дөрөвний нэгээр тавина,  19 гишүүн. Тэр дотор нь юу бичигдсэн яасныг хүн болгоны асуудал. Энэ дээр хүн өөрсдийнхөө үзэмжээр тавина.

Ж.Сүхбаатар: Үндсэн хуульд  19-өөс доошгүй гишүүн тавибал хэлэлцэж эхэлнэ гэдгээр байгаа шүү дээ. 

Ц.Батбаяр, Н.Батбаяр гишүүн хэлээд энэ асуудлыг дуусгая. Мөнх-Оргил гишүүн.

Ц.Батбаяр: Төрийн байгуулалтын байнгын хорооны дарга аа, асууя. Өнөөдрийн таны энэ хэлэлцэх асуудал дотор чинь танилцуулна гэсэн юм нэгдүгээрт нь юу ч алга.  Ингэж чоно борооноор ч гэдэг юм уу? дандаа юмыг бултаж хийхээ төр болимоор байна шүү дээ. Бид төрд  юмыг үнэн зөв, ил тод ярчихъя гэдэг үүднээс яриад байгаа шүү дээ. Түүнээс хэн нэгэн хүний мууг үзье гэдэг асуудал, өнөөдөр Монгол төр хариуцлагатай байх ёстой юм. Монгол төр өөрөө, монголчууд бид өөрснөө, Их Хурал өөрөө хариуцлагатай байхгүй бол энэ Монголын ард түмэнд мянган хариуцлага яриад нэмэргүй ээ. Тийм  л үүднээс бид үүнд хандаад байгаа юм.
Нөгөө нэг асуудал өнөөдөр, бид нарын тавьсан бичиг дотор байгаа.  Та нарын яриад байгаа бичигт. Энэ Монгол Улсын Ерөнхий сайд чинь  аль нэгэн гадаад улсын компанитай хамтраад Их Хурлынхаа эсрэг мэдэгдэл хийчихлээ шүү дээ. Бид 57 дугаар тогтоолыг хэрэгжүүлээч гэж шаардлага тавьсан болохоос бид өөр юм хийгээгүй биз дээ. Тэр 57-гийн эсрэг Засгийн газар чинь хувийн компаний өөрснийх нь боловсруулж өгсөн тэр бичгийг манай  Хэрэг эрхлэх газрын дарга  холбогдох улсууд нь тэр бэлэн бичиж ирсэн бичгийг орчуулаад Монголын ард түмэнд тараачихлаа шүү дээ. Энэ чинь өөрөө хууль зөрчөөгүй юм уу?  та Ерөнхий сайдын хэвлэлийн албанаас асуугаарай. 

Ж.Сүхбаатар: болсон уу? 

Ц.Батбаяр: Болоогүй байна. Би юмаа ярьчихъя. Би тань руу давшихгүй ээ. Тийм учраас өнөөдөр бид энэ асуудлыг л тавиад байгаа юм. Ерөнхий сайд хууль зөрчөөд байнаа, энэ болохгүй байнаа гэдгийг л яриад байгаа шүү дээ. Түүнээс бид өөр ямар нэгэн асуудал яриагүй шүү дээ.  Монгол төр өөрөө хүчирхэг чадавхитай байж бусдад нөлөөлдөг юм. Би гэрийн эзэн хүн, би гэртээ өөрөө хүчирхэг байж  гэр орноо, ах дүүгээ авч явнаа даа.  Яг түүнтэй ялгаагүй шүү дээ. Тийм учраас өнөөдөр энэ хэлэлцүүлгийг танилцуулга гэж, та өөрөө битгий хууль зөрчөөж, хүний өмнөөс битгий шоконд орооч. Чи бид  хоёр сайхан найзууд, би өнөөдөр муудна, маргааш найзлаад л явна.

Ж.Сүхбаатар:  Би бол Засгийн газрыг огцруулах эсэх дээр санал гаргахыг чинь хязгаарлах гэж оролдоогүй ээ. Үндсэн хуульд заасан  19-өөс доошгүй гишүүн гарын үсгээ цуглуулаад, Засгийн газраа огцруулах тавина уу? Ерөнхий сайдыг огцруулах асуудал тавих чинь нээлттэй. Энд чинь хааж боож байгаа юм байхгүй. Гол нь энэ хэмжээндээ хүрэхгүйгээр 9 гишүүн байна. Тэгэхээр үүнийг хэлэлцүүлбэл Үндсэн хууль зөрчих нь ээ гэж хэлээд байгаа юм. Түүнээс миний шок элдэв юм бол байгаад, би тэгээд санаа зовохгүй байна шүү дээ. Энэ Үндсэн хуульд нийцэхгүй юм уу? зөрчсөн алхам хийлгэхгүйн тулд, энэ Байнгын хорооны даргыг зарим хүн бол янз бүрээр хэлж байна. Одоохондоо Байнгын хорооны дарга хийж байгаагийн хувьд Үндсэн хууль зөрчсөн алхам хийлгүүлэхгүй санаатай ингээд сууж байна. Энэ бол хувь хүмүүсийн хоорондын харилцаа биш, таны хэлдэг үнэн. 

Н.Батбаяр: Би сая Улсын Их Хурлын дарга Дэмбэрэлийн энэ бид нарын саналыг хүлээж аваад, Их Хурлын Тамгын газарт өгсөн  чиглэлийг авч үзлээ. Тэгэхээр энэ дээр ингэж  цохсон байна. Төрийн байгуулалтын байнгын хорооны дарга Сүхбаатар, Хууль зүйн байнгын хорооны дарга Одбаярт. Хууль зүйн дагуу авч үзэх. Дэмбэрэл.  10 дугаар сарын 20-ны өдөр, 17 цаг 40 минут гэж байна. Манай хүн чинь төрийн албаны хашир хүн. Он, сар, өдөр, цаг минуттай нь тавьсан байна. Тэгээд хууль зүйн дагуу авч үзнэ гэдэг  чинь Их Хурлын дэгийн хуулийн дагуу, Үндсэн хуулийн дагуу, Улсын Их Хурлын  дагуу авч үзээ гэсэн үг. Үүнийг бүх хуулийн дагуу тавьсан байна. Бид нарын хуулин дээр  25.6-г үндэслэсэн байгаа юм. Лүндээ гишүүн бол 43.4-ийг яриад байгаа юм. Энэ чинь хоёр өөр заалт. Хоёулаа Үндсэн хуулийн заалт. Бид нар саналаа тавьчихлаа,  түүнийг чинь авч хэлэлцэх үүрэгтэй Их Хурал. Хэрвээ хэлэлцэх сонирхолгүй байх юм бол түүнийгээ шулуухан хэлчих л дээ.  Тэгэхээр та  нарын нүүр царай чинь улам тодрох болно. Юунаасаа айгаад байгаа юм бэ? үүнийг хэлэлцүүлэхээс. Хэлэлцүүлчих. Тэгээд хэлэлцүүлээд нэг тийш нь тавь. Үнэхээрийн Тэмүүжингийн хэлж байгаа үнэн үү? үнэн. Юу вэ гэхээр, өнөөдөр Үндсэн хуулийн энэ заалтууд маань цаашаа яаж явж байгаа вэ гэхээр тэд нар нь бүрэн төгс биш байгаа асуудлаас болж байна гэж.  Тэмүүжин гишүүн ээ, Үндсэн хуульд юу гэж бичсэн бэ гэхээр, Засгийн газар бол Ерөнхий сайд, гишүүдээс бүрдэнэ гэж байгаа. Түүнээс биш  Засгийн газрын Ерөнхий сайдын кабинет гэсэн заалт чинь хууль дээр байхгүй. Түүнээс хүн болгон өөр өөрийнхөөрөө ойлгоод байгаа юм. 
Тэгэхээр үүнийгээ бидний хүсэлтийг аваад хэлэлцүүлчихээ. Ямар шийдвэр гаргахыг, тэр бүгдийг чинь  бид нар хүндэтгэн хүлээж авнаа. Гагцхүү хэлэлцэхээс татгалзаад, би мэдэж байна гээд буцаана гэвэл энэ асуудал чинь буруу тийшээ явчих гээд байна. Эцсийн дүндээ хүн хэлээрээ, мал хөлөөрөө гэж, бид нар хоорондоо хэлэлцэж шийдэхгүй бол энэ төрд чинь хэн шийдэх юм бэ? Үгүй бол дахиад энэ асуудлыг Рио-Тин-То, Айвенхоу майнзаар шийдүүлэх гэж байгаа юм уу? Ерөнхий сайд сурсан зангаараа. Тэгмээргүй байнаа, Монголын төр гэж өнөөдөр байгаа бол энэ асуудлаа эндээ хагалаад шийдэх ёстой. Шаардлагатай бол ямар ч шийдвэр гаргаж болно. Шийдвэрийг гагцхүү хуулийн дагуу, олонхиороо шийдсэн байх ёстой. 

Ж.Сүхбаатар: Би бол Үндсэн хуульд захирагдаж байна. Өөр үг би сонсохгүй гэж бодож байна.

Н.Батбаяр: Та үүнийг хэлэлцүүлэх үүрэгтэй. 

Ж.Сүхбаатар: Гэхдээ надыг Үндсэн хууль хэлэлцүүлэхийг зөвшөөрөхгүй байна шүү дээ. Таниас гадна өөр том дарга байна шүү дээ, Үндсэн хууль гэж.

Н.Батбаяр: Уучлаарай, би хэлсэн шүү дээ. Үндсэн хуулийг би өөрөө баталсан юм, чамаас ялгаатай нь.  Тэгээд тэнд юу гэж явж байна вэ гэхээр, Үндсэн хууль дээр Ерөнхий сайдыг огцруулах эрх нь Их Хуралд байж байгаа. Үүнийхээ дагуу явчихаас айгаад байгаа юм. Юундаа айгаад байгаа юм бэ? 

Мөнх-Оргил оо жаахан хүлээж бай даа.

Ц.Мөнх-Оргил: Би бас үг хэлье. Та түрүүнээс хойш 4 дэх удаагаа ярьж байна шүү дээ.

Н.Батбаяр: Энэ асуудлыг оруулж ирсэн хүн нь миний бие. 

Ц.Мөнх-Оргил: Та оруулж ирлээ гээд 4 удаа ярихгүй шүү дээ. Би нэг удаа ярьж болно биз дээ? Адилхан гишүүд. 

Н.Батбаяр: Нэгийгээ дуусахаар нөгөө дэх нь ярьж бай л даа. Чи хуульч хүн байна, залуу хүн байна. Тийм биз дээ? 

Ганц юм хэлье. Үндсэн хууль, Улсын Их Хурлын тухай хууль, Дэгийн хуулийн дагуу тавьсан асуудлыг минь хэлэлцүүлж өгөөч гэж хүсч байна. Өөр хүсч байгаа юм алга. 

Ж.Сүхбаатар: Ойлголоо, Мөнх-Оргил гишүүн.

Ц.Мөнх-Оргил: Баярлалаа. Энд хуулиудын хооронд зөрчил, Үндсэн хууль, бусад хуультайгаа зөрчилдөөд байгаа юм байхгүй ээ. Энэ  чинь маш ойлгомжтой, тодорхой асуудал байна шүү дээ. Сүхбаатар даргын хэлэлцүүлж болохгүй юм байна гэдэг дүгнэлтийг би хүлээн зөвшөөрөх ёстой юм байна гэж бодож байна. 
Засгийн газартай, Ерөнхий сайдтай хариуцлага тооцож болно. Ном журмынхаа дагуу л тооц л доо. Засгийн газрыг огцруулах гэж байгаа бол 19 хүнийхээ гарын үсгийг цуглуулаад ир. Ерөнхий сайдыг огцруулах гэж байгаа бол Үндсэн хуульд заасан байгаа Цэцийн дүгнэлтийг оруулаад ир. Ерөөсөө ийм л хоёр заалт байгаа юм. Үндсэн хуулиас илүү өөр ямар хууль бидэнд байна вэ? Үндсэн хууль дээр тодорхой бичсэн юмыг өөр хуулиар тайлбарлаад, өөр хуулиар зохилдуулаад байх юм байхгүй шүү дээ.  Одоо бид нар үүнийг ямар нэгэн байдлаар хэлэлцээд эхлэх юм бол  түрүүн Сайханбилэг гишүүн хэллээ шүү дээ. Маргааш нөгөөдөр нь хэн ч 19 хүнээс доош, 1, 2, 5 хүн Засгийн  газрыг огцруулна, Ерөнхий сайдыг огцруулна гээд асуудал оруулаад ирдэг, түүнийг нь Байнгын хороод хэлэлцээд байдаг ийм Үндсэн хуулийн зөрчил рүү орно. Монгол төрийн Засгийн газар гэдэг чинь тогтвортой ажиллах ёстой юм гээд Батбаяр гишүүний таны хамтран баталсан Үндсэн хуульд чинь 19 хүн гээд заачихсан байж байна. Үүнийгээ л баримтлах ёстой байх. 

Ж.Сүхбаатар: Батбаяр гишүүн ээ, 9 гишүүнээ хүндэтгэхгүй биш,  хүндэтгэж үзсэн. Их Хурлын Тамгын газраар хариу өгүүлэх ёстой гэсэн Улсын Их Хурлын гишүүдийн байр суурь, нэлээдгүй гишүүдийн байр суурь байсан. Харин Байнгын хорооны хувьд үүнийгээ  албан ёсоор Их Хурлын 9 гишүүндээ хүндэтгэлтэй хандаж, таны хэлдгээр асуудал тавьсан учраас  хуулийн зөрчилгүй байлгах, Үндсэн хууль зөрчихгүй байх, дээр нь та бүхний албан бичигт тавьсан асуудлыг бид бас тэнд асуудлыг энэ гишүүдээ танилцуулахгүй байж болохгүй байгаа учраас ийм асуудлаар мэдээлэл, танилцуулга хийгдсэн. Тэр таны хэлдэг ороогүй гэж байна. Бусад асуудлын хүрээнд энэ Даргын дэргэдэх зөвлөл дээр  яригдсан байсан асуудал.
Даваасүрэн гишүүн
Ц.Даваасүрэн: энэ бол Үндсэн хууль дээр маргаантай асуудал гэдгийг бид тал талдаа бодох ёстой шүү. Түүнээс биш нэг хэсэг нь яагаад ч юм бэ? сонин байдал руу орчихож байна шүү дээ. Улайраад, хамгаалаад байгаа ч юм шиг, нэг хэсэг нь асуудлаа тавиад байгаа ч юм шиг. Тэгэхээр хуульд захирагдах ёстой гэдэг дээр би санал нэг байна. Тэгэхээр ийм л асуудал байгаа юм. Жишээлбэл, Ерөнхий сайд нэг алдаа гаргая, саяных шиг, тэгэхдээ бүр ноцтой алдаа гаргая. Улс орны тусгаар тогтнолд харшилсан алдаа гаргая. Тэгвэл яах юм бэ? өөрөө саналаа ирүүлээ, аль эсхүл  19-ийг бүрдүүл гээд суух юм уу? 

Ж.Сүхбаатар: Үндсэн хуулийн цэцэд хандана шүү дээ.

Ц.Даваасүрэн:  Ерөнхий сайдыг огцруулах дээр алга, Ерөнхийлөгчийн асуудал дээр байна.  Ерөнхийлөгчийг огцруулах асуудал  дээр Цэцийн дүгнэлттэй байна гэсэн байсан, хууль зөрчсөн эсэх нь. Мөн Их Хурлын дарга дээр байнаа. Цэцийн дүгнэлттэй байя гэж байна. Гэтэл Ерөнхий сайдынх дээр Засгийн газрын тухай хууль дээрээ ч тэр алга байна. Энэ чинь зүгээр л Цэцийн бүрэн эрхийн асуудлыг ингэж хольж хутгаж болохгүй. Тэгэхээр яг энэ дээр хуулийн дагуу авч үзэх юм бол үнэхээр бид нар жинхэнэ хууль зүйт хуулиа дээдэлдэг төртэй юм бол Үндсэн хууль дээр үнэхээр цоорхой байна. Яагаад гэвэл Их Хурлын тухай хуулийн  7.1.12 дахь Улсын Их Хурлын гишүүнд олгосон эрх чинь Үндсэн хуулийн 25.6-аар баталгаажиж байна гэж бид хэлээд байна шүү дээ. Тийм учраас Ерөнхий сайдыг огцруулах тухай асуудлыг  Дэгийн хуулиараа Төрийн байгуулалтын байнгын хороо гэсэн байхад, одоо Хууль зүй рүү явуулъя гээд бид нар хуулиа үл хүндэлсэн, дураараа ханддаг тийм байдал байж болохгүй.

Бид Улсын Их Хурлын гишүүд ижилхэн тэгш эрхтэй, нэг зүйлд захирагдах нь хууль. Тийм учраас хуулийг ганц хүн жишээ нь би ингэж шийдэж байна гэж болохгүй. Хэрвээ Төрийн байгуулалтын байнгын хороонд танилцуулсан юм бол Төрийн байгуулалтын байнгын хорооны дарга бол би зохион байгуулдаг гэж ойлгож байна, би ч гэсэн Байнгын хорооны дарга хийж байсан. Би Байнгын хорооны дарга байхдаа гишүүдийнхээ л гаргасан хамтын шийдлээр Байнгын хороогоор шийдвэрлэдэг байсан. Түүнээс би ингэж үзлээ, би ингэлээ, үүнийг буцаалаа гэж хэзээ ч нэг ч удаа шийдэж байгаагүй.

Ж.Сүхбаатар: Би тэгж хэлээгүй шүү.

Ц.Даваасүрэн: Тэгээд хэн шийдвэр гаргах гээд байгаа юм бэ? 

Ж.Сүхбаатар: Ер нь Байнгын хорооны дарга хуралдааны юмыг оруулдаг биз дээ.

Ц.Даваасүрэн: Тэгээд үүнийг хэн буцаах гээд байна вэ? 

Ж.Сүхбаатар: Хэн буцаах гэж байна вэ гэхээр Байнгын хорооны гишүүд, энд чинь хүн байна шүү дээ. 

Н.Батбаяр: Сүхбаатар аа, хүн байгаа бол санал хурааж байж буцаа. Одоо бол чи санал хураалгахгүй буцаах гээд байгаа биз дээ?

Ж.Сүхбаатар: Мөнх-Очир гишүүн. 

Санал хураавал хууль зөрчих гээд байна шүү дээ.

Э.Мөнх-Очир: Асуудал тавьсан гишүүдээ бид нар хүндэлж байгаа шүү дээ. Даваасүрэн гишүүний хэлж байгаагаар үнэхээр нэг талдаа гарчихаад байгаа юм уу? нөгөө талдаа гарчихаад байгаа юм байхгүй байгаа. Бид нар ярьж байгаа. Энэ асуудлыг бид нар урьд нь ч ярьж байсан. Харин өнөөдөр 9 хүн болоод бас энэ Оюутолгойтой ч холбоотой, Таван толгойтой холбоотой асуудлуудаар яриад явж байгаад баярлаж байна. Яагаад гэвэл тухайн үедээ энэ гэрээнүүдийг батлаад явж байхад та нар санаж байгаа. Тэр Эрдэс баялгийн зөвлөл дээр ч тэр, тэр ажлын хэсэг дээр ч тэр, юм яриад намайг явж байхад хэн дэмжсэн бэ? тэгэхэд та нараас.  Яагаад энэ асуудлыг тэгж тавиагүй юм бэ?  Харин өнөөдөр сэрсэнд чинь баярлалаа.  Тийм болохоор энэ асуудлыг оруулж ирэх гэж байгаа бол энэ асуудлаа хуульд нь нийцүүлээд оруулж ирэх нь зүйтэй гэж бид нар яриад байгаа юм. Түүнээс хамгаалаад байгаа, хаацайлаад байгаа юм байхгүй.  Хуульд нь нийцүүлээд оруулаад ирээ, тэгээд хэлэлцье. Тийм болохоор энэ дээр Сүхбаатар дарга та, миний хувьд уг нь өнөөдөр мэдээлэл хиймээргүй байсан юм. Тэгэхдээ одоо хийчихсэн юм чинь, одоо ингээд хаагаад дараагийн асуудалд ормоор байна.

Бор-Өндөрийн оршин суугчдын асуудлыг шийдмээр байна. 

Ж.Сүхбаатар: Одоо манай гишүүдээс зарим нь ингээд санал гаргаж байна. Оруулж ирж ярьдаг нь ч бүр буруу хууль зөрчиж байна гэж үзэж байна.

Энэ мэдээллийн асуудлыг ингээд дуусгая.

Н.Батбаяр: Сүхбаатар дарга аа,  та энэ асуудлыг хэлэлцүүлсэнгүй. Хэлэлцүүлэхгүй байх шийдвэрийг та дангаараа гаргалаа. Ингэснээрээ та Их Хурлын тухай хуулийг зөрчиж байгаа шүү. Тийм учраас энэ дээр Дэмбэрэл дарга бичсэн байна. Төрийн байгуулалтын байнгын хорооны дарга Сүхбаатар . . .

Ж.Сүхбаатар: Та Үндсэн хууль зөрчих алхам руу ороод байна шүү дээ, би таныг хамгаалж байна шүү дээ. Та Үндсэн хууль зөрчсөн гээд асуудал үүснэ шүү дээ, та нарын 9 гишүүн.

Н.Батбаяр: Та намайг хамгаалдаг ч юм биш, би ч таныг хамгаалдаг юм биш. Та гагцхүү Их Хурлын гишүүдийн тавьсан саналыг энэ Байнгын хороогоор хэлэлцүүлэх үүрэгтэй. 

Ж.Сүхбаатар: Би гишүүдээ хамгаалах ёстой шүү дээ, таныг бол хамгаалах ёстой байхгүй юу? миний ажлын чиг үүрэг.

Н.Батбаяр: Таныг хэлэлцүүл гээд  Их Хурлын дарга цохсон байна. Тэгэхэд та үүнийг дангаараа зохицуулж байгаа юм. Тэгээд яахав, танай намын бүлгээс тийм шийдвэр гарсан юм гэнэ билээ. Намынхаа төлөө явж байгаа хүний дүрийг эсгэж, төрийг унагах гэж байгаа бол энэ чинь хол явахгүй, хүү минь. Чи хамгийн бага нь шүү дээ, манайхны. Чөтгөрийн бага нь адтай гэгчээр чи уг нь овоо гайгүй залуу. Гэхдээ чи өнөөдөр энэ асуудал дээр намынхаа удирдлагын дагуу ингэж явж байгаа нь чи өөрийгөө жаахан сэвтүүлж л байна, миний дүү. Гэхдээ удахгүй энэ асуудал хэлэлцэгдэнэ гэдэгт итгэл төгс байна. Яагаад гэвэл Монгол түмэн оюун ухаантай. Өнөөдөр ганцхан ч Байнгын хорооны даргатай юм биш. Тийм учраас би дахиад хүсье, гишүүдээс. Хуулиндаа, Байнгын хороо долоо хоногийн дотор хэлэлцэнэ гэсэн заалттай, Байннгын хороо үүнийгээ зөрчих юм бол хууль зөрчсөн асуудалд орно. Хууль зөрчсөн асуудал болох юм бол юунд хүрэх вэ гэж. Ингээд энэ чинь Монгол Улсыг Үндсэн хуулийн  хямрал руу хүргэнэ шүү. Тэгэхэд юун Засгийн газартай, манатай болно. Ингээд ярих юм бол дараа нь энэ Засгийн газартайгаа хариуцлага тооцохгүй, энэ хуулиа биелүүлж чадахгүй байгаа энэ Их Хурал тарах ёстой гэдэг асуудал гарч ирнэ. Үүнийгээ бодоорой. Жижиг чулуугаар том чулууг хамгийн жижигхэн  нь болсон Сүхбаатар хөндөж байна шүү. Дэмбэрэл дарга хашир хүн учраас чамд цохчихсон байна. Чи гэнэдэж байна. Гэнэдсэн алдаагаа миний дүү засна гэдэгт итгэж байна.

Ж.Сүхбаатар: Энд ах, дүүгийн харилцаа байхгүй ээ.  Бямбацогт гишүүн
Н.Батбаяр: Энэ асуудалтай холбогдуулан өнөөдөр 9 гишүүн хэвлэлийн бага хурал хийх болно.

С.Бямбацогт: Гишүүдийн энэ өдрийн амар, амгаланг айлтгая.

С.Бямбацогт: Монгол Улсын Их Хурлын гишүүн Ганхуяг, Бямбацогт нарын гишүүд, Монгол Улсын Их Хурлын тухай хуульд өөрчлөлт оруулах тухай болон Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийг өргөн барьж байгаа юм.

Хуулийн төсөл боловсруулах үндэслэл, шаардлага нь Монгол Улсын Үндсэн хуулийн 41 дүгээр зүйлийн 41.1-д, Ерөнхий сайд, Засгийн газрыг удирдаж, төрийн хууль биелүүлэх ажлыг Улсын Их Хурлын өмнө хариуцна гэж, мөн зүйлийн 41.2-т, Засгийн газар үйл ажиллагаагаа Улсын Их Хуралд тайлагнана гэж. Засгийн газрын тухай хуулийн 7 дугаар зүйлийн 8 дахь хэсэгт, Хууль,  Улсын Их Хурлын бусад шийдвэрийн биелэлтийн тухай Улсын Их Хурал тогтмол мэдээлнэ гэж тус тус заасан байдаг. 

Дээрх заалтын дагуу Монгол Улсын Их Хурлын тухай хуулийн 33 дугаар зүйл, Монгол Улсын Их Хурлын чуулганы хуралдааны дэгийн тухай хуулийн 7 дугаар бүлэгт Улсын Их Хурлын хянан шалгах бүрэн эрхийн тухай асуудлыг зохицуулсан байдаг боловч уг зохицуулалтууд нь Улсын Их Хурлын хянан шалгах бүрэн эрхээ хэрэгжүүлэхэд хангалтгүй, өнөөгийн нөхцөлд тохиромжгүй, зөрчилтэй байдал үүссэн, гишүүдийн тэгш байдлыг хангаагүй байгаа юм.

Монгол Улсын Их Хурал хянан шалгах бүрэн эрхээ хэрэгжүүлэх үйл ажиллагаанд тэгш байдлыг хангах, илүү боловсронгуй болгох, Засгийн газрын мэдээлэл хэлэлцдэг дэгийг илүү нарийвчлан зохицуулах шаардлагатай байгаа юм. Иймд асуулга тавьсан гишүүн өөрөө хүсвэл Улсын Их Хурлаас тодорхой шийдвэр гаргуулах хүсэлтээ нэгдсэн хуралдаанд тавьж, нэгдсэн хуралдаан Монгол Улсын Их Хурлаас тодорхой шийдвэр гаргах талаар санал хураалт явуулж, хуралдаанд оролцсон гишүүдийн олонхи тухайн асуудлаар шийдвэр гаргах шаардлагатай гэж үзвэл асуудал хариуцсан Байнгын хороонд энэ талаар чиглэл өгч, тогтоол баталдаг байх. 
Засгийн газрын асуулга, асуултад хариу өгдөг хугацааг богиносгох. Хяналт, шалгалт явуулахаар байгуулсан ажлын хэсгийг тодорхой хугацаа зааж, тодорхой чиглэл өгч ажиллуулдаг байх. Засгийн газрын гишүүн болон бусад хүмүүс гишүүний асуултад хариулах, тайлбар хийхдээ үнэн зөв, бодит мэдээлэлд тулгуурлах бөгөөд худал мэдээлэл агуулсан  хариулт, тайлбар өгсөн гэж асуулт тавьсан гишүүн үзвэл тухайн албан тушаалтны талаар холбогдох дээд шатны байгууллага, албан тушаалтанд санал тавьдаг болох.

Асуулга, асуултын хариуг тодорхой хэмжээтэй болгож өгөх. Монгол Улсын Их Хурлын дарга асуулгын хариу, Засгийн газрын мэдээллийн цагийг цаг үеийн нөхцөл байдалтай уялдуулан хэлэлцэх асуудлын дарааллыг өөрчлөн зохицуулдаг болох гэсэн иймэрхүү өөрчлөлтүүдийг хуульд оруулъя.

Мөн Ерөнхий сайдад асуулга тавьсан бол Ерөнхий сайд өөрөө хэлэлцүүлж, асуулгад хариулдаг байх гэсэн эдгээр асуудлыг энэхүү хуулиар хөндөхөөр өргөн барьж байгаа юм.

Хуулийн төсөл нь Үндсэн хууль болон бусад хуулиудтай нийцэж байгаа. Хуулийн төсөл батлагдсанаар Монгол Улсын Их Хурлын хянан шалгах бүрэн эрхийг зохицуулсан зүйл, заалтуудын биелэлтийг Улсын Их Хурлаар хэлэлцэх эрх зүйн орчныг боловсронгуй болгох ач холбогдолтой. Хуулийн төсөл батлагдсанаар нэмэлт, ямар  нэгэн зардал, санхүүжилт шаардахгүй.

Анхаарал тавьсанд баярлалаа.
Ж.Сүхбаатар:  Хууль санаачлагчийн илтгэлтэй холбогдуулан асуух асуулттай гишүүн байна уу?  Батболд гишүүн, Мөнх-Оргил, Мөнх-Очир, Раш, Тэмүүжин, Дондог
Су.Батболд:  Энэ Улсын Их Хурлын тухай хууль, Дэгийн тухай хуульд бид нар саяхан өөрчлөлт оруулсан. Нэлээн их дуншиж, дуншиж. Ихэнх зарчмын чанартай, нэлээн томоохон өөрчлөлт оруулах гэж байж байгаад, чадаагүй л дээ. Бас ихэнхийг нь буцаасан.  Би хууль санаачлагчаас хэдэн зүйл асууя. 
Ер нь Улсын Их Хурлын үйл ажиллагааны үндсэн агуулгыг манай хууль тогтоогч юу гэж үзэж байна вэ? Хууль тогтоох байгууллагынхаа хувьд хууль тогтоох, батлахдаа илүү их чиг үүрэг, цаг хугацаагаа зарцуулах ёстой юу? эсхүл  Засгийн газрын хяналтын чиг үүрэгтэй илүү их цаг хугацаа зарцуулах ёстой юу гэдэг дээр юу гэж бодож байна вэ? нэгдүгээрт.

Хоёрдугаарт нь, Чуулган дээр асуулга асуугаад, тэгээд асуулгын дагуу Байнгын хороод тогтоол гаргаж байх юм байна.  Байнгын хорооны үйл ажиллагааны чиглэлийг юу гэж үзэж байна вэ? манай Байнгын хороод одоо тогтоол гаргадаг. Тэгэхдээ Байнгын хороо бол манай Улсын Их Хурлын бүтцийн нэг хэлбэр. Хуралдаан зохион байгуулдаг, үйл ажиллагаа явуулах бүтцийн хэлбэр. Байгууллага ч юм уу?  байгууллагын хэлбэрээр тийм үйл ажиллагаа явуулахгүй байх л даа. Үүнийг манай хууль тогтоогчид юу гэж үзэж байна вэ? 

Дэгийн тухай хууль дээр,  Бямбацогт гишүүний төслийн 8.9 дэх хэсэгт өөрчлөлт оруулах гэж байгаа зүйл бид нарыг Их Хурлын хуулийг хэлэлцэж байхад бас ярьж байсан л даа. Худлаа мэдээлэл хийсэн байх юм бол  хариуцлага тооцохыг Улсын Их Хурлын гишүүн гаргаж болно гэж. Үүнийг бид нар тухайн үед нь ярьж байгаад, энэ нь боломжгүй юм гэж үзсэн. Үнэн зөв бодит мэдээлэлд тулгуурласан байх ёстой, худлаа мэдээлэл агуулсан байх ёстой гэдгийг Улсын Их Хурлын гишүүн яаж тогтоох вэ? Жишээлбэл, Статистик мэдээ байнга өөрчлөгдөж байгаа. Жишээлбэл, тухайн албан тушаалтан, төрийн захиргааны албан тушаалтан нэг хууль дээр тайлбар хийгээд өгөхөд, нөгөө статистик мэдээ өөрчлөгдөж болно. Тэгэхээр энэ худлаа мэдээлэл агуулсан тайлбар өгсөн гэдгийг яаж  тогтоох вэ? хоёрдугаарт. 

Улсын Их Хурлын гишүүн гэдэг хүн маань тухайн албан тушаалтанд хариуцлага тооцох асуудлыг байнга тавиад байдаг субъект мөн үү? биш үү?  гурав дахь асуулт.

Дөрөв дэх асуулт,   Ер нь бид нарт энэ Засгийн газрын мэдээллийн цаг арай уртдаад байгаа юм.  Манай Их Хурлын гол үйл ажиллагаа чинь ганцхан 4 дэх өдөр болчихоод байгаа юм. Тэгээд 4 дэх өдөр ганц хууль хэлэлцээд явж байтал, тэгээд нэгдсэн чуулган дуусчихдаг. 5 дахь өдрийн үдээс өмнө цуглах гэсээр байтал 11 цаг болдог, цуглаад 1 цаг гээд завсарлачихдаг. Үдээс хойш нь  Засгийн газрын мэдээлэлтэй болчихоод байгаа юм. Тэгээд би сар бүрийн 1 дэх болон З дахь долоо хоногийн Баасан гаригт гэдлгийг дэмжиж  байгаа юм. Тэгэхдээ энэ дээр бас дахиад Баасан гаригийн өмнөх хуралдаан дээр дахиад мэдээлэл хийнэ гэсэн. Тэгээд бид нар хэзээ нь  чуулганаа хийж, энэ хууль батлах вэ? Манай Улсын Их Хурал дээр орсон хууль хамгийн наад захын хуулийн өөрчлөлт, нэмэлт, нэмэлт өөрчлөлт гэхэд бараг З-4 сар дуншиж байгаа шүү дээ. Би энэ бол чуулганы хуралдааны цаг хэтэрхий бага байгаатай холбож ойлгож байна.  Энэ нь хэтэрхий нэг талд нь зөв болгосон юм шиг хэрнээ хэтэрхий багасгаад байгаа юм биш биз дээ. Түрүүчийн миний хэлсэн Улсын Их Хурал гэдэг чинь юунд үйл ажиллагаагаа чиглүүлээд байгаа юм бэ? Хяналт шалгалт тавьдаг, Засгийн газрыг цагдахдаа  гол анхаарлаа хандуулаад байна уу? эсхүл хууль баталдаг, хууль тогтоодог тэр үйл ажиллагаандаа юмаа хандуулах ёстой юм уу гэсэн ийм хэдэн асуултад хариулт өгөөч гэж хүсмээр байна.

Ж.Сүхбаатар: Бямбацогт гишүүн
С.Бямбацогт: Улсын Их Хурлын  үндсэн хууль боловсруулах, хууль тогтоох  чиг үүргээс бас хуулийн хэрэгжилтэд хяналт тавих үндсэн чиг үүрэг  байдаг. Харамсалтай  нь манай Улсын Их Хурал маань  хуулийн хэрэгжилтэд хяналт тавих чиг үүргээ харьцангуй сул биелүүлдэг юм болов уу? үүнээс болж өнөөдөр төр, засгийн үйл ажиллагаа хуулийг хэрэгжүүлэх үүрэгтэй байгууллагууд, хуулийг хэрэгжүүлэх үүргээ хангалттай биелүүлж байгаа учраас өнөөдөр төр засгийн нэр хүнд, ард түмэн, олон нийтийн дунд  маш их унаж байгаа. Үнэхээр баталсан хууль, шийдвэр нь хэрэгждэггүй. Монгол Улсын Их Хурал хууль батлаад байдаг, олон хууль баталдаг. Тэр хэрэгжилтийг хангах чиг үүрэгтэй Засгийн газар, түүний харъяа аймаг, орон нутгийн байгууллагууд нь хуулиа хэрэгжүүлэхгүй байгаа учраас  энэ асуудал маань үнэхээр төр засгийн нэр хүндэд ард түмэн дунд унагах,  төр засагтаа үл итгэх байдалд хүртэл хүрч байгаа юм.
Энэ үүднээс хууль баталдаг, хууль төрүүлдэг байгууллага Улсын Их Хурал хуулийнхаа хэрэгжилтэд хяналт тавих үүргээ маш сайн боловсруулах, дахин сайн тавих ёстой гэж үзсэний үндсэн дээр Улсын Их Хурлын хуулийнхаа хэрэгжилтэд хяналт тавих энэ чиг үүргээ биелүүлэхэд тусгагдсан байгаа зүйл, заалтуудыг тодорхой болгож өгье гэдэг үүднээс энэ асуудлыг хөндөж байгаа юм.
Хууль хэрэгжүүлэхдээ  анхаарах ёстой, мөн хууль боловсруулахдаа ч анхаарах ёстой. Хуулийн хяналтад илүү сул анхаарах ёстой гэсэн тийм бодол байдаггүй ээ.

Байнгын хороо тогтоол гаргадаг нь зөв болох уу гэж. Ер нь Улсын Их Хурлын Байнгын хороод өөрийнхөө хэлэлцэх, хариуцах асуудлынхаа хүрээнд тогтоол, шийдвэр гаргаж явдаг. Энэ дээр хуулийн хэрэгжилтэд хяналт тавих чиг үүргийнхээ хүрээнд асуулга, асуулт, тухайн ажлын хэсэг байгуулсантай холбогдуулж, тодорхой тогтоол гаргаж явъя. Тэгэхгүй бол Байнгын хороо ажлын хэсэг байгуулдаг. Хяналт тавих ажлын хэсэг байгуулсан мөртлөө ямар зорилготой, хэзээ дуусах юм бэ? хэзээ яаж танилцуулах нь тодорхойгүй, маш удаан хугацаагаар үргэлжилдэг иймэрхүү асуудлууд байдаг юм.  Тийм болохоор энэ Байнгын хорооны тогтоол гаргахдаа, эхлэх, дуусах хугацаатай, чиг үүргийг нь тодорхой нарийвчилж заасан, эргээд түүнийг нь хэрэгжилтэд хяналт тавиад, үр дүнгий нь тооцдог болгохгүй бол ажлын хэсэг байгууллаа л гэж сураг дуулдаж байдаг, нэг мэдэхэд тэгээд ямар үр дүн гарсан нь мэдэхгүй, ажлын хэсэг  дүгнэлтээ гаргасан, гаргаагүй нь мэдэгдэхгүй алга болчихоод байгаа юм. Эдгээр асуудлуудыг шийдье гэж энэ асуудлыг тодорхой болгож өгч байгаа юм.

Худлаа мэдээлэл агуулсныг яаж тогтоох вэ гэж? Яах аргагүй л чуулганы хуралдаан, Байнгын хорооны хуралдаан дээр гишүүдийн асууж байгаа  асуултад, холбогдох албан тушаалтан, Засгийн газрын гишүүн болон бусад  холбогдох албан тушаалтнууд хариулахдаа илтэд худлаа мэдээлэл их хариулж байдаг. Гэтэл бид дэгийнхээ хуульд захирагдаад, баригдаад нэг удаа асуудаг, тэгээд тодруулдаг. Тэгэхэд нөгөө нөхөр тойруулаад илтэд оновчтой хариулт өгөхгүй, асуултаас бултах, асуултад худлаа хариулах иймэрхүү байдлыг нь бид нар хоёрхон удаа асуух эрхтэй. Тэр асуух эрхэндээ захирагдаад, хязгаарлагдаад, үнэн зөв мэдээллийг авч чаддаггүй ээ. Тэгээд түүнийг тухайн үед асуусан болоод, нөгөө дэх нь хариулсан болоод өнгөрсөн. Тийм болохоор үнэхээр худлаа мэдээлэл   хариулах юм бол, асуултаас булзаж тойрох юм бол тодорхой хариуцлага тооцдог байх асуудлыг хөндөж байхгүй бол Их Хурлын чуулганы хуралдаан, Байнгын хорооны хуралдааны ач холбогдол, тухайн хуралдааныг л аргалаад гарчихвал, өнгөрчихвөл  гэдэг байдлаар холбогдох албан тушаалтан, Засгийн газрын гишүүд их ханддаг болчихсон байгаа юм. Тэгэхээр үүнийг тодорхой хариуцлагатай болгох үүднээс энэ үнэн зөв мэдээллийг агуулах ёстой гэдэг асуудлыг  оруулж байгаа юм.
Ж.Сүхбаатар: Мөнх-Оргил гишүүн
Ц.Мөнх-Оргил: Баярлалаа.  Хоёр тодруулга авах шаардлага гарчихаад байна.  Нэгдүгээрт, гишүүн асуулга тавьчихаад, асуулгынха  араас  энэ асуудлаар шийдвэр гаргуулах хүсэлт тавьж болж байгаа юм байна. Бид нар чинь дэгээрээ Хууль, Улсын Их Хурлын бусад шийдвэрийг хэлэлцдэг, боловсруулдаг, хүлээж авдаг, хэлэлцдэг, баталдаг гээд дэг байж байгаа. Түүнээс арай өөр дэг бий болох гээд байна аа даа, янз нь. Тийм шаардлага байгаа юм уу? миний бодлоор тийм шаардлага байхгүй л юм шиг байна. Асуултаа асуулаа, хариултыг нь авлаа. Тэгээд ердийн журмаараа ийм асуулгад, ийм хариулт ирсэн. Тийм учраас  би Улсын Их Хурлын ийм тогтоол юм уу? хуульд ийм өөрчлөлт оруулж байна гээд дэгээрээ, байгаа тогтолцоогоороо явахгүй бол асуулгатай холбогдуулж гарч ирж байгаа нэмэлт, өөрчлөлт юмаа гэдэг юм уу? асуулгатай гарч ирж байгаа тогтоол юмаа гээд өөр дэг явчих гээд байна. Одоо бичигдсэн байдлаар бол тэгж уншигдаад байна, нэгдүгээрт.
Хоёрдугаарт, нэг ноцтой асуудал байна.  Будилж хариу өглөө, үнэн зөв, бодит мэдээлэлд тулгуурласан хариулт өгсөнгүй гэдэг юм уу? тойруулж ярилаа,  худал мэдээлэл өглөө гээд дээд шатны байгууллага, албан тушаалтанд санал тавьж болно гэж байгаа юм. Тэгэхээр ямар утгатай санал тавих гээд байна вэ? бодвол хариуцлага тооцох, огцруулах л юм  ярих гээд байх шиг байнаа даа, халах л тухай асуудал ярих гээд байх шиг байна. Тэгэхээр би ингэж ойлгоод байгаа. Тухайн албан тушаалтанд хариуцлага тооцох асуудал бол бас хуулиараа, өөр өөрийнхөө хуулиараа зохицуулалттай явж байгаа. Төрийн албанныхаа хуулиар, тэр чиглэл, чиглэлийнхээ хуулиар. Жишээ нь сайдын асуудал бол одоо ингээд сая яригдаж байгаа шиг, дэгийн хууль, Засгийн газрын хуулиараа л сайдад хариуцлага тооцох асуудал яригдаад явчихна шүү дээ. 

Гэтэл  дээд шатны байгууллага, албан тушаалтанд санал тавина гэдэг нь тэр асуулгатай холбогдуулж, тэгээд тэр асуултанд хариулсантай нь уялдуулаад, бас нэг өөр паралельный хариуцлага тооцдог, санал тавьдаг дэг гарч ирэх гээд байна уу? үгүй юу? тэгэх юм бол бас энэ чинь будилаантай юм болно. Тэгээд бидэнд бол эдгээр албан тушаалтнуудад хариуцлага тооцох хангалттай нөөц бололцоо байгаа шүү дээ. Жишээ нь, нэг сайд гишүүний асуултад таны хэлж байгаа шиг улаан цагаан худлаа, тэгээд бүр санаатай, Их Хурлыг төөрөгдүүлэх зорилгоор тийм хариулт өгч байгаа бол тэр чинь протокол нь бичигдээд үлдчихэж байгаа, үг, үсэггүй байж байгаа. Түүнийг нь үндэслээд Ерөнхий сайдад нь асуулт оруулахад бидэнд тэр эрх нь угаасаа байж байгаа. Ерөнхий сайд аа,  танай хүн ийм ийм асуултаар ингэж, ингэж худлаа ярилаа. Их Хурлыг төөрөгдүүлж байна. Засгийн газрын хуулийн төдийн дагуу хариуцлага тооцооч  ээ гэдэг асуудал тавих нь нээлттэй байгаа. 

Бусдаараа бол хугацаагий нь богиносгож байгааг би дэмжиж байна. Ер нь ойлгомжтой, тодорхой болгох энэ саналуудыг нь дэмжиж байна. Энэ хоёр том асуудлыг ингэж бас паралельный буюу давхар, давхар дэг тогтоох нь дэмий юм болов уу гэсэн бодолтой байна. Асуулт дотор бас санал цохиж явна. 

Тэгээд 5 дахь өдрийн үдээс өмнөхийг бас асуулгад зориулъя гэсэн санаа байна уу? үгүй юу? тэр бол хэцүү дээ. Бид нар чинь хууль батлах гээд үзээд байдаг, үзээд байдаг. Ер нь нэгдсэн хуралдаан бол их бага цаг зарцуулаад байгаа шүү дээ, яг хууль тогтоох ажилдаа. Болдог бол хоёр, гурав дахь  өдрүүдэд Байнгын хорооны хурлаа, тэгээд шаардлагатай бол 2, З, 4, 5 дахь өдрүүдэд нэгдсэн хуралдаанаа хийж байдаг, ийм уян хатан зохицуулалт байвал зүгээр байгаа юм. 4, 5 дахь өдрүүдэд ч гэсэн шаардлагатай бол Байнгын хороод хуралдаад байдаг зохицуулалт байгаатай адилхан, шаардлагатай бол 2, З дахь өдөр, 1 дэх өдөр ч гэсэн хамаагүй нэгдсэн хуралдаан хуралдуулдаг ийм дэгтэй л болмоор санагдаад байх юм. Ийм З асуулт байна. 

С.Бямбацогт: Сүүлчээс нь эхлээд хариулъя.  Энэ үнэхээр чуулганы хуралдааны 4, 5 дахь өдрүүдэд нэлээн богино хугацаа байдаг. Ялангуяа асуулга, асуултад  хариулт авах, дээрээс нь Засгийн газрын мэдээлэл сонсох гэдэг маань бүр богино болчихдог. Ерөөсөө сар бүрийн нэг дэх, гурав дахь долоо хоногт нь Засгийн газрын мэдээллийн цаг, хариулт Баасан гаригийн  үдээс хойш авдаг, үндсэндээ З цаг. Сард асуулга, асуултад хариулах 6 цаг байдаг. Хуулийг хэлэлцэж, боловсруулах, батлахад 7 хоногт 12 цаг  гээд бодохоор, сард  48 цаг зарцуулдаг. Хуулийг батлах, боловсруулах энэ чиг үүргээ хэрэгжүүлэхдээ бид сард  48 цаг зарцуулдаг мөртлөө, асуулга, асуултад хариулах, Засгийн газрын мэдээллийн цагаар хариулт авахад сард 8  цаг зарцуулж байгаа юм. Тэгээд харьцангуй энэ цаг маань богино юм болов уу.
Гэхдээ шаардлагатай гэж үзвэл Баасан гаригийн үдээс өмнөх хуралдааныг хуулийн хэрэгжилтэд хяналт тавих чиг үүргээ биелүүлэхэд Их Хурал маань зарцуулж болох юм гэж оруулж байгаа болохоос зайлшгүй оруулах ёстой гэж үзээгүй байгаа. Шаардлагатай тохиолдолд Баасан гаригийн үдээс өмнөх цагийг хуулийн хэрэгжилтэд хяналт тавих зориулалтаар ашиглаж болох юм гэж оруулж байгаа.

Асуулгаас шийдвэр гаргуулах нь зөв үү гэж. Асуулгаас яг үндсэндээ бид хуулиа хэрэгжүүлэх, хуулийн хэрэгжилтэд хяналт тавих чиг үүрэг маань асуулга. Асуулга тавьсан гишүүн  хүсвэл чуулганы хуралдаанаар хэлэлцүүлдэг, ерөөсөө өнөөдрийн дэгээр тийм байж байгаа. Хэлэлцэхээр бас яриад л өнгөрчихдөг. Яриад нөгөө хууль маань зассан уу? үр дүн гарсан уу? үгүй юу?  үр дүн гаргахын тулд юу хийх ёстой юм бэ? Гишүүд бухимдлаа илэрхийлээд, албан тушаалтан чинь хуулиа хэрэгжүүлэхгүй байна, ингэж хууль зөрчиж байна гэж яриад, Засгийн газар нь тэгж анхааръя, ингэж анхааръя гээд хариулаад өнгөрчихдөг. Дараад нь бахь байдгаараа  нөгөө байдал нь үргэлжлээд л байж байдаг. Энэ байдал маань үнэхээр ард иргэдийг залхааж байна. Тийм болохоор тухайн асуулга тавьсан, асуудлыг хөндсөн гишүүн чуулганы хуралдаанаар хэлэлцүүлээд, чуулганы хуралдаан дээр санал хураалгаад ажлын  хэсэг байгуулаад, тодорхой шийдвэр гаргуулъя.  Ингэж хуулийн хэрэгжилтэд тухайн асуулгыг үр дүнтэй болгох, тавьсан зорилго, зорилтыг хэрэгжүүлэхэд бас шийдвэр гаргуулах шаардлагатай юм болов уу? үүнийг гэхдээ тухайн гишүүний хүсэлтээр биш, чуулган дээр санал хурааж байж шийддэг байя гэдэг байдлаар оруулж ирж байгаа юм.  Тэгэхгүй бол гишүүн болгон асуулга тавьчихаад, асуулганаасаа шийдвэр гаргуулна гээд яваад байх тийм эх захгүй юм байж болохгүй байх. Тодорхой үнэхээр гишүүд маань ач холбогдолтой чухал, энэ бол маш их хариуцлагатай гэж үзэх юм бол ийм байдлаар шийддэг байя гэсэн асуудлыг оруулж байгаа. 
Албан тушаалтнуудыг хариуцлага тооцох санал оруулна гэж байгаа. Бид нар өнгөрсөн жил Улсын Их Хурлын дэгийн тухай хуулийг баталсан,  Улсын Их Хурлын тухай хуульд бас өөрчлөлт оруулсан. Энэ дээр бид нар оруулсан. Ерөөсөө Их Хурлын чуулганы хуралдаанд холбогдох албан тушаалтан, Засгийн газрын гишүүн асуултад хариулахдаа зөвхөн үнэнийг мэдээлдэг байя гэж тангараг өргөж байгаад, асуултад хариулдаг байя гэж байсан. Хэрвээ тэгсэн бол зайлшгүй энэ заалт орох шаардлага байгаагүй. Тэр санал маань дэмжигдээд явсан бол үүнийг оруулах шаардлага байхгүй. 

Төрийн албаны тухай хуульд холбогдох албан тушаалтанд хариуцлага тооцох нь тодорхой байж байгаа. Тэгэхдээ тэнд Улсын Их Хурлын чуулганы хуралдаан дээр худлаа мэдээлэл хийх юм бол гэдэг заалт байхгүй байдаг. Тийм заалт ерөөсөө байдаггүй.  Өнөөдөр Их Хурлын чуулган Монгол Улсын төрийн эрх барих дээд байгууллагад өнөөдөр холбогдох албан тушаалтнууд маань ирж мэдээлэл хийхдээ, асуултад хариулахдаа яг үнэндээ бол гишүүдийг үл тоосон, басамжилсан, тухайн үед аргацаасан байдлаар хариулаад өнгөрдөг.  Үүнийг ингээд л болчихдог юм байна шүү дээ, Их Хурлын гишүүдийг чинь, энэ чуулганыг чинь ингээд аргалчихдаг юм байна шүү дээ гэж ингэж Монгол төрийг доромжилсон байдалтай харьцдаг,  ханддаг учраас энэ заалт зайлшгүй байх шаардлагатай гэж үзэж, хууль санаачилсан гишүүд оруулж байгаа юм.
Р.Раш:  Энэ оруулж ирж байгаа  хуулийн төсөл  дэмжих, хэлэлцэж болох юм гэж ойлгож байна. Улсын Их Хурал бол  бас олон түмэн ч ярьдаг шүү дээ, олон хууль үйлдвэрлэж байна, гаргаж байна.  Түүний хэрэгжилт нь хангалт муутай байна гэж. Тэгээд энэ ажлыг чамбайруулах, гүйцэлдүүлэх зорилгоор оруулж ирж байгаа юм байна гэж ингэж бодож байна.

Ер нь Засгийн газрын мэдээллийн цаг ч гэсэн үнэхээр тийм гаднаас  нь харсан хүнд  марзан шүү дээ. З-4 хүн суучихсан. Тэгээд нэгдсэн чуулган чуулж байгаа гэж орж ирсэн Их Хурлын үйл ажиллагаатай, Ордны үйл ажиллагаатай танилцаж байгаа энэ хүмүүсүүдийн өмнө Хурал даргалагч зарлаад байдаг. Та бүхэнд баяр хүргэе амжилт хүсье гээд, яг өнөөдрийн байгаа тийм л байдалтай байгаа. Тэр энэ ажил хэрэгч байдлыг нь дээшлүүлье гэсэн ийм л ерөнхий санаатай юм шиг байна. 4 хүн суулгачихаад, нэгдсэн чуулган гэж  олон түмэнд зарлаад, их эвгүй л байдаг.  Ийм учраас  энэ асуулгын чанарыг дээшлүүлье гэдэг тэр санаа  бол зөв юм гэж бодож байна.

Тэгэхдээ энэ дотроос асуулт гэхэд, асуулгаас шууд шийдвэр гаргуулна  гэхэд, тэртэй, тэргүй тийм шаардлага байвал тэгээд нөгөө асуулга тавьж байгаа хүн, асуугдсан Засгийн газар шийдвэр гаргуулах шаардлагатай гэх юм бол дахиж Их Хуралдаа тавиад, тогтоол юм уу? юу байдаг юм бэ? тэгээд л гаргуулж болно шүү дээ. Тэгээд шууд асуулга тавиад, тэндээсээ Улсын Их Хурлын тогтоол хэлэлцээд, батлуулна гэх юм бол энэ бүтэхгүй тийм маягийн зүйл биш үү? үүнийг ямар утгаар нь оруулсан юм бэ? хэлж өгөөч ээ гэж бодож байна.

Хоёрдугаарт нь, худлаа мэдээлэл хийлээ гэж. Тийм ч юм байгаа.  Тэгэхдээ нэг нь үнэн гэж асуугаад байдаг, нөгөөх нь худлаа гэж хариулаад байдаг.  Тэгээд үүнийг чинь үнэн асуулт тавьж байгаа юм уу? худлаа хариулт хэлж байгаа юм уу гэдгийг чинь бид бас шууд хэлэхэд хэцүү шүү дээ. Ёстой хоорондоо саяны маягаар ингэж маргалдаад, энэ тэрээ болох юм бол шүүхийн өмнө  очиж таарах байх. Худлаа гүтгээд, жишээ нь Засгийн газрыг дайраад Их Хурлын нэг гишүүн өөрийнхөө албан тушаалыг ашиглаад байгаа юм уу? индэр ашиглаад гэж Засгийн газар тэгж хэлж болно.  Засгийн газрынхыг нөгөөдүүл чинь үнэн гээд яриад байхаар чинь бас л сөрөг юмыг ярина л даа. Аль, аль нь. Тэгээд үүнийг шууд хуульчилна гэхээр болж байгаа юм болов уу? үгүй юм болов уу? нягталж үзсэн үү гэх жишээтэй.

Гуравдугаарт нь, Мөнх-Оргил гишүүн ярилаа.  Ер нь нэгдсэн хуралдаан бол бид нар багтахгүй л байгаа. Тэр 5 дахь өдрийн үдээс өмнөх цагийг үнэхээр л түүндээ зориулахгүй бол бид болохгүй л байгаа юм. Харин ч одоогийн  бид нарын мөрдөж байгаа, хэрэгжүүлж хэрвээ ажиллаж сайн чадах юм бол 1, 2, З, 4, 5 дахь өдрүүдэд би хамгийн зохистой ийм хуваарилалт гэж ингэж ойлгож байгаа, Их Хурлын ажлын. Энэ дээр ямар утгаар ярьсан юм бол? тэгвэл хууль баталдаг үндсэн цаг маань хомсдоод, тэгээд л хоорондоо хэрүүл хийсэн, би, чи гэсэн нөгөө Засгийн газраа буруу гэх юм уу? аль эсхүл цаадуул нь болохоор энэ Их Хурлын гэж Их Хурлаа шүүмжилсэн гэх юм уу? иймэрхүү маягийн юм руу гулсаад орчих юм биш  бизээ гэсэн ийм болгоомжлол байх юм.  Энэ санал ч гэнэ үү? асуулт ч гэнэ үү?  ийм асуудал байна.
Ерөнхийдөө Засгийн газрын мэдээллийн цагийг үр ашигтай болгоё гэдэг талаар заавал хуульчлахгүйгээр санаа тавьж, зохицуулах ажлууд олон байх учиртай гэж бодвол ямар вэ гэж ингэж бодогдох юм. Формаль нь, формальдуу болоод байгаа л даа. Хугацааг харин наашлуулъя гэдэг бол зөв байхаа. Хэтэрхий удчихаад, тэгээд 5-6 сар хүртэл түгжиж байж байгаад, өөрийг нь огцруулна гэхээр зэрэг ирж шулганаж уншсан гэсэн ийм яриа ч Их Хурлын гишүүдийн дунд, бидний дунд байж л байсан шүү дээ. Энэ утгаар нь ярих юм бол оруулж ирж байгаа санал, тэр хугацаан дээр ярьж болох юм гэж ойлгож байна.

Ерөнхий сайд заавал өөрөө байх ёстой гэж ингэж ярьж байна. Тэгээд энэ дээр заавал гэж шаардвал ямар бол? нөгөөх чинь байх, байхгүйн тухай юм гарч ирэх байх, амьдрал дээр. Тэгээд түүнийг яг Засгийн газрын ажлыг Ерөнхий сайдын эзгүйд хэн нь хариуцаж байгаа  юм бэ? тэр хүн л ярих байх л даа, тэгж л таарах юм бол. Түүнээс биш заавал гэх юм бол нөгөө оруулсан асуудлыг чинь Ерөнхий сайд өвдөж зовж болно, энээ тэрээ болж болно, янз бүр л байх байх, гадаад, дотоодод гэх мэт янз бүрийн асуудал. Тэгээд тэр хүнийг хүлээгээд нөгөө асуулгын хариуга авч чадахгүй, удаж харин магадгүй шүү дээ. Ийм байх талаас нь бодсон уу? үгүй юу? 

Ерөнхийдөө дахиад хэлэхэд Засгийн газрын мэдээллийн цагийн ашиглалтыг дээшлүүлэх, үүнийг формальный байдлаас гаргахыг хичээж байгаа явдлыг дэмжиж байна.

С.Бямбацогт: Асуулгаас шууд шийдвэр гарч болох уу? энэ зөв үү? буруу юу гэж асууж байна. Асуулгаас шууд шийдвэр гарахгүй, асуулга тавьсан гишүүн хүсэлт тавих юм бол шийдвэр гаргуулах хүсэлтээ Их Хуралд гаргаад, Их Хурлаас шийдвэр гаргаж болох юм гэж үзэх юм бол холбогдох Байнгын хороонд нь чиглэл өгч, энэ талаар судалж, ажлын хэсэг байгуулж ажиллаад, шийдвэрээ оруулж ирээ гэдэг байдлаар явах юм. Яг шууд тэр тухай асуулга хэлэлцсэн өдрөө шийдвэр гаргахгүй ээ.

Р.Раш: Яг хуульчлах хэрэг байна уу? үгүй юу?  Тэртэй, тэргүй Их Хурлын гишүүний бүрэн эрхийн асуудал шүү дээ.

С.Бямбацогт: Шууд хуульчилж байгаа юм уу гэж. Энэ дээр харьцангуй хариуцлага тооцно гэдэг үгээр биш,  арай жаахан зөөлрүүлж гэдэг юм уу? бас нэлээн судалсан, ярьсан. Тэгээд холбогдох албан тушаалтан нь санал тавьдаг байя. Ер нь энэ асуудлыг анхаарах ёстой шүү, ийм асуудал байна шүү гэж, тийм байдлаар харьцангуй ерөнхий үгээр оруулсан байгаа. Шууд хариуцлага тооцно гээд орох юм бол бас жаахан хатуу болчих байх гэдэг үүднээс ингэж оруулсан байгаа.

Засгийн газрын мэдээллийн цагийг үр ашигтай болгох. Энэ бол нэлээн их чухал асуудал болчихоод байгаа юм. Яг таны хэлдгээр 4-5 гишүүнтэй, эсхүл зарим гишүүд нь орж ирээд асуучихаад гараад явчихдаг, тийм байдлаар  асуулгад хариулж байгаа. Хариулахдаа хүртэл богино хугацаатай, давтан асууж, тодруулж болдоггүй, үг хэлж болдоггүй. Ингээд тухайн Улсын Их Хурлын хуулийн хэрэгжилтэд хяналт тавих чиг үүргээ хэрэгжүүлэх үүрэг маань формальный болчихоод байгаа юм. Тийм болохоор үүнийг зайлшгүй Засгийн газрын мэдээллийн цаг дээр Ерөнхий сайд байх юм бол  Засгийн газрын   бүх гишүүд заавал байх ёстой. Цаг үеийн тулгамдсан асуудлаар дараалал харгалзахгүй оруулаад, өнөөдөр жишээ нь ургац хураалтын байдлаар яаралтай асуудал гарвал дараалал хүлээхгүйгээр хурдан шийдчихдэг болох гэх мэтийн юмыг бид зайлшгүй оруулж өгөх ёстой.

Ерөнхий сайдад тавьсан асуулгад заавал Ерөнхий сайд өөрөө биечилж хариулдаг байя. Яагаад гэвэл Ерөнхий сайдад Их Хурлын гишүүн өөрийнхөө бүрэн эрхийн дагуу, бусад сайд нарт нь биш, Ерөнхий сайдад асуулга тавьж байгаа юм чинь энд бас Засгийн газар хүндэтгэлтэй ханддаг байхгүй бол Ерөнхий сайдад тавьсан асуулгад, нэг Засгийн газрын гишүүн орж ирээд хариулсан болдог. Хариулт нь их ерөнхий байдаг, иймэрхүү байдлаар асуудлууд байдаг учраас үүнийг зайлшгүй ийм байх нь зөв юм болов уу гэдэг үүднээс иймэрхүү зохицуулалтуудыг оруулж өгөх нь зөв байх гэж үзсэн юм.

Ж.Сүхбаатар: Ер нь хэлэлцэх эсэх дээр гишүүд нэлээн олон асуултыг гишүүд асууж байна, Бямбацогт гишүүн ээ. Хэрвээ хэлэлцэх эсэхийг нь шийдчихвэл ажлын хэсэг гарч, нэлээн сайн ажиллахгүй бол бид нарын дэгийн асуудал учраас нарийн л байгаа. Тэгэхээр гишүүдийн асуултуудад анхаарч ажиллана шүү.

Х.Тэмүүжин: Парламентын хяналтыг сайжруулах чиглэлээр гишүүдээс янз бүрийн санаачлагууд гараад байна л даа. Сая Батболд, Мөнх-Оргил, Раш гишүүдийн гурван өөр асуулттай холбоотойгоор би бас тодруулж асуумаар санагдаад байгаа юм.

Батболд гишүүний асуугаад байгаа, ер нь бол бусад улсын парламентад парламентын хяналтыг нэгдсэн чуулганаараа гэхээсээ илүү мэргэжлийн Байнгын хороогоороо хийлгээд байгаа юм. Тэгээд мэргэжлийн Байнгын хороон дээрээ сайдуудын түвшинд хийгээд, салбар хариуцсан, эсхүл агентлагийнх нь түвшинд хийгээд, тэндээс үнэхээр  асуудал байна гэж үзэх юм бол чуулганд ороод чуулган дээрээ Ерөнхий сайдыг дууддаг тийм систем байгаад байгаа юм. 

Манайх болохоор мэргэжлийн Байнгын хороод дээр энэ хяналт нь байхгүй учраас бүх юм чуулганд очоод, чуулган дээрээ Ерөнхий сайд нь ч байгаа юм уу? Сайдууд нь ч байгаа юм уу? агентлагийн дарга нь ч байгаа юм уу? мэдэхгүй, хавтгай юм яваад, үр ашиггүй, тодорхой чиглэсэн зүйлгүй, хэлбэрийн төдий болчихоод байгаа юм. Тэгэхээр энэ зэрэглэлүүдээ нэг өөрчлөөд, мэргэшсэн парламенттай болохын тулд Байнгын хороодуудаа энэ хяналтын чиг үүрэг дээр эд нарын ажиллах санал нь ямар байна вэ гэдгийг хармаар санагдсан юм. Тэгэхгүй бол өргөн барьсан төслөөрөө бол чуулганаасаа Байнгын хороо руу шилжих гээд байга аюм. Уг нь бол зүй тогтол нь бол Байнгын хорооноос  өндөр авч байгаа асуудлууд нь чуулган руу ордог систем байсан нь илүү зохистой юм байна гэж харагдаад байгаа юм. 

Нөгөөтэйгүүр чуулган руу орж ирж байгаа нөхцөлд яах аргагүй нэг зүйлийг дурдах ёстой. Бусад улсын парламентад ер нь л тийм байгаа. Хуулийн хэрэгжилтийг Ерөнхий сайд өөрөө толгойгоороо хариуцаж байгаа учраас яг чуулган дээр ирж байгаа зүйл дээр Ерөнхий сайд өөрөө л зогсож байгаа. Хэн нэгнийг төлөөлөхгүй. Яг үүнтэй холбоотойгоор дараагийн асуудал. Тэр Мөнх-Оргил гишүүний асуугаад байсан асуултууд орж ирж байгаа юм, хариуцлагын тухай. Энэ давхар хариуцлага байна уу гэж.  Бид нар Монгол төр гээд их гоё үгээр хэрэглэх юм. Бусад улс орнуудад бол парламент  бол ард түмний нэрийн өмнөөс хяналт явуулдаг учраас парламентыг хуурна гэдэг бол ард түмнийг хуурч байна гэсэн үг. Тэдний татварын  мөнгөөр, тэдний саналаар эрх мэдэл авсан төр засаг яаж ажиллаж байна вэ гэдгийг тодруулах зорилготой Эрүүгийн хуульдаа хүртэл хариуцлага тавьж өгөөд байгаа юм. Парламентыг үл хүндэтгэх, парламентыг хуурах гэдэг ийм гэмт хэргийн төрөл байгаа юм. 

Манайд бол Эрүүгийн хууль дээр битгий хэл, парламентыг зохицуулж байгаа хууль дээр нь байхгүй учраас дуудагдсан албан тушаалтнууд бол  зарим нь ирэхгүй байх тохиолдол гарч ирээд байгаа юм. Тоохгүй, ирэхгүй байх. Зарим нь ирсэн ч гэсэн илт худал, хууран мэхлэх асуудал гарч ирээд байгаа юм. Тийм учраас энэ хоёрыг ямар нэгэн байдлаар зохицуулах ёстой. Зохицуулалт нь хүссэн, хүсээгүй юу гарч ирэх вэ гэхээр, хариуцлагын тухай л гарч ирнэ. Тэгэхээр хариуцлага бол тодорхой бичигдэх ёстой.  Төрийн албан хаагчдын хувьд бол сахилгын шийтгэл дотор парламентыг хуурсан юм уу? эсхүл үл хүндэтгэсэн байх юм бол ямар нэгэн байдлаар албан тушаалаасаа буурдаг байна уу? цалингаа хасуулдаг байна уу? төрийн албанаас зайлуулдаг байна уу? тийм нэг систем байх ёстой.

Парламентын хяналт ганцхан төрийн алба руу чиглэгддэггүй. Ард түмний хяналт гэдэг нэрийн дор явж байгаа учраас нийтийн эрх ашигтай холбоотой хувийн компаниуд руу хүртэл ордог. Одоо жишээ нь, Оюутолгой. Монгол Улс Таван толгойгоос хувьцаа эзэмшиж байгаа бол Таван толгойтой холбоотой, Оюу толгойтой холбоотой тэр компаний асуудлууд Парламент руу орж ирэхээс өөр аргагүй. Тэгэхээр тэр хүмүүсийг чинь хариуцлага тооцно гэхээр ажиллахгүй болчихож байгаа юм. Тэгэхээр бусад улсуудад ямар хариуцлага байна вэ гэхээр, шүүхээс бүр торгуулийн арга хэмжээнүүд авч эхэлж байгаа юм.  Компанийг нь, захирлыг нь. Жишээ нь Америкт, Тоёото компаний захирлыг дуудаж авчраад л  хэрэглэгчдийн эрх ашигтай холбоотой асуудал хөндөгдөж байна шүү дээ, жишээ нь, наад зах нь. Тэгэхээр энэ асуудлыг тодруулмаар санагдсан юм.

Гурав дахь зүйл нь,  үнэхээр Байнгын хороод руу хяналт явчих юм бол нэгдсэн чуулганаас цаг иддэг зүйл нь алга болчихож байгаа юм. Тэгэхээр би санал дээрээ зарим зүйлийг тодруулж хэлэх байх. Гэхдээ асуултын хувьд, үүнийг хяналтаа Байнгын хороо руу шилжүүлэх боломж байна уу? нэгдүгээрт нь.

Хариуцлагыг илүү өргөн хуульчлах боломж байна уу? зөөллөж оруулж ирж байна гээд байна. Үүнийгээ. Би бол чангалах ёстой гэж яриад байгаа юм. Гуравт нь болохоор, Ерөнхий сайдыг чуулган дээр дууддаг болоод, сайдуудыг, агентлагийн дарга нарыг Байнгын хороон дээр дууддаг тийм байдлаар өргөжүүлэх боломж байна уу? 

Ж.Сүхбаатар: Ер нь Бямбацогт гишүүн үүнийг анхаарна биз. Сая Раш гуай бол хэлсэн шүү дээ. 4 гишүүн суугаад байна. Бусад нь заавал суух боломжгүй байгаа юм л даа, тэр чинь яалт ч байхгүй. Тэгэхээр энэ асуудал дээр үнэхээр хууль санаачлагчийн хувьд энэ асуудлыг судалж үзэв үү? ийм боломж нь юу байна вэ? Яагаад гэвэл ажлын хэсэг гараад ажиллахад энэ дээр ажиллах боломж байх ёстой.

С.Бямбацогт: Тэмүүжин гишүүний яг тавьж байгаа, асууж байгаа асуултууд ерөнхийдөө  хамгийн гол бидний шийдэх ёстой асуултууд болчихоод байгаа юм.  Яг энэ асуудлыг шийдэх гээд оруулж ирсэн. Харин Байнгын хороон дээр парламентын хяналтыг илүү их  хэрэгжүүлэх чиг үүрэг дахиад өргөн болгоё гэж. Өнөөдөр харьцангуй Байнгын хороод маань асуудал, тухайн хариуцсан салбарууд дээрээ хяналтынхаа чиг үүргийг нэлээн өргөн хэмжээнд хэрэгжүүлж чадаж байгаа. Ерөөсөө чуулганы хүрээнд ороод ирэхээрээ асуулга болоод, асуулт болоод тэгээд хэлэлцэгдээд, Засгийн газрын мэдээллийн цаг дээр Ерөнхий сайд маань өөрийнхөө хүссэн мэдээллээр, хүссэн үедээ бараг мэдээллээ хийгээд, гишүүдийн хүсч байгаа мэдээллээр мэдээлэл хийгдэхгүй байх иймэрхүү асуудлууд их гараад байгаа юм. 
Тийм болохоор энэ чуулганы хуралдаан дээр парламентын хяналтыг илүү их хэрэгжүүлэх чиг үүргийг оруулж ирье. Тэндээс Байнгын хороод руугаа хандах. Мэдээж Байнгын хорооноос чуулганд орох гэдэг асуудал, өнөөдөр харьцангуй миний хувьд өргөн байгаа гэж бодож байна. Гэхдээ та энэ дээр нэлээн тодорхой саналууд гаргаад ирвэл энэ хэлэлцэх явцдаа оруулах бололцоотой болов уу гэж бодож байгаа. 
Ерөнхий сайдыг ч гэсэн, ер нь таны тавьж байгаа асуудлууд саналууд байна, гарцаагүй оруулах ёстой зүйлүүд ээ. Ажлын хэсэг байгуулагдах юм бол та ажлын хэсэгт ороод бүр их илүү өргөжүүлэх бололцоотой.

Д.Дондог: Баярлалаа. Гишүүдтэй ерөнхийдөө ойролцоо саналтай байна. Тэгэхээр энэ Их Хурлын тухай хууль, Дэгийн тухай хуульд бид нар энэ парламентын хугацаанд маш  олон өөрчлөлт хийлээ. Дандаа л Байнгын хороогоор ярьж байдаг болчихлоо.  Тэгэхээр би юу гэж асуух гэж байна вэ гэвэл, энэ асуудлыг хуулийн томоохон хэлэлцүүлэг болж байх үед, томоохон нэмэлт, өөрчлөлт орж байх үед, нэмэлт, өөрчлөлтөөр  оруулах санал гаргаж болоогүй юм уу? тэр үед яагаад анзаараагүй юм бэ?  би яагаад энэ утгаар хэлж байна вэ гэвэл, бид нар эдийн засаг, нийгмийн, мөн олон нийтэд дагаж мөрдөх ёстой томоохон хуулиудыг батлахад, бас нэлээн цаг гаргаж ажиллах шаардлагатай байгаад байгаа. Тэгтэл дандаа өөрийнхөө л асуудлыг тойруулаад хэлэлцээд байдаг ийм л юм руу орчих гээд болохгүй байна.  Тэгээд тухайн үед бодож санаж байгаагүй юм уу? хуралд оролцох боломж гараагүй юм уу? гэж нэгдүгээрт асуумаар байна. Сайжруулах гээд асуудал орж ирж байгаа нь зөв л дөө.  Тэгэхдээ нэг томоохон өөрчлөлт орж байхад бид нар бас хариуцлагатай хандаад, аль аль талынхаа юмыг бодоод, нэг мөр хэлэлцээд гаргачихаж байвал цаг хугацааны хувьд бас өөр асуудал хэлэлцэхэд чухал юм болов уу гэж бодогдож байх юм, нэгд.

Хоёрдугаарт, одоо байгаа хуулийн заалт хэрэгжихгүй болоод байна гэсэн дүгнэлт хийж байна уу? хэрэгжих талдаа муу байна гэж дүгнэлт хийж байна уу? эсхүл саяны оруулж байгаа өөрчлөлтүүд нь дутагдаад хэрэгжихгүй байна гэж үзээд байна уу? алинаар нь байна вэ? 

Гуравдугаарт нь, зарим зүйл нь тэртэй тэргүй гишүүний бүрэн эрхтэй холбоотой хэдийд ч байж болохоор, ялангуяа гарах шийдвэрийн хувьд  байж болох асуудал гэж үзэж байна.  Яагаад гэвэл тухайн гишүүд асуулга тавьчихаад, заавал түүгээрээ шийдвэр гаргуулна гэвэл нөгөө л төсөв хөрөнгө юмнуудыг батлагдсаны дараагаар  мэдээж төсөв, мөнгөтэй голдуу шийдвэр гарах болно шүү дээ. Тэгэхээр нөгөө Засгийн газрын жилд нэг юм уу? хоёр удаа тодотгол, төсөв хоёр хэлэлцдэг, бусад үед нь шийдвэр гараад байх бол бас хэр зохимжтой байх юм бол гэж ингэж бодогдож байх юм. Бусад шийдвэрийн хувьд боломжтой байж болох байх л даа. Хөрөнгө санхүүтэй  холбоотой шийдвэрүүд байн байн гарахад бас жаахан төвөгтэй байх юм болов уу гэж бодогдож байна.

Ер нь бол энэ Засгийн газрын  мэдээлэл сонсдог цаг гэдэг бол  манайд үр дүн багатай байгаа юм. Анхнаасаа тооцох хийхдээ  гишүүдийн ирцийг бүрэн хамруулаагүй вэ гэвэл тухайн гишүүн өөрөө л асуулга тавьж байгаа тохиолдолд бусад гишүүд тэр талаар мэдээлэлтэй нэг хэсэг байгаа, нэг нь мэдээлэл сонсох шаардлагагүй гэж үзэж байгаа гээд ингээд хурлаа орхиод явчихаж байгаа юм. Тэр нь олон түмэнд харагдахдаа юу вэ гэвэл,  чуулган зарлачихаад байхад, Их Хурлын гишүүд нь хуралдаа суухгүй,  4-5 гишүүн суугаад, ялангуяа өнгөрсөн долоо хоногийнх хэвлэл дээр гарсан л байна билээ, арваадхан гишүүн байсан, бүтэн өдөржин суулаа гээд. Ийм юмнаас болоод байгаа юм. Үүнийг харин энэ хэлэлцүүлгийн явцад нэг тийш нь болгож, эсхүл ойлголт болгож гаргаж, эсхүл зохицуулалт хиймээр юм байна гэж бодогдож байна. Тэгэхгүй бол олон түмэнд харагдахдаа зохимж муутай байна гэж.
Хоёр, гурав дахь өдөрт тэртэй тэргүй ээлжит бус чуулган хийх цаг нээлттэй байгаа. 4, 5 дахь өдрүүдэд бүрэн дүүрэн чуулганыхаа хугацаанд ашиглах ёстой гэж би тэр байр суурин дээр байдаг.  5 дахь өдрийн үдээс өмнөх асуулга зохимжгүй байхаа, үүнийг явц дундаа авчих нь зөв байх. Тэртэй тэргүй 5 дахь өдрийнхөө үдээс хойших үндсэндээ З цаг байгаа шүү дээ. Нэг хэлэлцүүлэг бол цаг хэдэн минут болж байгаа. Тэгэхээр хоёр асуулга явчих боломж байгаа юм. Үүнийгээ л бүрэн ашиглаж байвал яасан юм бэ? яагаад гэвэл, чуулганы хуралдаан бол бэлтгэл сайн хангаад, тэнд голдуу эцсийн шийдвэр гарч байх утгаар л зохион байгуулагдана гэж ойлгож байгаа шүү дээ. Түүнээс дандаа асуулт асуугаад байвал боломжгүй гэж. 

Ийм зүйлүүдийг хэлэх гэсэн юм. Энэ  хуулийн нэг зүйл, заалт дээр тодруулах нэг юм байна.  8.1.7 дээр Байнгын, Дэд, Түр хорооны хуралдаанд 5 минутын хугацаанд  5-аас илүүгүй байна гэдгийг, 5-аас илүүгүй удаа гэж юуг хэлээд байна  вэ гэдэг асуудал гарч ирэх гэж байна. 48.2 дээр  Засгийн газрын бүх гишүүд  хуралд байна гэж  хуульчихаар бас асуудал хэцүү болох байхаа. Тухайн үед томилолттой, гадагшаа, дотогшоо явсан, өвчтэй, чөлөөтэй байгаа  Засгийн газрын гишүүн чинь орохгүй болохоор тэгээд сүүлд нь хуралдаанд оролцоогүй байна, хууль зөрчсөн байна гээд огцруулна гээд асуудал ирвэл энэ чинь ёстой маргаантай асуудал болох учраас зүгээр Засгийн газрын гишүүд байна гээд, тэгээд тухайн холбогдох гишүүд нь байгаад л явбал яасан юм бэ гэсэн саналуудыг хэлэлцүүлгийн явцад анхаарах байх гэж бодож байна.

С.Бямбацогт: Дондог гишүүний асуултад хариулъя. Бүх гишүүд байх гэдэг дээр мэдээж хүндэтгэн үзэх шалтгаантай бол биш л дээ. Хүндэтгэн үзэх шалтгаан байхгүй, байвал зохих хүмүүс нь байгаасай гэдэг санаа бас байж байгаа. Байнгын хорооны хуралдаан дээр  5 минутад 5-аас доошгүй гэдэг маань бас нэг минут асуучихаад дахиж хариултаа аваад, мэтгэлцэх зарчмаар Байнгын хороон дээр асуудлыг илүү чанартай, мэдээлэл авч, дахиад асуудлыг  шийдвэрлэхдээ тодорхой болгох үүднээс  5 минутандаа багтаагаад л, 5-аас доошгүй удаа асууж, хариулдаг байя гэдэг санаагаар  оруулж ирж байгаа юм.  Асуулт нь 5-аас илүүгүй удаа.  Нийт хугацаа нь 5 минут, 5-аас илүүгүй удаа асууж болно, тэгэхдээ 5 минутад бүгд багтсан байх ёстой.  Томъёолол буруу байвал засч болноо.
Өөрийнхөө хуультай ноцолдох нь зөв үү гэж. Энэ дээр би зөв гэж бодож байгаа юм. Монголчууд нөгөө биеэ зас, биеэ засаад гэрээ зас, гэрээ засаад төрөө зас гэдэг шүү дээ. Их Хурал маань өөрөө төрийн эрх барих дээд байгууллага нь үндсэн үүргээ биелүүлэх.

Д.Дондог: Цаг хэмнэх талаас нь  оруулж  болоогүй юм уу гэж асууж байгаа болохоос биш, буруу гэж би хэлээгүй шүү, тэгээд мушгиад явна.

С.Бямбацогт: Уучлаарай. Энэ асуудлууд болоод бусад асуудлаар  6 санал гаргаж байсан. Зөвхөн үнэнийг хэлнэ гэж тангарагладаг байя гэдгээс эхлээд, таны сая асууж байгаа  5-аас доошгүй удаа асуудаг байя. Ерөнхий сайд заавал асуулгад өөрөө хариулдаг байя гээд санал гаргасан боловч тэр үед  ажлын хэсэг, Байнгын хороо маань дэмжээгүй, тийм учраас энэ хуулийг санаачилсан юм. Хэрвээ тэр тухайн үед гаргасан санал маань дэмжигдээд явсан бол энэ хуулийг санаачлах шаардлагагүй байсан л даа. Баярлалаа.

Ж.Сүхбаатар: Асуулт асууж дууслаа. Санал хэлье.  Батболд гишүүн

Су.Батболд: Ер нь бид нар Их Хурлынхаа тухай хуульд юм уу?  гишүүний эрх зүйн байдлын тухай хуульд  өөрчлөлт оруулах юм уу? энэ зарим нэгэн хуулиудад ямар тохиолдолд Засгийн газар санаачилдаг байх, ямар тохиолдолд  хэдэн гишүүний ирц байх ёстой юм бэ гэдгийг тогтоомоор санагддаг юм. Өөр улс орнуудын парламентын дэг дээр тийм юм байдаг л юм билээ. Жишээлбэл, Төсвийн талаар Японы хуульд бол  тухайн жилийн төсөвт ямар нэгэн хэмжээгээр өөрчлөлт оруулах хууль санаачлах юм бол  тэр 50 гишүүн доод тал нь гарын үсэг зурсан  байх ёстой ч гэдэг юм уу. Манай энэ гишүүдийн эрх маань хэтэрхий задгай байгаа юм. Нэг гишүүн ч Ерөнхий сайдыг огцруулж болно. Одоо бүр хэрээс хэтэрлээ л дээ.  5 гишүүн ч Ерөнхий сайдыг огцруулж болдог, 1 гишүүн сайдыг огцруулж болдог. Манайд засаглалын харьцаа, тэнцвэр гэдэг юм одоо бүр улам, юм уг нь сайжирдаг байтал чинь манай Их Хурлын үйл ажиллагаа улам л задгай болоод байгаа юм. Энэ дээр нэгдүгээрт манай Байнгын хороо анхаармаар юм уу гэж бодож байгаа юм. Жишээлбэл, Их Хурлын тухай хууль дээр, ер нь яахав дээ, Парламент шинээр бүрэлдээд, өөрөө бүрэн эрхээ хэрэгжүүлж эхэлснээс хойш, өөрийнхөө дэгийн тухай хуулийг зайлшгүй авч хэлэлцдэг л дээ. Тэр дагуу бид нар  2008 оны Сонгуулийн дараа Улсын Их Хурлын даргын захирамж гараад, Дэгийн тухай хуулиа өөрчилсөн. Тэгээд шинэ Их Хурал маань ямар дэгээр явах юм бэ? яаж хуралдах вэ гэдгээ тогтоогоод явдаг. Энэ дээр сар болоод л  нэг  өөрчлөөд, би Дондог гишүүнтэй үнэхээр  100 хувь санал нэг байна. Үүгээр  оролддог, тэгээд нэг, хоёр гишүүн санаачлаад яваад байдаг.  Ийм байдал үргэлжилмээргүй байгаа юм. 
Манай Улсын Их Хурлын бүрэн эрхийн хугацаа маань хагас жил л үлдлээ шүү дээ, үндсэндээ.  Бид нар үндсэндээ 5 сар хүртэл л хуралдана.  5 сараас Их Хурал маань завсарлана байх гэж бодож байна. Энэ  5 сарын хугацаанд  би Улсын Их Хурлын тухай хууль, Дэгийн тухай хуулийг хэлэлцэж байх зав чөлөө бараг байхгүй ээ. Бид нар Сонгуулийн хуулиа хэлэлцэж барахгүй байна шүү дээ. Тэгэхээр би энэ хуулийг одоо хэлэлцээд байх шаардлагагүй юм гэж үзэж байгаа юм. Одоо завсарлахыг тооцох юм бол бидэнд үндсэндээ З сарын л хуралдаан байна. З сарын хуралдааны дотор энэ дэгийг өөрчлөх гээд байх нь цаг алдсан зүйл. Тэгэхдээ би үүнийг санаачилсан гишүүдийг урам, зоригийг мохоох ч гэдэг юм уу?  ийм байдлаар хэлж байгаа юм биш.
Бямбацогт гишүүн Энхтүвшин гишүүний ахалсан ажлын хэсэг дээр байхад энэ саналуудаа хэлж байсан юм. Тэгээд тухайн үед энэ саналууд нь Байнгын хорооны гишүүдийн олонхийн саналыг аваагүй, Улсын Их Хурлын гишүүдийн олонхийн саналыг аваагүй учраас уначихсан санал юм.  Би үүнийг дахиж оруулаад, хэлэлцээд явах нь цагийн гарз болов уу гэж бодож байгаа юм. Энэ дотор бүгдийг нь үгүйсгэж бас болохгүй л дээ. Би жишээ нь, Улсын Их Хурлын   нэгдсэн чуулганы хуралдааны цагийг ихэсгэхийн тулд сардаа нэг удаа Засгийн газрын мэдээллийг сонсдог байх нь зүйтэй. Одоо бол долоо хоног болгон сонсч байгаа. Тэгээд долоо хоног болгон сонсохоор энэ маань өөрөө үр ашиг нь улам муудаад, тэнд гишүүд очих нь болиод, тэгээд одоо гишүүдийн шүүмжлээд байгаа тэр үр ашиггүй цагийг хийдэгдүүлээд байгаа юм. Гэтэл Их Хурал дээр хэлэлцэх асуудал маань хэдэн арваараа овоорчихоод байгаад байдаг. Гэтэл тэнд ганцхан хүн суучихаад, нэг сайдыг байцаагаад, бүхэл бүтэн хагас өдрийг авч байгаа юм. Тэгээд ийм байдлыг жаахан өөрчлөхийн тулд үүнийг нь дэмжиж байна. Тэгэхдээ одоо  зөвхөн энэ асуудлын төлөө ч юм уу? дэгийн хуульд өөрчлөлт оруулах асуудлыг  хэлэлцээд явах нь цаг алдсан зүйлээ гэж би бодож байгаа юм. Уучлаарай Бямбацогт гишүүн ээ, үүнийг дэмжих боломжгүй юмаа. Тийм учраас буцаачихаад тэгээд  дараагийн Улсын Их Хурлын бүрэн эрхийн чуулганы хугацаанд ч юм уу? гишүүд энэ асуудлаа шийдэж явах нь зүйтэй юм болов уу гэсэн ийм саналтай байна.

Р.Раш: Сая бас ярилаа. Улсын Их Хурлын  тухай хууль, Дэгийн тухай хууль, Засгийн газрын тухай хууль, тэгээд өөр юу байдаг юм бэ? яг Улсын Их Хурлын  өөрийн үйл ажиллагаатай холбоотой ийм хуулиудад бас байнга ингээд яваад байхад зовлон бий л дээ, байнга өөрчлөлт хийгээд байхад. Тухайлбал, Дэгийн тухай хуульд энэ хавар бид нар өөрчлөлт оруулчихсан. Тэгээд энэ чинь нөхөөстэй дээл маягтай юм болох гээд ингээд байгаа юм. Ер нь яагаад байнга асуудлууд орж ирээд байна вэ гэвэл, оруулах шаардлага байгаа учраас л ингэж орж ирээд байгаа байх. Тэгэхээр одоо ингээд  гишүүдийн өргөн барьж байгаа энэ хуулийн төслийг хэлэлцлээ гэхэд, дараагаар нь дахиад мөн 10-аад хоногийн дараа гэх юм уу? сарын дараагаар гэх юм уу? асуудал ороод ирэхийг үгүйсгэх арга бас байхгүй шүү дээ. Тэр болгонд нь ингээд явах уу? яахав гэдэг юм бас бодогдож байна.
Тэгэхдээ энэ  заавал хууль болгож, хэрэгжүүлдэг ийм ажил бий.  Хуулийг заавал хууль гэхгүйгээр зүгээр өдөр тутмын шахалт шаардлагаа тавьдаг, зохион байгуулалтаа сайжруулдаг ийм маягаар хийчих ажлууд, энэ тавьж байгаа асуудлууд дотор нэлээн байх шиг байна гэж ингэж бодож байна. 

Тэр нэгэнт хугацааг наашлуулъя, долоо хоног болгон гэж байгааг 14 хоногт гэх юм уу? энэ хугацааны тухай гээд хэлэлцвэл хэлэлцчихээр асуудлууд байгаа юм шиг байна. Тэгээд энэ хэлэлцэхийг  би дэмжээд явъя гэж бодож байна.

Цаашдаа бол энэ асуудлыг нэлээн нухацтай ярихгүй бол тэгээд байн байн, нэг,  нэгээрээ хууль юм уу? гурав, дөрвөөрөө хууль гээд орж ирээд байхаар чинь тухайн хүмүүс яахав хөдөлмөр гаргаж байгаа нь сайн хэрэг, нөгөө талаар энэ чинь байж байгаа хууль маань үнэхээр түүхий юмыг л бид нар  бариад байдаг юм шиг тийм л байдал үүсч бий болж, харагдаж магадгүй гэж ингэж бодож байна.
Байнгын хороодын үйл ажиллагааг нэлээн рангий нь дээшлүүлэх тухай саналыг би дэмжиж байна.  Ер нь тийм байх ёстой. Тэгээд яамдын сайд нар ирж ажлаа тайлагнадаг, ярьдаг. Бас ч туньдаг, тунирхдаг, ихэрхдэг ийм юмнууд бол амьдрал дээр байдаг л даа. Үүнийг хуульд заавал оруулах уу? ер нь тийм байх ёстой гэдэг тэр юмаа ухамсарлуулж, харилцан ойлголцлоор явах уу гэх мэтчилэнгийн тэр зааг ялгаагий нь сайн ялгаж, салгаж чадвал энд бүх орж ирсэн зүйлүүдийг хэрвээ хэлэлцэхийг Байнгын хороо дэмжвэл ажлын хэсэг гарах байх. Тэр ажлын хэсэг дээр нэлээн сайн ярих хэрэгтэй. Нэг, хоёрхон л асуудал байгаа байх гэж бодож байна, эндээс харахад. Түүнээс бүгдийг нь хэлэлцвэл, тийм л байх ёстой юмыг л тэгж хийхгүй байгаа болохоос биш,  тэгэхээр зэрэг хуулиар мундагдъя гэсэн ийм байдал  бас байж таарахгүй л дээ. Бүх юмыг хуульчилж, нийгмийн амьдралыг бид чадахгүй шүү дээ. Цөөхөн, гол гол юмнуудаа хуульчилна. Бусад нь мораль, ёс зүй, өдөр тутмын амьдрал түүгээрээ л явна шүү дээ. Харилцан бие биеэ хүндэтгэх, төр төмбөгөр,ёс ёмбогор энэ зарчмаа ойлгодог. Ийм л юмаараа  явах ёстой болов уу гэж бодож байна. 

Би тэгэхдээ  оруулж ирж байгаа зүйлийг хэлэлцье. Тэгэхдээ түрүүн Дондог гишүүн хэлэв үү? Ер нь Их Хурлын тухай хууль, Дэгийн тухай хууль, бусад энэ Их Хурлын өөрийн үйл ажиллагаатай холбоотой хуулиудаа тэгж байнга гар дүрээд байдгийг бид их л бодмоор байна. Наадмын өмнөхөн бид өөрчлөлт оруулсан шүү дээ. Одоо намар оруулж байна, өвөл дахиад бариад ирэх вий. 

Х.Тэмүүжин: Хоёр юман дээр онцолж хэлмээр санагдаад байгаа юм. Улсын Их Хурлын тухай хууль болон Дэгийн тухай хууль гээд Улсын Их Хурал өөрийнхөө үйл ажиллагаатай холбоотой энэ хуулиуд дээр нэлээн цогц, томоохон өөрчлөлт хийж чадаагүйн гай л байхгүй юу? энэ бол үндсэндээ. Бэрхшээлүүдтэй тулаад байна шүү дээ.  Үйл ажиллагаа нь дотроо хий эргээд, нэр хүнд нь унаад, асуудлаа шийдэж чаддаггүй, хуурмаг хэлбэр рүү улам бүр ороод байгаа юм. Энэ чинь өөрөө тухайн үед шинэтгэл хийхдээ, хууль тогтоомжийг өөрчлөхдөө, илүү цогцоор нь асуудлыг харахаас илүүтэйгүүр, ингэсхийгээд орхичихъё доо  гэж бодсон бидний алдаанаас л гарч байгаа юм.
Тийм учраас хуулийн төсөл өргөн барьж байгаа хүмүүсийг байнга ойрхон гар дүрээд байна гэж харахаас илүүтэйгээр бид ул суурьтай юм бодох ёстой цаг нь болчихжээ гэж дүгнэх ёстой юм байна гэж би хувьдаа бодож байна.

Хоёрт нь, өнөөдөр ч гэсэн Н.Батбаяр гишүүнээс эхлээд 9 гишүүн Ерөнхий сайдыг огцруулна гэж хэлж байгаа чинь эцсийн дүндээ яг энэ асуулгатай холбоотой. Ерөнхий сайд нь чуулган дээрээ ирээд гишүүддээ юмаа тайлбарладаггүй, сонин  хэвлэлээр тэр алсаас л юм яриад байдаг. Гишүүд нь энд өөр мэдээлэлтэй бухимдаад байдаг. Тэгээд энэ бухимдлын гай нь өөрөө юу болж байна вэ гэхээр, Улсын Их Хурлын энэ хяналт дээр л байгаа шүү дээ, эцсийн дүндээ.  Тэгээд холоос өөр юм яриад байгаа хүнийг хянаад, үр ашигтай явуулж чадахгүй байгаа учраас одоо огцруулъя гэдгээр муйхар арга хэрэглэх гэж оролдож байгаа юм. 

Тэгэхээр Ерөнхий сайд нь асуусан асуултад ирээд хариулчихдаг тийм системтэй байхгүй бол Улсын Их Хурал дээр ирдэггүй, телевиз, хэвлэлийн мэдээллээр тайлбар өгдөг Ерөнхий сайдтай байгаа цагт  Улсын Их Хурал дээр ийм бужигнаан байсаар л байна. Тийм учраас одоо эцсийн дүндээ бүр өөр улс төр болоод хувирч байна шүү дээ. Тэгээд энэ байдлыг засах хэрэгтэй. Засахын тулд ямар асуудал дээр чуулган дээр Ерөнхий сайд ирэх ёстой юм бэ гэдгийг нарийвчилж, хуульчилж өгөх ёстой юм байна.

Нөгөөтэйгүүр,  худлаа үнэн гэдэг тэр зүйлийг тодруулах, худлаа яриад байна, үнэн яриад байнаа гээд энэ чинь өөрөө чуулган дээрээ хариуцлагатай яригдахаас илүүтэйгүүр, сүүлдээ хэвлэл мэдээллийн хэрэгсэл рүү тэр худлаа ярьсан, тэр үнэн ярьсан гээд өөр улс төр болж хувираад байна шүү дээ. Тийм учраас худлаа ярьж байгаа бол тухайн үед нь худлаа ярьж байгааг нь тодорхой болгочихдог, тайлбар хийж болдог тийм журмууд руу орох ёстой юм байна. Худлаа ярьсан нь тогтоогдож байгаа бол хэн нэгний гомдол биш, албан ёсны хариуцлага болдог тийм систем рүү орох ёстой юм байна. Энэ үүднээсээ өргөн барьсан гишүүдийн хуулийн төсөл дээр тодорхойгүй байгаа ч гэсэн илүү тодорхой болгоод, ажиллаад, энэ хууль гарах ёстой л гэж үзэж байна.

Тийм учраас би дэмжиж байна. Тэгэхдээ  хэлэлцэх эсэхийг нь дэмжвэл, ажлын хэсэг гаргаад,  илүү нухацтай хууль санаачлагчтай хамтарч ажиллаад, үр дүнтэй, хяналттай болгож авъя гэж бодож байна.

Ж.Сүхбаатар:  Тэгэхээр гишүүд маань саналаа хэллээ.  Сая гишүүдийн хэлдэг зөв өө. Үнэхээр энэ дотор их олон асуудлууд оруулсан байна. Энэ чинь зарим юман дээр Их Хурлын гишүүний хувиараа асуудал тавьж болдог юм, бас болдоггүй бодлого гаргаж хийдэг юм ч гэж энэ төрд байх ёстой. Тэгээд сая Батболд дарга хэлж байна. Ер нь Төрийн байгуулалтын байнгын хороо гэж байна. Энэ хэн ч байсан гэсэн энэ Байнгын хороонд ажиллаж байгаа үед, ялангуяа дэгийн асуудал дээр Раш гишүүн ч гэсэн хэлсэн. Энэ зөв л дөө.  Ер нь ухаалаг парламент гэдэг бол өөрийнхөө эрх мэдлийг хязгаарладаг, хамгийн оновчтой хязгаарладаг ийм л парламентыг хэлдэг гэж үздэг.

Гишүүд бол зарим нь дургүйцдэг, гишүүний эрх мэдлийг хязгаарлах гэж байна гэж. Улсын Их Хурал бол хамтын удирдлагын байгууллага учраас хамтраад дандаа асуудлаа шийддэг учраас бас тэр хамтарч асуудлаа бодлогын хүрээнд тавьдаг ийм хязгаарлалт, зохицуулалтуудыг холбогдох хуулиудад хийх шаардлага байгаа. Тэгээд энэ ажлын хэсгийг гаргаад ажиллая. Аль болохоор энд олон өөрчлөлт оруулахгүй байх нь зүйтэй. Дэгийн хуулийг саяхан Энхтүвшин даргатай манай ажлын хэсэг үүнийг хийсэн. Тийм учраас сая Батболд даргын хэлж байгаачлан сонгууль ойртсон байна. Тэгэхээр энэ дотроос зайлшгүй авбал зохих гол зарчмын хэдэн заалтыг нь аваад, ингээд ажлын хэсэг тэнд ажиллах ийм зарчмаар ажиллах нь зөв байх. Түүнээс өргөн хүрээнд Дэгийн хуулийг хөндөх нь төдий л зохимжгүй болов уу гэж бодож байна. 

Ингээд манай хэд хэдэн гишүүд дэмжиж  саналаа өгсөн байгаа. Лүндээжанцан, Ламбаа, Мөнх-Очир, Раш гишүүд дэмжсэн байгаа.

Хэлэлцэхийг дэмжиж байгаа гишүүд гараа өргөнө үү.

11-10.

Батболд гишүүн цөөнх.

Ер нь Улсын Их Хурлын гишүүн Бямбацогт, Ганхуяг нарын өргөн мэдүүлсэн хуулийн төсөл 7 сар манай Байнгын хороон дээр байсан. Одоо зарим нэг асуудлуудаа шийддэг бол шийдээд, шийдэхгүй бол дэмжихгүй гэдгийг шийдээд,  түрүүн хэлсэн Сонгуулийн бүрэн эрхийн хугацаа ойртож байгаа учраас асуудлуудаа цэгцлэх ийм шаардлага байгаа учраас асуудлуудаа  ингэж нэг, нэгээр нь оруулж шийдүүлж байгаа.

Байнгын хорооноос гарах санал, дүгнэлтийг  Улсын Их Хурлын чуулганы нэгдсэн хуралдаанд Улсын Их Хурлын гишүүн Д.Дондог танилцуулна.

Уг асуудлыг 12 цаг 10 минутад  хэлэлцэж дуусав.
Хоёр. Бор-Өндөр сумын тухай

Төсөл санаачлагчийн илтгэлийг Хүрэлбаатар сайд танилцуулна.

Ч.Хүрэлбаатар:  Байнгын хорооны дарга, Улсын Их Хурлын эрхэм гишүүд ээ

Засгийн газрын Хэрэг эрхлэх газарт хандаж Хэнтий аймгийн иргэдийн төлөөлөгчдийн Хурлын дарга, Засаг дарга нараас тус аймгийн Дархан сумын 5 багийн иргэдийн нийтийн Хурал, Дархан сумын иргэдийн төлөөлөгчдийн Хурлаас гаргасан Дархан сумыг хэвээр үлдээж, шинээр Бор-Өндөр сум байгуулах саналыг  аймгийн иргэдийн төлөөлөгчдийн хуралдаанаар хэлэлцэн дэмжсэн тул холбогдох бичиг баримтыг бүрдүүлэн ирүүлсэн байна.

Мөн тухайн аймгаас сонгогдсон Улсын Их Хурлын З гишүүдээс  дээрх асуудлыг шийдвэрлэж,  өгөх хүсэлт ирүүлсэн юм.

Дархан сумын  2008 оны орон нутгийн сонгуулийн мандатыг хуваахдаа  1908 хүн амтай 1, 2, З, 4 дүгээр багуудад тус бүр  нэгийг, үлдсэн  21-ийг 9311 хүн амтай 5 дугаар баг бөгөөд Бор-Өндөр хотод өгсөн байна. 

Дархан сумын 1, 2, З, 4 дүгээр багууд уг асуудлыг хүлээн зөвшөөрөхгүй, хүн амын тоо нь бус, газар нутгийн хэмжээнд хуваах ёстой гэж үзэн, шаардлага тавиад, орон нутгийн Хурлын сонгуульд  оролцоогүй болно. Үүнээс үүдэн тус сумын иргэд талцсан байдалтай болж, сонгуулийн асуудлаас үүссэн маргаан өнөөг хүртэл эцэслэн шийдвэрлэгдээгүй байна.

Үүссэн нөхцөл байдлыг холбогдох  хуулийн дагуу шийдвэрлэх гэхээр тухайн үеийн орон нутгийн Сонгуулийн тойрог, салбар, хэсгийн хороод татан буугдсан учир шийдвэр гаргуулах боломжгүй болсон. Шинээр байгуулагдсан тойрог, салбар, хэсгийн хороод шийдвэр гаргахаар шүүхийн байгууллага хүчин төгөлдөр бус гэж үздэг байна.

Иймд дээрх суманд үүссэн нөхцөл, байдлыг харгалзан тус аймаг, сумын иргэдийн төлөөлөгчдийн Хурал, Засаг даргын саналыг үндэслэн Дархан сумаас Бор-Өндөр хотыг салгаж, Бор-Өндөр сумыг шинээр байгуулах тухай Улсын Их Хурлын тогтоолын төслийг боловсруулан өргөн мэдүүлж байна.

Хэлэлцэн шийдвэрлэж өгөхийг хүсье.

Ж.Сүхбаатар: Баярлалаа. Дондог гишүүн 

Д.Дондог: Баярлалаа. Бор-Өндөрийн асуудал их олон жил яригдаж байгаа юм, сүүлийн жилүүдэд. Одоо Дархан сум маань удирдлагатай байна уу? үгүй юу? Засаг дарга байна уу? үгүй юу? ямар статусаар ажиллаад байна вэ гэдгийг нэгдүгээрт асуумаар байна.

Хоёрдугаарт, Дархан суманд ийм цөөхөн хүн амтай юм бол Бор-Өндөр сумтай нийлүүлээд нэг сум байж, Бор-Өндөрт нь захиргааных нь нэгжийг шилжүүлээд нэг сум болгож болохгүй юм уу? бид нар хоёр сумыг аль болохоор нэгтгэх л бодлого бариад байгаа. Тэгээд одоо эргүүлээд нэг сумыг задлах  бодлого бариад явбал, бусад жишгийн бас хэд хэдэн газар байгаа шүү дээ, Хүрэлбаатар сайд аа.  Тэр нь дагаад юм орж ирээд байвал яах юм бэ? тэгээд цааш нь шийдээд яваад байх юм уу? хоёр болгоод хуваагаад яваад байх уу?  Тийм сумдууд дагаж ороод ирээд байвал яах вэ? 

Би асуулт асуугаад байна, та сонсохгүй байна. Больё доо.

Хүрэлбаатар сайд та хуралд юм оруулж байгаа, та бол ямар туршлагагүй гэх биш, тоомжиртой ханд л даа. Гишүүн юм асуугаад байхад чинь их өөр юм яриад, дахиад л нөгөө дэх нь асуух гээд ийм цаг алдсан юм байж байх, ийм хурал хэцүү шүү дээ. Цаанаа ямар ажилгүй зүгээр сууж байгаа биш.

Нэгдүгээрт, Бор-Өндөр сумын асуудлыг бид нар ойлгож байна гээд, Дархан сум удирдлагатай байдаг юм уу? үгүй юм уу? Засаг дарга байна уу? үгүй юу? иргэдийн Хурал ажиллаж байна уу? үгүй юу гэж нэгдүгээрт асууж байна.

Хоёрдугаарт, энэ хоёр үнэхээр, хоёр болох шаардлага байгаа юм бол Дархан сум нь хүн ам цөөтэй байгаа юм бол Бор-Өндөрт нь нийлүүлээд нэг сум болгочихвол бас бэрхшээл байна уу? гэж асууж байна.

Гуравдугаарт нь, ийм нөхцөлтэй сумдууд Монголд бас нэлээн хэд байгаа. Багийн статустай хэрнээ хүн ам олонтой. Тэд нар нь орж ирээд байвал сумаа ингэж хоёр хувааж, тэлээд байх юм уу? бид нар, Засгийн газар чинь аль болохоор сумдаа нэгтгэх бодлого барина гэсэн ийм бодлого яриад байгаа юм биш үү? дараагийн асуудал ороод ирвэл ингээд салгаад яваад байх уу гэдэг ийм З асуулт асууж байна.

Ч.Хүрэлбаатар: Дондог гишүүний асуултад хариулъя. Би сүүлчийн асуултаас эхэлье.  Дархан сумын 5 багийн иргэдийн нийтийн Хурал, Дархан сумын иргэдийн Төлөөлөгчдийн Хурлаас санал гаргахдаа Дархан сумыг хэвээр нь үлдээж, шинээр Бор-Өндөр сум байгуулах тухай гэсэн агуулгаар нь  санал хуваагдсан учраас  хэрвээ энэ асуудал дэмжигдээд явах юм бол хоёр сум үүсэхээр байгаа юм. Дархан сум, мөн одоо байгаа, дээр нь шинээр Бор-Өндөр сум  бол байгуулагдаж, ажиллахаар ийм болж байгаа юм.

Одоогийн удирдлагууд байгаа юу гэсэн ийм асуулт байж байгаа. Үнэн хэрэг дээрээ  сумын иргэдийн Хурал  25 төлөөлөгчтэй байхаас  одоо  21 нь сонгогдсон байгаа боловч, энэ 21-үүлээ Бор-Өндөрөөс сонгогдсон. Тэгэхээр Дархан сумын 1, 2, З, 4 дүгээр сонгогдсон 4 төлөөлөгч  нь үүнийг дэмжихгүй, Хурлыг бойкотлоод байж байгаа  ийм  нөхцөл байдал үүссэн байгаа.

Д.Дондог: Засаг дарга байгаа юу. Байхгүй бол ямар статусаар энэ сум бүхэл бүтэн З-4 жил явчихаж байгаа юм бэ? Өөр ийм  нөхцөлтэй сумдууд байгаа шүү дээ, эд нар орж ирээд байвал Засгийн газар ингээд хуваагаад шийдээд байх юм уу? яаж шийдэх ёстой юм бэ? эсхүл хуваах шийдэл гарах гээд байгаа учраас Үндсэн хуульдаа ганцхан хот гэдэг үг оруулчихаад, тэгээд тэр хотын статусаар нь явуулдаг болчихвол бэрхшээл багатай юм биш үү гэж анх яригдаж байсан юм. Тийм юм бодогдож байна уу? үгүй юу? одоо энэ нөхцөлөөр өөр газрууд орж ирээд байвал ингээд хуваагаад байх юм үүсэх гэж байна шүү дээ.  Яагаад гэвэл бусад гишүүд чинь бид нар ийм асуудал тавьсан, түрүүний асуудлыг хэлэлцсэн юм чинь, дараагийн асуудлыг та нар ялгавартай хандлаа гээд та нар дээр маргаан үүснэ, энэ талаар ямар байр суурьтай, бодолтой байна вэ? 

Н.Ганбямба: Хүн ам олон учраас Бор-Өндөрийн Хурлын  21 депутат  нэг хүн дэвшүүлээд, тэр нь Дархан сумын дарга гээд байдаг юм. Тэгэхдээ түүнийг нь Дархан сумынхан хүлээж авдаггүй юм. Уг нь бол дарга байна уу гэвэл гаднаас хэлбэрийн хувьд байгаа юм. Тэгсэн мөртлөө тэр Дархан сум бол түүнийгээ дарга гэж хүлээж авдаггүй. Дархан сум чинь орон нутгийн сонгуулийг хоёр удаа бойкотлоод байгаа юм.

Ч.Хүрэлбаатар: Энэ дээр үндсэндээ  25 төлөөлөгчтэйгээс 21 нь бүрдчихсэн байгаа учраас хууль, ном журмынхаа дагуу Дархан сум бол удирдлагатай байгаа гэж үзэж  болно гэдгийг би хэлмээр байна.

25-аас  21-ийг нь томилчихоод байгаа учраас одоогийн байгаа Дархан сумын удирдлагыг бодитойгоор хууль, ном журмын дагуу сонгогдсон гэж үзэж болно гэж үзэж байгаа юм. 

Энэ дээр жишиг, ер нь олон сумдууд, зарим газар ингэж шинээр сум байгуулах тухай асуудлыг  дэмжих  тухай Засгийн газар ямар байр суурь барих вэ? олон сумууд ингэж орж ирвэл Засгийн газар дэмжээд байх юм уу гэдэг ийм асуулт байна.

Засгийн газрын хуралдаан дээр энэ холбогдох  дор сумын түвшнээс аймгийн иргэдийн Хурлаас  шийдвэр нь ирсэн учраас Засгийн газрын хуралдаан дээр энэ асуудлыг оруулсан. Тэгээд Засгийн газрын гишүүд үүнийг дэмжиж шийдвэрлэсэн байгаа.  Тэгэхээр тухайн бусад газруудыг  санал ирэхэд Засгийн газрын хуралдаан дээрээ хэлэлцээд, хамтын шийдвэр гаргаж явна. Тэгэхээр би бусад сумдууд орж ирвэл Засгийн газар дэмжинэ, эсхүл дэмжихгүй гэдгийг би эндээс хэлэхэд төвөгтэй байна гэдгийг хэлмээр байна.  

Су.Батболд: Манай Монгол Улс бол засаг, захиргаа, нутаг дэвсгэрийн хуваариа шинэчлээгүй үлдсэн, шилжилт хийсэн орноос ганцаараа үлдчихсэн орон гэж би бодоод байгаа юм. Бид нарын одоогийн энэ Засаг захиргаа, нутаг дэвсгэрийн нэгжийн хуваарилалт маань  хуучин тогтолцооны үеийн, муугаар хэлэх юм бол түүхий эд бэлтгэлийн тогтолцооны л хуваарь гэж нэрлэдэг шүү дээ. Өнөөдрийн манай  нийгэм, эдийн засгийн хөгжилт, чөлөөт зах зээлийн тогтолцооны энэ үед манай Засаг захиргаа, нутаг дэвсгэрийн хуваарь маань хөгжлөө чөдөрлөөд байгаа юм.  Бодит амьдрал дээр аль хэзээний үгүйсчихсэн, хүн нь байхгүй болчихсон сумдууд байгаад байдаг. Төсвөөс татаас аваад байгаад байдаг. Тэнд хүмүүс нь амьдрахаа больчихсон, өөр хот суурин руу шилжсэн, ингээд байгаад байгаа юм. 

1990 оноос хойш бий болсон бүхий л Засгийн газрууд бол Засаг захиргаа, нутаг дэвсгэрийн нэгжийн өөрчлөлтийг хийх гэж тэмүүлж ирсэн. Энэ Засгийн газар бол хуруу хумсаа ч хөдөлгөөгүй, бүр ярихаа больсон. Энэ нь болж байгаа, бүтэж байгаа юм байлгүй бодвол. Нэг ч удаа, юу ч яриагүй, би бас гайхаад байгаа юм. Яагаад ингээд байгаа юм бэ? би өөрөө энэ салбарт ажилладаг хүний хувьд, Монгол орны хамгийн тулгамдсан асуудал бол Засаг захиргаа, нутаг дэвсгэрийн шинэчлэл хийх зайлшгүй шаардлагатай. Зах зээлийн эдийн засагтаа нэгдүгээрт тохируулах хэрэгтэй.

Хоёрдугаарт,  энэ хүмүүсийнхээ амьдралаас гарч байгаа бодит шаардлагад нэгдүгээрт тааруулах шаардлагатай шүү дээ.  Энэ байдал ингэж удаан явах юм бол бид нарын одоо бий болсон ололт амжилтыг чөдөрлөнө. Одоогийн энэ бэлчээрийн  доройтол, байгаль хамгаалалт байж байгаа энэ  байдал, цөлжилт энэ бүх юм бол засаг захиргаа, нутаг дэвсгэрийн хуваарьтай холбоотой асуудал. Энэ чиглэлээр Засгийн газар юу бодож байна вэ? яагаад хуруу хумсаа хөдөлгөхгүй суугаад байгаа юм бэ гэдгийг Хүрэлбаатар сайдаас нэгдүгээрт асуумаар байна.

Хоёрдугаарт, Дархан сумыг бид нар бойкотлоод байгаа гэдгийг мэдэж байгаа. Тэгэхдээ би бол юу гэдэг юм бэ? нутгийн иргэдийн зөв гэж бодож байгаа юм. Дархан суман дээр байгуулагдсан Бор-Өндөр хот байгаа юм. Яг уугуул иргэд нь, уугуул засаг захиргаа нь Дархан сум шүү дээ. Бид нар тэр суман дээр нь очоод, Бор-Өндөр гэдэг хот байгуулчихсан.  Энэ бол  Косовотой л адилхан л асуудал. Хэдийгээр нутаг дэвсгэрийн хооронд ч гэсэн Косовотой адил асуудал. Одоо Дарханы нутаг дэвсгэрээс Бор-Өндөр гэдэг хотынхон нутаг дэвсгэр тасалж аваад сум байгуулах нь л дээ. Хэрэв би Дархан сумын иргэн байсан бол хэзээ ч зөвшөөрөхгүй. Бор-Өндөрт зүгээр байж бай чи.  Тэгэхээр Бор-Өндөрт сумаа таслаад өгчихнө гэвэл Дархан сумын уугуул иргэн байх юм бол би дургүйцнэ.  Манай гишүүд юу бодоод байгаа юм бэ? би сайн мэдэхгүй байна. Ер нь би Дархан сумын иргэн байх юм бол Бор-Өндөр суманд газар тасалж өгөөд, сум байгуулахыг  би үхэн үхэтлээ эсэргүүцнэ. Яагаад гэвэл тэр миний өвөг эцэг дээдсээс сум гэж байгаад, хошуу гэж байгаад, миний малын бэлчээр байхгүй юу? тэр Бор-Өндөр сумынхан авах ёсгүй шүү дээ. Нэгдүгээрт ийм юмыг бодолцоорой. Бор-Өндөр нь олон хүнтэй юмаа гээд та нар тэр талд нь ороод байх юм бол цаад талд чинь Дархан сумын өөрийнх нь уугуул иргэд хүмүүс  газар нутгаа тасалж авахыг хэр зэрэг зөвшөөрч байгаа юм бэ гэдгийг бас бодолцоорой гэдгийг би сануулж  хэлмээр байна. 

Хоёрдугаарт, Дархан сумын бойкотын асуудал мэдэгдэхгүй байсан бол одоо ингээд хэвлэл мэдээллийн хэрэгслээр мэдэгдэх юм байна л даа, иргэдэд. Цаашдаа маш олон суманд,  ийм бойкот гарна.  Сумын иргэдийн төлөөлөгчдийн Хурлууд байгуулагдахаа болино. Дургүйгээ хүрэх юм бол би иргэдийн төлөөлөгчдийн Хурлын сонгуульд оролцохгүй. Үүнийг чинь хүчингүй болгоно гээд олон сумуудад иргэдийн төлөөлөгчдийн Хурал байгуулагдахгүй, засаг захиргааны асуудал нэлээн хүндрэлтэй болж магадгүй шүү. Тэгээд үүнийг ямар байдлаар шийдэх ёстой юм бэ гэдгийг нэгдүгээрт бодох ёстой.

Би зовлонг бол ойлгож байна, Бат-Эрдэнэ, Ганбямба, Арвин гишүүд ээ. Тэгээд яг Бор-Өндөр сумын хувьд үнэхээр тийм байдал үүсчихээд байгаа. Би энэ тогтоолыг тийм учраас дэмжье.  Дэмжээд гаргаж болно. Гэхдээ цаад талд нь та бүхэн Дархан сумынхаа уугуул иргэдийн асуудлыг бас нэг бодолцож үзээрэй, тэнд сөрөг  юм болчихвий, зөвшөөрч байгаа юу? үгүй юу? хэдийгээр тэнд цөөхөн хүн амтай ч гэсэн уугуул иргэдийнх нь асуудал гэдэг их чухал зүйл шүү. Тийм учраас энэ чинь газар зохион байгуулалт хийгдэнэ. Сум байгуулагдаж байгаа юм чинь газрыг нь өгч таараа. Засаг захиргаа, нутаг дэвсгэрийн нэгж байгуулагдаж байгаа учраас, энэ дээр ихээхэн маргаан юм гарна шүү. Энэ цаад талын юмыг нь бодоорой гэж хэлмээр байна.

Ж.Сүхбаатар: Хүрэлбаатар сайд

Ч.Хүрэлбаатар: Хуруу, хумсаа хөдөлгөх үү гэдэг асуулт тавьж байна.  Гэхдээ бас урьд нь янз бүрийн Засгийн газрууд ийм бодитой ажил хийгдсэн гэж би лав сонсоогүй байгаа, бодитой ажил болсон зүйл байхгүй байхаа гэдгийг хэлмээр байна.  Санаачлага гаргаад, тэр нь дэмжигдэхгүй бол  . . .

Су.Батболд: Түүнийг хийх ёстой сайд нь та шүү дээ. Та санаачилга гаргаж, хөдөлж байх ёстой. Юу гэж санаачлага гаргахгүй суугаад байвал юу хийх юм бэ? Энэ дээр биеэ өмөөрөх юм ерөөсөө байхгүй шүү, би худлаа юм хэлээгүй. Үнэхээр хуруу хумсаа Засгийн газар хөдөлгөөгүй шүү. Дандаа магтуулаад сурчихсан байна шүү, та. 

Та бол  засаг захиргааны асуудал хариуцсан сайд болохоос биш, Оюутолгойн асуудал хариуцсан сайд биш шүү дээ. Таны амнаас Оюутолгойн асуудал дандаа гардаг, Засаг, захиргаа нутаг дэвсгэрийн нэгжийн асуудал ерөөсөө гардаггүй, том төслийн асуудал таны амнаас гардаг. Гэтэл таны хариуцсан асуудал чинь орон нутгийн асуудал, засаг захиргаа нутаг дэвсгэрийн асуудал, тэнд хүн амьдарч байгаа, тэнд хүн ажил хийж байгаа асуудал шүү дээ. Тэр тухай асуудал юу  ч байхгүй, түүнийг ямар сайд, хэн хариуцаж байгаа нь мэдэгдэхгүй болчихсон. 

Ч.Хүрэлбаатар: Асуултад  хариулах гэхээр загначих юм. Одоо ямар хэцүү юм бэ? Асуултад хариулъя. Энэ бол Засгийн газар юу ч хийхгүй байгаа гэдэг талаар ярьж байх шиг байна. Хувь хүнийхээ хувьд ярьж байгаа бол би хариулъя.  Ер нь бол энэ засаг захиргааны шинэчлэлийн асуудлыг доорх сумдын түвшинд нь хурлын түвшинд иргэд өөрсдөө үүнийг дэмжсэн байх ёстой. Дээрээс хичнээн юм тулгаад, доор ард иргэд хүлээж авахгүй бол энэ явахгүй ээ. Тийм учраас тухайн  нутаг дэвсгэр дээр янз бүрийн шинэчлэл хийх хуваарийг өөрчлөх гэж байгаа бол тэнд амьдарч байгаа иргэдийн саналыг  нэгдүгээрт нь, харж үзэх ёстой. Тэндээс санал гарч ирснийг Засаг дэмжиж явбал би үүнийг зөв зарчмаа гэж үзэж байгаа юм.

Тийм учраас одоогийн байдлаар яг энэ  Дархан сумын 5 багийн иргэдийн нийтийн Хурлаар, Дархан сумын иргэдийн төлөөлөгчдийн Хурлаас аймгаас ингээд хийчихсэн шийдвэртэй зүйл бол Засгийн газарт анх удаагаа орж ирж байгаа нь энээ. Өөрөөр хэлбэл, тухайн иргэд үүнийг хийхийг дэмжиж байгаа.  Үүнийг нь Засгийн газар дэмжиж оруулж ирж байгаа юм. Түүнээс биш, бид нар олон сумдыг нийлүүлэх, аймгийг татан буулгах ийм асуудлууд урьд нь бодвол гарч байсан байх. Гэхдээ үүнийг тухайн  орон нутагт амьдарч байгаа иргэд нь дэмждэггүй байсан учраас өнөөдрийг хүртэл нэг ч бодитой ажил хийгдээгүй гэж би ойлгож байгаа юм. Тийм учраас бид нар энэ  Хэнтий аймагт шинээр Бор-Өндөр сум байгуулах тухай асуудлыг оруулж ирж байгаа юм гэдгийг хэлмээр байна.

Ж.Сүхбаатар: Батсуурь гишүүн

Ж.Батсуурь: Баярлалаа. Хэнтий аймгийн Дархан сумыг үндсэндээ таслаад хоёр сум болгох асуудал яригдаж байна л даа. Газар нутаг, дэвсгэрийн хэмжээ яригдах юм бол ер нь Дорноговь аймгийн нутаг дээр Бор-Өндөр гэж байгуулагдаад, тэгээд дараа нь тэнцвэржүүлэх зорилгоор  газраас нь жаахан цөмлөж аваад, тэгээд үндсэндээ Бор-Өндөрийн хотын гортигоор яг 6 км байдаг юм. Хотын гортигоор Дорноговийн хил. Далантүрүү, Жаргалан гээд хүүхдийн зуслангуудыг цааш нь өгч болохгүй гээд хэрүүл маргаан үүссэн учраас ерөөсөө ингээд 6 км жаахан тойрог маягаар, яг хотынх нь гортигоор тасдаад авчихсан ийм газар нутагтай л даа. Тэгэхээр ер нь бол цаашдаа ингээд тэр битгий хэл баг нь  40-50 км байгаа сумдууд олон байгаа шүү дээ. Дорноговь гэхэд Сайншанд, Зүүнбаян 45 км, 3000 гаруй хүн амтай баг гээд мөн л сум болно, үгүй бол бие даана гэсэн асуудал тавиад яваад байдаг. Даланжаргалан, Чулуун завод гээд мөн л хүн ам нь  2000 хүрчихсэн, бас л асуудал тавиад байгаа шүү дээ. Тэгэхээр үүнийг, ер нь бол нэг нь олон хүнтэй жаахан төв суурин газар, нөгөө дэх нь цөөн хүн амтай ингээд хөдөөгийн сум байж л дээ. Тэгэхээр ер нь сумынхаа төвийг Бор-Өндөр хот дээр  шилжүүлэн байршуулаад, нэг сумыг хоёр тасдах гээд байгаа шүү дээ. Хоёр тасдаж, хоёр сум болгох гээд байгаа шүү дээ. Тэгэхээр нэг сумыг газар нутгийнх нь хувьд ч гэсэн, хүн амынх нь хувьд ч гэсэн хувааж, хүчийг нь сулруулж байхын оронд  даяарчлагдаж байгаа ертөнцөд нэгдэж, нийлж, Европын холбоо гээд улс үндэстэн өөр мөртлөө, өөр хэл заншилтай мөртлөө мөнгөн тэмдэгт, хил гаалиа хүртэл нэгтгэж байгаад нэг улс болж байгаа ийм хүчирхэгжиж байгаа зах зээлийнхээ шаардлага, зарчмын дагуу явж байгаа цаг үед аль алиных нь хүчийг сулруулаад, тэгээд  Монголын төр мөнгөтэй, бяртай болж л байгаа байлгүй дээ. Гэхдээ л баахан бас л дарга улс гэдэг нэрэндээ тохирсон 1000 гаруй хүнтэй тэгээд баахан дарга даамлууд бий болдог. Төсөв, татваар төлөгчдийн хөрөнгийг үрдэг ийм төрийн удирдлагын зардал нь байнга нэмэгддэг ийм чиглэл, энэ нь өөрөө цаг үеийн шаардлагад нийцэж байгаа юм уу?  гэсэн ийм асуулт байна.

Цаашдаа энэ асуудлыг тавих гээд хүлээгээд байгаа аймаг, сумдууд олон байгаа. Хамгийн гол нь яагаад үүнийгээ тавихгүй хүлээгээд байна вэ гэхээр, одоо Дорноговьд ч гэсэн Замын-Үүд гээд цаашдаа биеэ даана, сум байтугай аймаг болно гэж. Аймаг дотроо тасдаж аймаг болох гээд байгаа улсууд ч, газар нутгууд ч зөндөө байгаа л даа. Үүнийг зөвхөн бид Үндсэн хуульдаа өөрчлөлт оруулах юмаа, Үндсэн хуульд хот гэдэг үг нь  тийм хот гэдэг статус нь байхгүй болчихсон учраас цаашдаа үүнийг өөрчлөлт оруулах юмаа гээд жаахан хуураад, цаг хугацаа хожоод л яваад байгаа юм. Тэгээд Батболд гишүүний хэлж байгаагаар нутаг дэвсгэрийн нэгж, түүний удирдлагын тухай энэ асуудал чинь маш их хүлээлтийн байдал үүсгэчихээд байгаа ийм ээдрээтэй процесс. Тэгэхээр аймаг, сум нь хуралдаад асуудал оруулаад ирлээ гэвэл сум байгуулаад, нэмж баг байгуулаад, одоо бол баг байгуулах гээд хөөцөлдөж байгаа газрууд маш олон байгаа.  Тэр багууд бүгдээрээ томроод сум болноо гээд ингээд яваад байгаа газрууд олон байгаа шүү. 

Тэгэхээр үүнийг цаашдаа яаж зохицуулах юм бэ? Бор-Өндөрийн хувьд би бас манай нутгийн зах учраас маш сайн мэдэж байна. Уг нь бол Дарханчуудад  ер нь жаахан ухамсартай хандах юм бол  Бор-Өндөр гэдэг тийм сайхан сумын төвтэй болчих юм бол Дарханчуудад өөрсдөд нь өлзийтэй л дээ. Гэхдээ үүнийг ойлгуулах, түүнээс хооронд нь зөрчилдөөд, танай хамаг төлөөлөгч Бор-Өндөрөөс сонгогдчихлоо, хүн амынхаа олноор гээд, манайх 4 хүнтэй гээд бойкотлоод, наана чинь төлөөлөгчөө сонгохгүй манайх гээд суугаад байхынхаа оронд уг нь бол Хэнтий аймгийн Дархан сумын төв нь Бор-Өндөр хот байх юм бол ямар гоё вэ гэж би дотроо бодож байна.  Тийм учраас ингэж зохицуулж  болохгүй юм уу? Монгол төр чинь зүгээр л дураараа аашилсан хүний, би ийм асуудалтай бас тулгарч байсан л даа. Дорноговь аймагт Иххэт гэж тусдаа сум бас Монголросцветмет нэгдлийн уул уурхайн Зүлэгт гэж том хот бий болчихоод энэ хоёр 8 жил хоорондоо муудсан байдаг юм. Тэгээд би очоод 10 сард ажил аваад,  11 сард нүү гээд. Танай Их хэт сумын төвийг Зүлэгт гэдэг маш том тосгоныг танай сум руу нийлүүлж байгаа юмаа, энэ Зүлэгтийг эзэлж авч байгаа юмаа гэж хэлсэн. Тэгээд л хэрэлдэж байсан хүмүүс дуугүй болсон. Түүнээс хойш надыг л лав чулуугаар шидэж хөөгөөгүй. Тэгэхээр Дархан сумын төв Бор-Өндөр хот байж болохгүй юм уу? тийм гоё хоттой сумын төв байж болохгүй юм уу? 

Ч.Хүрэлбаатар: Ийм жишиг тогтчих юм биш биз гэсэн нэгдүгээр асуулт байна. Тэнд би хариулсан. Яг ингэхээр наадах асуудал чинь болохгүй байгаа юм. Яагаад гэхээр  тэр Дархан сумын 5 багийн иргэдийн Хурал, Дархан сумын иргэдийн төлөөлөгчдийн Хурал, Хэнтий аймгийн иргэдийн Төлөөлөгчдийн хурал энэ асуудлыг хэлэлцэхдээ Дархан сумыг хэвээр үлдээж, шинээр Бор-Өндөр сум байгуулах тухай гэсэн үг, үсэгтэйгээр ийм саналын томъёоллоор санал хураалгаад  100 хувь дэмжээд явчихсан юм билээ. Тийм учраас үүнийг Бор-Өндөр сум гээд Дархан сумыг хасах тухай асуудал яг энэ дээр байхгүй ээ.

Хоёрдугаарт нь, яагаад үүнийг дэмжсэн бэ гэхээр, тухайн З шатны хурал дээр энэ саналыг дэмжээд, Засгийн газрын хуралдаанд оруулж ирсэн. Засгийн газрын хуралдаанаар хэлэлцээд энэ асуудлыг дэмжсэн шийдвэрийг гаргасан. Тэгэхээр жишиг болох уу? үгүй юу гэдэг дээр би дараа дараагийн сумдуудын асуудал орж ирэхэд Засгийн газрыг яаж хандахыг би урьдчилж, тааж хэлж мэдэхгүй. Тийм учраас энэ асуудал байна. Тэгэхээр та бүгд маань өөрсдөө үүнийг хэлэлцэн шийдвэрлэж өгөхийг хүсч байна.

Х.Тэмүүжин: Би бол түрүүний Батболд гишүүний хэлсэн шүүмжлэлийг дэмжиж байна.  Уг нь  Монгол Улс эдийн засгийн хувьд ямар ч үр ашиггүй, ихэнхдээ тэжээлгэж байдаг. Эдийн засгийн өсөлт олон зүйл дээр садаа болоод байгаа засаг захиргааныхаа нэгжийн энэ уламжлал тогтолцоог солихгүй бол  одоо байгаа боломж ч гэсэн  юу болж хувирч байна вэ гэхээр, зүгээр л энэ үрэлгэн тогтолцооны гарын салаагаар урсаад явчихаж байна шүү дээ. Тэгээд энэ үрэлгэн тогтолцоог өөрчлөхийн тулд сумуудыг аль болохоор нэгтгэнэ. Бүсчилсэн хөгжлийн төлөө явна гээд үе үеийн Засгийн газрууд ажил хийхгүй ч гэсэн, худлаа ч гэсэн тийм санаачлага гаргаад дуугараад байсан юм. Худлаа ч гэсэн. 

Хүрэлбаатар гэдэг хүн бүр  ийм их захгүй байгаа юм. Чи сайд байж болно. Чи юу юм бэ? хүн үг хэлүүлчихгүй.

Ч.Хүрэлбаатар: Урдаас чинь хүн сууж байхад чи хэн юм бэ гэдэг чинь чи хэн юм бэ? 

Х.Тэмүүжин: Сайдууд нь ийм болчихсон байгаа юм. Энэ Засгийн газар, ийм увайгүй учраас сайдууд нь ийм том толгойтой учраас арга ядаад 9 гишүүн гарын үсэг зураад орж ирж байгаа юм, Ерөнхий сайдыг нь буулгах гээд. 

Би чамтай ерөөсөө юм яриагүй, Засгийн газрын тухай ярьж байхад чи юу юм бэ? 

Ч.Хүрэлбаатар: Чи юу юм бэ гэдэг чинь  юу юм бэ? хүн биз дээ? 

Ж.Сүхбаатар: Асуудал руугаа оръё. Ажил руугаа оръё.

Х.Тэмүүжин: Би чамайг нохой гэж хэлээ юу? 

Ч.Хүрэлбаатар: Тэгж байна шүү дээ, чи.

Х.Тэмүүжин: Өөрөө өөрийгөө чи хэлчихлээ шүү дээ. Би чамайг тоож үг хэлээгүй байна шүү дээ. Би Хүрэлбаатар гэдэг хүнд хаяглаж юу ч хэлээгүй байна. 

Ч.Хүрэлбаатар: Юу юм бэ гэдэг чинь юу гэсэн үг вэ? 

Х.Тэмүүжин: Чи өөдөөс юу гээд байгаа юм бэ?  Хүн үг хэлж байхад юу яриад байгаа юм бэ? 

Ч.Хүрэлбаатар: Адилхан гишүүн байж бас бусадтай адилхан хүндэтгэлтэй хандах ёстой шүү дээ.

Х.Тэмүүжин: Чамаар би хичээл заалгуулах гэж суугаагүй байна. Би үгээ хэлж байна. 

Ч.Хүрэлбаатар: Хүн сууж байна шүү, урд талд чинь. Нохой сууж байна гэж харж байгаа бол хамаагүй. Би тэгж өөрийгөө . . . хувь хүнийхээ хувьд.

Ж.Сүхбаатар: Одоо та хувь хүнийхээ хувьд, Засгийн газрын гишүүний хувьд орж ирж байгаа.

Х.Тэмүүжин: Ерөөсөө Засгийн газартай хариуцлага тооцохгүй бол болохоо байчихсан юм байнаа. Ийм увайгүй.  Улсын Их Хурал дээр орж ирчихээд, Засгийн газрынхаа гишүүний хувьд байр сууриараа орж ирчихээд, тэгээд үг хэлж байхад . . .

Ж.Сүхбаатар: Тэмүүжин гишүүн ээ, наад асуудал чинь өөр асуудал явж байна. 

Х.Тэмүүжин: Чи уул уурхайгаасаа хүч чадал авчихсан, ардаа их мөнгөтэй, ардаа их хүчтэй намтай гэж бодоод их том дуугарч байгаа бол хамаа алга. Чамайг доромжлоогүй, бодит байдлыг чинь хэлж байна. Бодит байдал чинь тийм байхгүй юу? Ууж идээд, уул уурхай түшчихээд, намайг хэн ч хэлэхгүй, нохойг хэн ч саахгүй гээд ингээд зогсож байгаа бол.

Ч.Хүрэлбаатар: Надад  нэг ч лиценз байхгүй, тийм юмтай холбоотой юм байхгүй.

Х.Тэмүүжин: Түүнийг чинь шалганаа за юу? 

Ч.Хүрэлбаатар: Шалгаарай.

Х.Тэмүүжин: Үг ч хэлүүлэхгүй, үг ч сонсож сураагүй.  Түрүүн Батболд гишүүний хэлсэн үнэн байгаа юм. Ерөөсөө шүүмжлэл сонсч үзээгүй, дандаа магтуулдаг.

Ч.Хүрэлбаатар: Гүтгэж болохгүй, доромжилж болохгүй.

Х.Тэмүүжин: Би Хүрэлбаатар гэдэг хүнд зориулж нэг ч үг хэлээгүй байна.

Ч.Хүрэлбаатар: Чи Хүрэлбаатар гэж өөрөө хэлсэн шүү дээ.

Х.Тэмүүжин: Чи протокол уншаарай. Засгийн газраас засаг захиргааны нэгжтэй холбоотой, шимтгэлтэй холбоотой нэг ч санаачлага гарсангүй гэж хэлсэн. Би тэгж л хэлсэн. Тэгсэн чинь түүнийг өөр дээрээ аваад,

Ж.Сүхбаатар: Тэмүүжин гишүүн, түүнд нь тайлбар хийхгүйгээр өөрийнхөө асуух гэж байгаа асуултыг . . .

Х.Тэмүүжин: Чи наад чихээ онгойлгочих за юу? 

Ч.Хүрэлбаатар: Онгорхой

Х.Тэмүүжин: Онгорхой биш байна. Эрх мэдэл чинь наад чихийг чинь хаачихсан байна.

Ж.Сүхбаатар: Байнгын хорооны хурлын үйл явц дээрээ Тэмүүжин гишүүн ээ.

Х.Тэмүүжин: Надад  ийм л асуудал байна. Үнэхээр Дархан сумаас, Бор-Өндөр сумаас салгах гээд байна. Засаг захиргааны нэгжийг аль болохоор жижиглэхгүй, томруулах тухай  Монгол Улс өөрөө хүсч байна шүү дээ. Улсын Их Хурал, үе үеийн Засгийн газар тийм л юм ярьдаг байсан юм. Гэтэл танай Засгийн газар ярих ч үгүй байна. Түрүүн хариуцсан сайд нь өөрөө гээд Батболд гишүүн хэлчихлээ. Би өөрт чинь хаяглаж юу ч хэлээгүй, Засгийн газарт чинь хэлж байсан юм.

Бид нар шинэ арга барил хийх цаг болчихжээ. Энэ Дархан сум, Бор-Өндөр гэж хуваагдаад байгаа хүмүүс чинь яг үндсэндээ нэг газар дээр амьдарч байгаа Монгол Улсын иргэд байгаа шүү дээ. Яг тэр гортиг дотор нь  тэр иргэдийн бүх нийтийн санал асуулга явуулчихаж болдоггүй юм уу? яг энэ асуудлыг яаж шийдэх юм бэ гээд.  Дандаа иргэдийн Хурлын л асуудал яваад байна шүү дээ.

Тийм учраас хэрвээ энэ хоёр чинь үнэхээр нийлэхгүй байгаа бол бүх нийтийн санал асуулга байдлын юм зохион байгуулаад аль нь төв байх юм бэ гэдэг тал руу нь нэг шийдэл хийж болдоггүй юм уу? энэ чинь яах аргагүй нэг жишиг тогтох нь ээ. Одоо мөдхөн  Өмнөговьд уул уурхайгаа түшиглэсэн нэг суурин  үндсэн сумаас нь  хүн ам маш ихтэй болчихноо. Мөдхөн тэр суурин дахиад энэ сумаас газар нутаг тасалж авнаа. Бид сумын хэмжээний засаглалын эрх мэдэлтэй байна гэдэг ийм санал ороод ирвэл яах вэ? Уул уурхай түшиглэж байгаа, тийшээ чинь ажлын байраа дагаад маш олон хүмүүс яваад очоод эхэллээ. Ийм дүр зураг үүсчихвэл яах вэ? Засгийн газар үүнийг бодсон тийм бодлого байна уу? үгүй юу гэдгийг асууя.

Тэгээд Дархан сум, Бор-Өндөр сумын хүн амын харьцаа нь ямар юм бэ?   хүн амын харьцаа. 

Ч.Хүрэлбаатар: Тэмүүжин гишүүний асуултад хариулъя. Сүүлчийн асуултаас нь эхлээд хариулъя. Дархан сумын хүн ам хэд вэ гэхээр, Дархан сум үндсэндээ  хэрвээ энд салсан тохиолдолд 4 багтай,  572 өрх, 1908 хүн амтай ийм сум үүсэх юм. 

Бор-Өндөр нь болохоор 5 багтай, 2487 өрхтэй, 9311 хүн амтай ийм сум болж өөрчлөгдөхөөр  болох юм гэдгийг хэлье. 

Ж.Сүхбаатар: Газар нутгийн харьцаа нь.

Ч.Хүрэлбаатар: Газар нутгийн харьцаа нь  Дархан сум бол Бор-Өндөрөөс үндсэндээ З-4 дахин том. 3,6 дахин том нутаг дэвсгэртэй. Бор-Өндөр өөрөөр хэлбэл Дархан сумаасаа 3,6 дахин бага ийм нутаг дэвсгэртэй сум үүсэхээр байгаа юм гэдгийг хэлье.

Хоёр дахь асуулт нь, ийм жишиг тогтвол яах вэ? Бусад газар нутаг дэвсгэр дээр, уул уурхайтайгаа холбоотойгоор шинээр засаг захиргааны бүтэц үүсэх тухай асуудал гарч ирвэл яах вэ гэдэг асуудал байгаа юм. Миний хувьд бол өнөөдрийнхөөр биш юмаа гэж бодоход ирээдүйд энэ уул уурхай хөгжиж байгаа үед шинээр нутаг дэвсгэр захиргааны бүтэц бий болох тухай асуудлууд хүссэн, хүсээгүй тавигдах байх гэж бодож байна. Яг одоо тухайн газар нь эдийн засгийн идэвхжилтэй үйл ажиллагаа явагдаж байхад, үгүй ээ, та нар хуучнаараа л байх ёстой гэдэг ийм хандлагаар хандахгүй болов уу гэж бодож байгаа юм. Тэгэхээр тухайн үед нь асуудал тавигдаад, үүсэх үед нь тухайн үеийн нөхцөл байдал дээр тухайн үеийнх нь хууль эрх зүйн орчных нь  үндэслэж асуудалд хандах болов уу гэж бодож байгаа юм. 

Яг одоо 10-20 жилийн дараа ингэх учраас Засгийн газар яг ийм байр суурьтайгаар хандана гэдэг ийм байр суурь гаргах нь би буруу болов уу гэж бодож байгаа юм. Яагаад гэвэл Монгол Улсын нутаг дэвсгэрийн газрын хөрсөн дор байгаа баялгууд, яг бүрэн хэмжээгээрээ илэрч нээгдээгүй байна.  Эдийн засгийн бүсүүд, аж үйлдвэрийн паркуудын байршлууд тодорхой болж арай амжаагүй байгаа учраас  энэ тухайн үеийнхээ эдийн засгийн идэвхжил хаана явагдаж байна, тэнд засаг захиргааны бүтэц, дагаж бүрдэж явах ёстой болов уу гэж бодож байна. Одоо тухайлбал, энэ Эрдэнэт хот байна. Эрдэнэт хот бол уул уурхайн  томоохон орд газар Эрдэнэтийн овоог түшиглэж ийм шинээр засаг захиргааны бүтэц бий болсон. Үүнийг би жишээлбэл дэмжиж байгаа. Цаашдаа ч гэсэн ийм шинэ бүтцүүд бий болж явах нь зайлшгүй гэж бодож байгаа юм. Тийм учраас тухайн үед нь, тухайн хууль эрх зүйн орчинд нь нийцүүлж шийдвэрлэж явах байхаа гэсэн ийм байр суурьтай байгаа гэдгийг хэлье. 

Хоёрдугаарт нь,  гишүүний хувьд хэлэхэд, энэ бол миний хувь хүний бодол, Засгийн газрын бодол биш шүү. Би бол өөрөө сумдууд байж байгааг дэмждэг юмаа.  Нэгтгэхийн эсрэг байдаг юм.  Яагаад вэ гэхээр  1960-аад оны үед нэгтгэсэн сумын хоорондын маргаан одоо хүртэл үргэлжилсэн хэвээр байдаг. Тэгэхээр энэ нутаг дэвсгэр бүрэн эзэнтэй, тэндээ явагдахын тулд мөн төрийн үйлчилгээг ард иргэддээ оновчтой хүргэхийн тулд би сумд  нэгтгэнэ гэдэг байр суурь дээр би бол Улсын Их Хурлын гишүүн байх тохиолдолд байнгын эсрэг санал өгч явах болно гэдгийг хэлье. Энэ бол миний хувь хүний санал шүү, гишүүний санал.

Э.Мөнх-Очир: Би шинээр гаргаж байгаа нэгжүүдийг дэмжиж байгаа. Би бол сумдыг нэгтгэнэ гэдгийн эсрэг байдгийг хэлмээр байна. яагаад гэвэл өнөөдөр аймгийн төвд их ойрхон байрладаг,  15-20 км-ийн ойрхон байрладаг сумдуудыг татан буулгая гэдэг асуудал яваад байгааг би хувьдаа их дэмждэггүй. Тэнд байгаа ганц нэг тооны хүн ч тэнд амьдарч байгаа, орон нутаг дээр хэсэг суурийн бий болчихсон байгаа нөхцөлд бид нар тэр сууринг яаж хөгжүүлэх вэ? тэнд нь амьдралыг яаж аваачих вэ гэдгийг л бодож байх ёстой болохоор, тэр засаг захиргааны нэгжийн зардлыг татан буулгаад, захиргааны зардлаас болоод татан буулгаад яваад байхыг би дэмждэггүй юмаа.

Өнөөдрийн миний ярих гэж байгаа юм бол энэ Бор-Өндөртэй холбоотой биш л дээ. Би Хүрэлбаатар даргаас ганц юм асуух гэсэн юм. Бид нарын хэлэлцье гээд яваад байгаа Засаг, захиргааны нэгжийн тухай хуулийн ажлын хэсгийн хурлууд болохгүй байгаа. Энэ хуулийг жаахан явуулбал яасан юм бэ? энэ нэгжийн өөрчлөлт орохгүй бол болохгүй. Бид нар яриад байгаа,  Үндсэн хууль ч гээд байдаг, энэ хууль гээд байдаг. Ер нь бол энэ хууль дээрээ сайн сууж аваад, үүнийгээ л өөрчилж авахгүй бол бид нар байнгын энэ сум сумаараа ч байна уу? нэг,  нэг нэгжээр ингээд цаашаа хэлэлцээд байвал энэ их үргэлжлэх байхаа. Таны хэлдгээр уул уурхайн чиглэлийн зөндөө том том суурингууд бий болно.  Одоо Ханбогд сум байхаа больж байна шүү дээ.  Ний  нуугүй хэлэхэд 2-З жилийн дараа тэнд хэдэн мянган хүн амьдрах юм бэ? бид нар тооцоолж баршгүй тийм том үйлчилгээ явж байгаа. Тийм болохоор энэ бүгдийг урьдчилж хараад энэ дээр ярих нь зүйтэй байх.

Миний асуулт юу вэ гэхээр, өнөөдөр хуучин тогтолцоо гэх юм уу? хуучин аж ахуй эрхэлж байсан байдлаасаа болоод бий болчихсон тосгонууд байнаа. Төрөлжсөн тосгонууд. Одоо үнээний фермийг дагаад тухайн үедээ саалийн механикжсан газар гээд явчихсан. Эсхүл тариалан дагаад юм уу? эсхүл манай Булганы Хялганатын модны үйлдвэрлэлийг дагаад бий болчихсон тосгон байна гэх мэтчилэн ийм төрөлжсөн үйл ажиллагаа нь зогсчихсон. Гэхдээ хүмүүс нь суурьшаад үлдчихсэн, тосгон гэсэн статустай газруудыг яаж бид нар шийдэх вэ? Баянзүрхийн Гачуурт байна. Тосгоны захирагч гээд өөрийгөө хуулиар нэг том хүн байдаг. Та бүгд мэдэж байгаа. Тэнд бүрэн эрхтэй, асуудлыг шийдэж байх ёстой хүн байтал, Хорооны Засаг дарга гээд бас дүүргийн доогуур хийчихсэн байдаг. Ингээд байнгын зөрчилдөж байна. Статусын хувьд байнга зөрчилдөж байна. Тийм учраас бид нар энэ тосгоны асуудлыг шийдэхгүй бол өнөөдөр  Булганы Хангал сумын харъяанд байгаа юм шиг Хялганат тосгон маань өнөөдөр модыг нь хорьчихсон, үндсэн үйл ажиллагаа, улс өөрсдөө бараг 30-аад жил хүмүүс сургаад, боловсон хүчин бэлдчихсэн, модны аж ахуйн хүмүүсийг өнөөдөр  бүгдийг тэнд, та нар энэ ажлаа эрхэлж болохгүй гээд  мод тарихыг нь хорьчихсон. Үржүүлгийн  ажлын хөрөнгө оруулалтыг байнга хасч байдаг.  Энэ хүмүүсийг тэнд яах юм бэ? юу хийж амьдарч, юу хийж тэр тосгон гэдэг статустай, сургууль руугаа наашаа явдаг, эмнэлэг рүүгээ наашаа явдаг. Бид нарын хэлээд байгаа тэр хэдэн км-ыг байнга л туулж, өдөр тутмын ажлаа залгуулж байдаг, ийм суурингуудыг шийдэх болчихсон юм биш үү. Эд нарыг та Засгийн газрын Хэрэг эрхлэхийн газрын даргын хувьд яая гэсэн бодолтой байна вэ? Миний ийм хоёр асуудал байна шүү дээ. Энэ ажлын хэсгийг хуралдуулаад энэ хууль дээрээ суух болсон юм биш үү? бид нар. Нэгдүгээрт.

Хоёрдугаарт, энэ тосгоныхоо асуудлыг энэ дотроо яаж авч үзэх вэ? 

Ч.Хүрэлбаатар: Мөнх-Очир гишүүний асуултад хариулъя. Би бас өөрөө буруу ойлгож ярьж байж магадгүй. Засаг захиргааны нэгжтэй холбоотой, үүнийгээ шинэчлэхтэй холбоотой асуудлууд яах аргагүй Үндсэн хуулийг хөндөж байж, хөндөгдөх ёстой гэсэн ийм ойлголттой би байдаг. Тийм учраас юуны өмнө энэ эхлээд Үндсэн хуульд өөрчлөлт оруулахаар санал гараад, тэр нь  улс орон даяар дэмжигдэх ийм шинж хандлагатай байгаа тохиолдолд  энэ асуудлыг тавьж шийдэх боломжтой гэж би дотроо бодож байгаа. Үндсэн хууль дээрээ хуулийн хоорондын зөрчилдөөнүүд яваад байдагтай холбоотойгоор ийм асуудлууд байгаа гэдгийг ойлгож байгаа. Гэхдээ энэ яах аргагүй Үндсэн хуультай холбогдож, өөрчлөгдөж байж дараагийн асуудлууд шийдэгдэх юм байна гэсэн ийм бодолтой байгаа.

Ажлын хэсгүүдийг ажиллуулаад явахад боломжтой гэж үзэж байгаа. Харин бодитой үр дүн гарах уу? үгүй юу гэдэг дээр үнэхээр би ний нуугүй хэлэхэд эргэлзэж байна.  Бодитой үр дүн гарахгүй бол баахан ажил хийгээд . . .

Ж.Сүхбаатар: Тэр ажлын хэсэг танай дээр байгаа  юм уу? хаана байгаа юм бэ? 

Ч.Хүрэлбаатар: Бодит үр дүн гарахгүй бол юм хийхэд хэцүү гэж бодож байна л даа. 

Ж.Сүхбаатар: Гишүүд асуулт асууж дууслаа. Үг хэлэх гишүүд  Арвин, Бат-Эрдэнэ, Батболд,  Ганбямба, Мөнх-Очир, Тэмүүжин, Батсуурь, Очирбат, Энхбат

Су.Батболд:  Бор-Өндөр өөрөө их том суурин газар, их олон хүн амтай. Энэ шийдэхээс өөр аргагүй асуудал. Үүнийг дэмжиж байна. Би өөр санал хэлэх гэсэн юм. Засгийн газрын гишүүд бухимдалтай байгааг ойлгож байна л даа. Гэхдээ тэр уураа тэр улсууддаа л гарга.  Засгийн газрын гишүүн өнөөдөр асуудал ийм байдал үүссэн байхад, энэ Байнгын хорооны хурал дээр Засгийн газрын гишүүнийхээ хувьд орж ирчихээд, Байнгын хорооны гишүүдтэй арсалдаад байж болохгүй ээ. Би Хүрэлбаатар сайдыг  Улсын Их Хурлын гишүүн гэдгийг нь ойлгож байна. Гэхдээ Улсын Их Хурлын гишүүнийхээ хувьд бид ямар нэгэн асуудал дээр биш, тухайн сайдынх нь хариуцсан ажлын хувьд бид нар маргалдаж байна шүү дээ.  Тэгээд Засгийн газар магтаалын үгэнд  л бялуурчихсан Засгийн газар л даа.  Хоёр намын хамтарсан Засгийн газар учраас хоёр том хүч ард нь байдаг учраас түүндээ хэтэрхий эрдчихсэн. Намайг хэн хэлж, нохойг хэн саах вэ гэдэг байдлаар ханддаг. Тэгээд Улсын Их Хурлын гишүүдийн үгэнд маш их эмзэг ханддаг болчихсон юм байна.  Бид нарыг Засгийн газар ажиллахад, бид нар З удаа Улсын Их Хурлаар орж байсан шүү. Улсын Их Хурлын чуулганаар З удаа оролцож, Засгийн газар хэлэлцэгдээд З дахь дээрээ огцорч байсан. Тэр үед бид нар энэ байтугай үгийг аваад, сонсоод, тэсээд л гардаг байсан. Одоо Засгийн газар  шударга, ажлынх нь талаар шүүмжлэл хэлсэн хүний өөдөөс ингэж хэлж байхын оронд тэр уур нь хүрээд байгаа тэр өргөн барьсан гишүүдтэйгээ  хэрэлд л дээ. Дэмжээд явж байгаа, ажлын төлөө шударга үг хэлсэн гишүүд бид нарыг номхон тэмээ ноолоход амархан гэдэг шиг бид нартай хэрэлдээд байх хэрэг юу байсан юм бэ? бид нар ямар гэм хийсэн юм бэ? би нар хийгээгүй ажлыг чинь хийгээгүй байна гэж хэлсэн. Түүнээс бичиг барьж гүйгээ юу? ийм байдлаар хэтэрхий эрдэж ингэж хандаж байгаа байдал чинь Улсын Их Хурлын гишүүдийн дургүйг хүргэж байна шүү дээ. Өнөөдөр 9 гишүүн байна, цаашаа хэд ч болох юм бэ? ингэж хандаж болохгүй шүү дээ. Ийм байдал гаргаж байгаа чинь таалагдахгүй байна. Түүний оронд энэ шүүмжлэлийг хүлээж аваад, яаж хийх вэ гэдэг асуудлаа. Та Улсын Их Хурлын гишүүний хувьд, Засаг захиргааны хуваарь хийхийг дэмждэггүй байж болно. Гэхдээ та Монгол Улсын Засгийн газрын гишүүний хувьд энэ асуудлыг хариуцсан сайдын хувьд өөрийнхөө хувийн үзэл бодолд захирагдахгүйгээр Монгол Улсын төрийн өмнө хүлээсэн сайдынхаа хувьд, Монголд оронд засаг захиргааны шинэчлэл хийх нь зөв үү? буруу юу гэдгийг шүүх ёстой болохоос биш, би Улсын Их Хурлын гишүүний хувьд ерөөсөө дэмждэггүй, зуун задгай, жаран хагархай байж байсан нь дээрээ гэж ярьж болохгүй шүү дээ. 

Сайд хүн өөрөө тэр Засгийн газрын гишүүнийхээ хувьд хүлээсэн ажил үүрэгтээ өөрийнхөө итгэл үнэмшлээс гадна хүлээсэн үүргийнхээ дагуу ажил хийх ёстой шүү дээ. Өнөөдөр би Монгол Улсын  засаг захиргаа, нутаг дэвсгэрийн нэгжийн хуваарийн өөрчлөлт хийх ёстой. Хуучин тогтолцооны үеийн энэ хуваарийг өөрчлөх ёстой. Энэ нь яагаад гэвэл Монгол Улсын өмнө тулгамдсан зорилт. Үндсэн хуулиас авахуулаад хийх ёстой бүх үе, үеийн Засгийн газрууд хийх гээд оролдоод ирсэн юм гэж. Та нар оролдоод юу ч чадаагүй юм чинь яах юм бэ гэж.  Бид нар чадахаасаа чадахгүйгий нь хүртэл оролдож байсан.  Гаднаас төсөл авахыг нь аваад, сайн, муу хэлүүлээд, нутаг усныхандаа хүртэл ад үзэгдээд, бид нар хийх гэж оролдож байсан. Яагаад гэвэл энэ Батболдын эрх ашиг биш, үүний цаад талд Монгол Улсын эрх ашиг байгаа учраас засаг захиргаа, нутаг дэвсгэрийн нэгжийн өөрчлөлтийг хийх ёстой гэж бодож явдаг.  Энэ бол та бид хоёрын хоорондын асуудал бишээ. 
Би бол Засгийн газрыг ажлаа хийгээд, үйл ажиллагаа хэвийн явуулаад, Монгол Улсын төр нь тогтвортой байгаад боломж олдсон дээр нь, үүлэн чөлөөний нар гарсан дээр нь сэхээд, босоод аваасай гэж боддог хүн. Гэтэл тэгж яваа нь юу гэдэг юм бэ? буруу. Эсхүл хэн ч хамаагүй түүнийг дээрэлхэж болдог юм гэсэн, эсхүл энэ нь яадаг ч үгүй юм чинь үүнийг юу ч гэж хэрэлдсэн болно, хэлсэн болно байдлаар Засгийн газрууд хэлж байгаа бол тэгж хэлбэл юм уу, тэгж бодуулж явж чадахгүй ээ. Үүнийгээ бас бодоорой. Ямар үед, ямар хүнтэй юу ярих вэ гэдгээ Засгийн газрын гишүүд бодож байх хэрэгтэй. Энэ байдал чинь магадгүй оруулж ирсэн энэ Улсын Их Хурлын З гишүүний энэ асуудлыг унагачихаж болно шүү дээ, таны энэ харьцааны асуудал чинь.  Би үүнийг хэлэх гэсэн юм.
Ж.Батсуурь: Горимын санал байна. Энэ сум  тасдаад байгуулах асуудлыг зөндөө ярилаа, ойлголцлоо, асуулт хариулт их явлаа. Шууд  саналаа хураая гэсэн горимын санал гаргаж байна. Өглөөнөөс хойш жаахан буруу цагт эхлээд . . . үг хэлэх гишүүд маань саналаа татаад авчих. Ойлгомжтой байгаа асуудал учраас хэдүүлээ, Бат-Эрдэнэ, Ганбямба  гишүүд бүгд саналаа татаад авчихлаа. Тэгээд горимын санал гаргаж байна. Шууд саналаа хураачихъя, асуудал ойлгомжтой байна. Их Хурал дээр хэлэлцүүлье.

Ж.Сүхбаатар: Үг хэлэх гишүүдээс  саналаа татаж авлаа. Хэлэлцэх эсэх дээрээ  зарим улсууд нь чуулган дээр бас асуучихъя. 

Э.Мөнх-Очир: Би ойлгож байна, бүх асуудал ойлгомжтой байна. Гэхдээ бид нар ингэсэн л дээ. Сая асуулт хариултан дээр явж байхад, би дахиж асууя гэхээр санал дээр юмаа хэлчихье гээд үлдээсэн шүү дээ. 

Ганц юм байгаа. Үндсэн хуульд өөрчлөлт оруулахаас бид нар айдгаа болих хэрэгтэй. Үндсэн хуулинд тодорхой асуудлаар  өөрчлөлт оруулна гээд зөвшилцөөд хэлэлцэж болно шүү дээ. Түүнээс Үндсэн хуулийг гаргаж ирээд, задлаад, бүх юман дээр нь гэнэт сэргээд, манайхан чинь гэнэт сэрдэг л дээ. Гэнэт сэрээд –өө энэ чинь ийм шүү дээ гээд нэг юм руу зууралдаад байхгүйгээр, одоо энэ засаг захиргаа, нэгжийн асуудал дээр, сонгууль ч гэнэ үү? ярих юмнуудаа ярьж байгаад, намууд зөвшилцөөд энэ дээр ярьж болно шүү дээ. Тэгэхээр энэ санаачилгыг Засгийн газар гаргах хэрэгтэй. Засгийн газар гаргаад, Хэрэг эрхлэхийн сайд байгаагийн хувьд та өнөөдөр энэ ийм юм  нь болохгүй байгаа. Өнөөдөр манай нэгжид ийм асуудал гараад байна. Тийм болохоор ийм асуудлуудыг хэлэлцэх нь зүйтэй байнаа. Ингээд Засгийн газар, Их Хуралд Үндсэн хууль дээр байгаа ийм заалтууд дээр ярих асуудал байна гээд оруулж ирж болно шүү дээ. Бусдыг нь хөндөхгүйгээр, ингэж л ажлаа хийвэл яасан юм бэ? Түүнээс Чимид гуай тэнд бид нарыг загначихсан, энд Ерөнхийлөгч үгүй гэнэ гээд, энд нь болохоор Үндсэн хууль руу орчихвол нэг л бишээ гээд, ингээд хоёр хүн ширээ цохиод. Энэ болохгүй шүү дээ. Энэ чинь дархлагдсан аймаар юм биш шүү дээ. Амьдрал байхгүй юу? амьдралтайгаа л явж байгаа юм.  Тийм учраас үүнийг бид нар ярих хэрэгтэй байхаа. Үүнийг та нар маань Засгийн газар дээр яриад ийм асуудлуудаар ийм байна гээд бүх институци нь хоорондоо ярилцаад ороод ирж болох болов уу гэсэн ийм саналтай байна.

Х.Тэмүүжин:  Ер нь манай уламжлалт засаг захиргааны нэгж чинь хүн амын төвлөрлөөрөө дагаж хөгжихгүй байгаа учраас хүн ам төвлөрчихсөн, харьцангуй олон хүн ам очоод суучихсан газруудад боловсрол, эрүүл мэнд, аюулгүй байдал гээд энэ үйлчилгээтэй холбоотой төсөв мөнгө, олон зүйлүүд дутагдаж байгаа гэдэг зовлонг үнэхээр сайн ойлгож байна. 
Гэхдээ үүнийг шийдэж байна гэдэг нь сумуудыг хуваах тухайгаас илүүтэйгүүр, илүү хүн ам цөөтэй, жижиг сумыг, нөгөө том хүн амтай тосгон суурин руу нэгтгэх замаар шийдэж байх тийм хүсэл эрмэлзэл, тийм нэг үйл ажиллагааг Засгийн газар явуулж байх ёстой гэж яриад байгаа юм. 

Тэгэхгүй бол асуудал юу гэж үүсч байна вэ гэхээр,   одоо байгаа 329 сумаас цаашаа нэмээд, задраад байх үүд хаалга нээгдэх гээд байна л даа. Би энэ төслийг өргөн барьж байгаа З гишүүнийг буруутгахгүй байна. Цаана нь асуудлаа шийдэхийг хүсч байгаа  9300 хүнтэй Бор-Өндөрчүүдийг буруутгахгүй байна. Хамгийн гол нь энэ хэрэгцээг түшиглээд, гэхдээ тоогий нь нэмэхгүйгээр зохион байгуулалтад оруулахыг хүсэх, эрмэлзэх ёстой Засгийн газар ажлаа хийхгүй байгаад л жаахан бухимдаад байгаа юм.  Одоо яг үүний чинь дагаад асуудал юу гэж үүсч байна вэ гэхээр, уг нь Хот, тосгоны эрх зүйн байдлаа зохицуулах замаар Хүн ам төвлөрсөн суурингуудыг дуурайгаад Засаг захиргааны нэгжийн эрх мэдлийг шилжүүлэх тийм арга хэмжээ авахгүй бол хоёр, гурван асуудлаар зөрчил гарч байгаа юм. Одоо Улаанбаатар хотоос, Нийслэлийн эрх зүйн байдлын хуулийг өргөн барьсан. Нийслэлийн статус гэдэг чинь уг нь Засгийн газар болон төрийн төв байгууллагад үйл ажиллагаа явуулахад нь зориулсан статус байж байдаг. Гэтэл нийслэл гэдэг статусаар Улаанбаатар хот эрх мэдлээ олж авах гэж оролдоод байгаа юм. Нөгөө Хот, тосгоны эрх зүйн байдлын хууль гарахгүй байгаатай холбоотойгоор. Би бол ямар санал хэлж байна вэ гэхээр, үнэхээр энэ түвшинд шийдэж чадаагүй, Засгийн газар өөрөө хойрго ажилласан, санаачилгагүй байснаас болоод хоёр сум салах хэмжээний өөрөө удирдах ёсны байгууллагаасаа шийдвэр гаргачихсан бол Улсын Их Хурал одоо энэ дээр яаж ч чадахгүй байна л даа, яг энэ нөхцөл байдал дээр. Үүнийг дэмжихээс өөр аргагүй тийм нөхцөл байдал руу тулчихаж байгаа юм. 

Гэхдээ Төрийн байгуулалтын байнгын хорооноос нэг ажил зохион байгуулах цаг болчихжээ.  Засгийн газарт засаг захиргааны нэгжийн шинэтгэлтэй холбоотой бодлого байгаа юу? үгүй юу гэдгийг тодруулж асуух цаг болчихжээ. Хариуцаж байгаа сайд нь Засгийн газрын бодлого биш, хувь хүнийхээ  бодлогыг яриад эхэлчихлээ. Тэгэхээр улсын хэмжээнд нэгдмэл бодлого тодорхойлох ёстой энэ Засгийн газар чинь хувь хүний саналаар яваад байгаа юм уу? эсхүл Засгийн газар нь төрийн бодлогын үргэлжилсэн тогтвортой гэдгээрээ нөгөө бүсчилсэн хөгжил гэдэг юм уу? нөгөө урд талын бодлогуудтайгаа байгаа юм уу гэдгийг тодруулах цаг болчихсон юм байна. Энэ дээр Төрийн байгуулалтын байнгын хороо ажил зохион байгуулаач ээ гэж байгаа юм.

Ж.Сүхбаатар: Ер нь газар дээр нь шууд хэлэхэд  Батболд гишүүн ч хэлж байна, сая Тэмүүжин гишүүн ч хэллээ. Манай Байнгын хороо гэж байна. Хүрэлбаатар сайд бол өөрийнхөө байр суурийг хэлэх эрхтэй. Гэхдээ бас Байнгын хорооны гишүүд ч гэсэн бас Байнгын хорооныхоо хариуцаж байгаа чиглэлийн хувьд шаардлага тавих ёстой. 
Ер нь энэ асуудал дээр цаашаа олон юм ярихгүйгээр манай гишүүд ч гэсэн оролцоод,  Байнгын хорооны тогтоолын төсөл оруулж ирээд, тэгээд Засгийн газрын Хэрэг эрхлэх газрын даргад ч юм уу? Ерөнхий сайдад хамтад нь тодорхой хугацаатай үүрэг өгөөд, тэгээд ажлаа шаардах нь зүй ёсны асуудал. Тэгээд нэг дашрамд хэлэхэд, бид нар буруутгахдаа биш, бид нар засаг захиргааны шинэчлэлийн асуудлаар баримталж байгаа байр суурь дээр. Тэгэхээр манай хоёр гишүүнд хандаж хэлж байна. Ийм асуудал дээр ингээд явах нь зөв байхаа гэж бодож байна.  Засгийн газрын гишүүд бол Засгийн газрын гишүүнийхээ л байр сууриар ярих хэрэгтэй. Түүнийг заавал энд маргаан болгоод яахав.

Бор-Өндөр сум байгуулах тухай Улсын Их Хурлын тогтоолын төслийг хэлэлцэхийг дэмжиж байгаа гишүүд гараа өргөнө үү.

12-12. Хэлэлцэхийг дэмжлээ.

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Ж.Батсуурь танилцуулахаар тогтов.

Байнгын хорооны гишүүдэд нэлээн халуухан асуудал ярилцаж, хэлэлцэж, шийдлээ. Бүгдэд нь баярлалаа.

Байнгын хорооны хурал өндөрлөснийг мэдэгдье.

Хуралдаан 13 цаг 10 минутад өндөрлөв.

Соронзон хальснаас буулгасан:

